
Stiven King


  (1947)


  Stiven Edvin King 1947 yilning 21 sentyabrida Men shtatining Portlend shahrida tug’ilgan. Otasi uni ikki yoshligida tashlab ketgan. Stiven va uning akasi Devidni onasi tarbiyalaydi.


  Stiven yozishni boshlaganida yetti yoshda edi. 1959 yilda u akasi bilan gazeta chiqara boshlaydi. Dave's Rag deb nomlangan bu gazetani ular 5 sentdan sotishadi.


  1963 yilda u do’sti Kris Chesli bilan «Odamlar, joylar va maxluqlar» deb nomlangan 18 ta hikoyadan iborat kitobni nashr etishadi. Bir yildan so’ng kitobning ikkinchi qismi chop etiladi.


  1971 yilda u Kerri ismli qiz haqida roman yozishni boshlaydi. Bir necha sahifa yozgach, u roman yaxshi chiqmadi degan o’yda sahifalarni axlat qutisiga uloqtiradi. Kingning xotini Tabita bu sahifalarni o’qib ko’radi va eriga romanni davom ettirishni aytadi. U rozi bo’ladi va 1973 yilda «Kerri»ni nashriyotga jo’natadi.1974 yilda kitob chop etiladi va King 200 ming dollar gonorar oladi.


  Stiven Kingning quyidagi kitoblari ekranlashtirilgan: «Kerri», «O’lik hudud», «Nur», «Kristina», «Kujo», «Uy hayvonlari qabristoni», «Uyquda yuruvchilar», «Bo’ri-odam davri».


  Triller janrida ijod qiluvchi Stiven Kingni Dahshatlar qiroli deb atashadi. Kingning boyligi 40 million dollarni tashkil etadi va u dunyoning eng boy yozuvchilari qatoriga kiradi.


  Stiven King



  1408


  (hikoya)


  «Dahshat» janrida ijod qiladigan har bir yozuvchi tiriklayin ko‘milganlar va mehmonxonadagi arvohlar joylashgan xona haqida kamida bitta hikoya yozishi shart. Quyidagi hikoya mening ushbu yo‘nalishdagi hikoyalarimdan biri. Uning g‘alatiligi shundaki, men bu hikoyani mantiqan yakunlamoqchi emasdim. «Kitob qanday yoziladi» degan «darsligim»ga shunchaki ilova sifatida uch-to‘rt sahifa yozib, o‘quvchilarga hikoya qanday yozilishini ko‘rsatmoqchi edim. Asosiysi, asar yozayotganimda nimalarga e’tibor berishimni misol bilan ko‘rsatishni istagandim. Ammo yoqimli voqea yuz berdi: hikoya meni o‘ziga jalb etdi va uni oxirigacha yozib tugatdim. Uni yozarkanman, bu hikoya meni qo‘rqitdi. Dastlab u «Qon va tutun» deb nomlangan audiokitobning bir qismi sifatida paydo bo‘ldi va qo‘lyozmadan ko‘ra ko‘proq dahshatga soldi. O’lgudek qo‘rqdim. Ammo mehmonxonalardagi xonalar raqamlari o‘z-o‘zidan qo‘rquv hissini uyg‘otadi, shunday emasmi? Xonaga qadam qo‘yar ekansan, beixtiyor savollar girdobida qolasan. «Mengacha nechta odam bu xonada yotgan ekan? Ularning nechtasi kasal bo‘lgan? Nechtasi shu xonada o‘zini osmoqchi bo‘lgan?» Uh-h-h. Keling, tekshirib ko‘ramiz. Mana sizga kalit... va siz shoshmasdan bu to‘rtta raqamning jami yig‘indisi qaysi sonni hosil qilishini hisoblab chiqishingiz mumkin.


  Mana o‘sha xona, yo‘lak oxirida.


  Mayk Enslin aylanma eshikni ocharkan, zaldagi kreslolardan birida o‘tirgan «Delfin» mehmonxonasi menejeri Olinga ko‘zi tushdi. Maykning yuragi hovliqdi. «Baribir advokat bilan birga kelishim kerak edi», o‘yladi u. Nimayam qilardi, endi kech. Agar Olin 1408-xona yonidagi xonalarni taklif qilsa hechqisi yo‘q. Kitobida bir nechta ortiqcha sahifa paydo bo‘ladi.


  Olin unga peshvoz chiqib qo‘lini uzatdi. «Delfin» Oltmish birinchi ko‘chada, Beshinchi avenyudan bir necha qadam narida joylashgan, unchalik baland bo‘lmagan, lekin ko‘rkam bino edi. Mayk qo‘lidagi kichikroq chamadonni chap qo‘liga olib menejerga qo‘l uzatgan paytda bir erkak bilan ayol Maykning yonidan yetaklashib o‘tishdi. Bardan «Kun va tun» musiqasining tovushi eshitildi.


  —Janob Enslin. Xayrli kech.


  —Janob Olin. Muammo yo‘qmi?


  Olin o‘zini yo‘qotib qo‘ydi. Xuddi yordam so‘rayotganday zalga alangladi. Ro‘yxatga olish xonasi oldida bir erkak ayoli bilan qaysi xonaga joylashish masalasini gaplashayotgandi.


  —Janob Olin?-takrorladi Mayk.


  —Janob Enslin… siz bilan xonamda gaplashsak bo‘ladimi?


  Albatta, nega yo‘q bo‘larkan? Bu suhbat yozayotgan kitobining 1408-xonaga bag‘ishlangan bo‘limini to‘ldiradi, kitobxonlar sevadigan dahshatni taqdim qiladi. Bu hali hammasi emas. Bu tashrifga jiddiy tayyorlangan bo‘lsa-da, Mayk Enslinda hali to‘liq ishonch paydo bo‘lmagandi. Mana endi u Olin 1408-xonadan, Mayk bilan bu tun sodir bo‘ladigan voqeadan qo‘rqayotganini ko‘rdi. 


  —Albatta, janob Olin.


  Olin Maykning chamadoniga qo‘lini cho‘zdi.


  —Keling.


  —Yo‘q, rahmat,-dedi Mayk.-Ichida tish cho‘tka va sochiqdan boshqa narsa yo‘q.


  —Shundaymi?


  —Ha,-bosh silkidi Mayk.-Gavayicha ko‘ylagimni kiyib olganman,-u jilmaydi.-Hidi arvohlarni quvadigan maxsus suyuqlik sepilgan. 


  Olin kulmadi. Og‘ir uf tortdi.


  —Juda yaxshi, janob Enslin. Ortimdan yuring.


  Zalda mehmonxona menejeri ojiz odamga o‘xshab ko‘ringan, xuddi ketiga tepki yegan itni eslatgandi. Ammo devoriga dub yog‘ochlari qoplangan xonasida («Delfin» 1910 yilda ochilgandi. Kitobi u haqdagi ma’lumotlarni kiritmasa ham chop etilishini bilsa-da, Mayk eski gazeta va jurnallardan mehmonxona tarixini o‘rganib chiqqandi) o‘ziga ishongan odamga aylandi. Polga fors gilami to‘shalgandi. Stol ustida, sigara qutisi oldida yashil qandilli lampa joylashgandi. Sigara qutisining bu yonida Enslinning uchta kitobi turardi. «Xo‘jayin ham tayyorgarlik ko‘ribdi», o‘yladi Mayk.


  Mayk stol oldidagi kresloga o‘tirdi. Olin ham uning yonidagi kresloga o‘tirdi, oyoqlarini chalishtirdi, so‘ng oldinga egilib sigara qutisini qo‘liga oldi.


  —Sigara chekasizmi, janob Enslin?


  —Rahmat, men chekmayman.


  Olinning nigohi uning o‘ng qulog‘iga qistirilgan sigaretga qadaldi. Aksariyat muxbirlar hadeb cho‘ntak kavlayvermaslik uchun shlyapalaridagi «Matbuot» deb yozilgan tasmaga sigaret qistirib yurishardi. Mayk ham uzoq vaqtlardan buyon qulog‘iga sigaret qistirib yurgani uchun avvaliga janob Olin qayoqqa qarayotganini tushunmadi. Keyin esa kulib qo‘ydi, qulog‘iga qistirilgan sigaretni oldi va Olinga qaradi.


  —To‘qqiz yildan beri chekmayman. Akam o‘pka rakidan vafot etgan. Uning vafotidan keyin chekishni tashlaganman. Qulog‘imdagi sigaret esa...-u yelkasini qisdi,-ham xotira, ham irim. Xuddi gavayicha ko‘ylagim singari. 1408-xonada chekishga ruxsat bormi, janob Olin? Har ehtimolga qarshi bilib qo‘yay.


  —Albatta.


  —Juda yaxshi,-dedi Mayk.-Hech bo‘lmasa shundan tashvish qilmas ekanman.


  Janob Olin yana uf tortdi.


  —Siz hali ham meni fikringizdan voz kechishga ko‘ndirolmaydi deb o‘ylayapsizmi?-dedi u.


  —Ko‘ndirolmasligingizni bilaman,-Mayk sigaretni qulog‘iga qistirdi. U har kuni kechqurun qulog‘idagi sigaretni tashlab yuborib, ertalab yangisini qistirardi. Tashlab yuborayotgan sigaretiga tikilib turarkan, u qanday qilib deyarli yigirma yil davomida kuniga o‘ttiz-qirq donadan sigaret chekkanini tasavvur qilolmasdi.


  Olin stol ustida turgan kitoblarni qo‘liga oldi.


  —Siz adashayotganingizga chin dildan umid qilaman.


  Mayk chamadonini ochdi. Ichidan «Soni» diktofonini chiqardi. 


  —Suhbatimizni yozib olishimga qarshimasmisiz, janob Olin?


  Menejer qo‘lini siltadi. Mayk yozuv tugmasini bosdi, kichkinagina qizil chiroq yondi. Tasma aylana boshladi.


  Olin bu paytda kitoblarning nomlarini ovoz chiqarib o‘qiyotgandi. Mayk Enslin har safar birortasining qo‘lida o‘zining kitobini ko‘rib qolsa turli his-tuyg‘ularni boshidan kechirardi: faxr, noqulaylik, hayrat, uyalish. Biznesmen sifatida esa uyalmasdi: keyingi besh yil davomida uni yozgan kitoblari boqib kelayotgandi.


  Olin uning kitoblari nomini ovoz chiqarib o‘qirkan, Mayk diktofonni yoqqaniga afsuslandi. Chunki u keyinchalik yozuvni qayta eshitganida Olinning ovozida nafrat ohangini sezishini bilardi. U beixtiyor qulog‘iga qistirilgan sigaretga qo‘lini cho‘zdi. 


  «Arvohli uyda o‘tgan to‘qqiz tun»,-o‘qidi Olin.-«Qabristonda o‘tgan o‘n tun», «Arvohli qasrlarda o‘tgan o‘n tun»,-u Maykka qaradi va labida istehzoli tabassum paydo bo‘ldi.-Bu kitobni yozish uchun Shotlandiyaga borgansiz. Yo‘lga ketgan xarajatlaringiz hisobiga sizning to‘laydigan soliqlaringiz miqdori pasaygan, to‘g‘rimi? Xullas, arvohlarni ovlash sizning biznesingiz.


  —Gapingiz tugadimi?


  —Bu kitoblar siz uchun judayam qadrlimi?


  —Ha, qadrli. Ammo kitoblarimni tanqid qilib meni mehmonxonadan ketkaza olmaysiz… 


  —Yo‘q, yo‘q. Shunchaki qiziqish. Ikki kun oldin, siz iltimos bilan kelganingizdan keyin bu kitoblarni Marsel ismli xizmatchiga aytib olib keltirdim.


  —Talab bilan, iltimos emas. Va hozir ham talab qilaman. Janob Robertsonning gaplarini eshitgandirsiz. Nyu-York shtati qonuniga ko‘ra, agar biror xona bo‘sh bo‘lsayu men unga joylashmoqchi bo‘lsam, bu talabimni rad qilishga haqqingiz yo‘q. 1408-xona esa bo‘sh. Bu xona doim bo‘sh.


  Ammo janob Olin «Nyu-York tayms» gazetasining eng ko‘p sotilgan kitoblar ro‘yxatidan joy olgan Maykning kitoblari mavzusidan hali-beri chetlashmoqchiga o‘xshamasdi. U kitoblarni uchinchi marta ko‘zdan kechirdi. Chiroqdan tushgan nur yaltiroq muqovalarda jilolanardi. Muqovalar qizil rangda tovlanardi.


  —Shu bugungacha bu kitoblarni ko‘rgani vaqtim bo‘lmagandi. Ish ko‘p. Nyu-York miqyosida olib qaraydigan bo‘lsak, «Delfin» kichkina mehmonxona, lekin doim band bo‘ladi va deyarli har bir mehmon o‘zi bilan biror muammo olib keladi.


  —Menga o‘xshab.


  Olin jilmaydi.


  —Aytishim mumkinki, siz alohida bir muammosiz. Siz, janob Robertson va barcha tahdidlaringiz ham.


  Maykka uning so‘zlari yoqmadi. U hech kimga tahdid qilmagandi, agarda janob Robertsonning tashrifi tahdid deb hisoblanmasa. Va uni advokat xizmatidan foydalanishga majbur qilishdi. Xuddi kaliti allaqachon yo‘qolgan eski uy eshigini ochish uchun boltadan foydalanishga majbur bo‘lgan odam singari.


  «Uy senikimas», dedi ichidagi ovoz, ammo qonun unga buning aksini ta’kidlardi. Qonun agar Mayk istasa va band qilinmagan bo‘lsa, «Delfin» mehmonxonasidagi 1408-xonaga joylashishi mumkinligini ko‘rsatib turardi. 


  Mayk Olin hali ham uni istehzo bilan kuzatib turganini his qildi. U xuddi Maykning ko‘nglidan kechayotgan fikrlarni o‘qiyotganday edi. U o‘zini noxush his qildi.


  —Agar suhbatimizda birorta chuqur ma’no yashiringan bo‘lsa, uzr, janob Olin, men bu ma’noni ko‘rolmayapman. Boshqa e’tirozingiz bo‘lmasa va 1408-xonaga joylashishim mumkin bo‘lsa, ijozatingiz bilan...


  —Men bittasini o‘qidim... Nima deb ataysiz? Qissami? Hikoyatmi? Voqea,-dedi Olin.-Har bir kitobingizdan bittadan voqeani o‘qib chiqdim. «Arvohli uy»dan Kanzasdagi Rilsbilar uyi haqidagisini...


  —Ha. Kimdir Rilsbi oilasining barcha olti nafar a’zosini chopib tashlagan.


  —To‘g‘ri. Va o‘z joniga qasd qilgan alyaskalik sevishganlar haqidagi voqeani. Odamlar ularning arvohlarini ko‘rishgan ekan... va Gartsbi qal’asida o‘tkazgan tuningiz haqida. Judayam qiziqarli voqealar ekan. 


  Mayk har qanday maqtov ichidan ham mazax yoki ijirg‘anish ohangini ilg‘ay olardi, ammo bu safar maqtov chin dildan aytilganini sezdi. 


  —Rahmat,-dedi u diktofoniga bir qarab olib.


  Olin barmoqlari bilan kitobni chertdi.


  —Kitobingizni oxirigacha o‘qib chiqmoqchiman. Yozish uslubingiz yoqdi. Gartsbi qal’asida hech qanday g‘ayritabiiy hodisasiz o‘tkazgan tuningiz haqida o‘qib miriqib kuldim. Siz yaxshi yozuvchi ekansiz. Biroq bu kitoblar meni tashvishga ham soldi. Agar kitoblaringiz bilan tanishib chiqmaganimda, sizni hozir kutmayotgan bo‘lardim. Anavi advokatni ko‘rgach, siz bu la’nati xonada tunni o‘tkazmoqchi ekanligingizni va hech kim sizni bu fikringizdan qaytarolmasligini tushundim. Ammo kitoblar...


  Mayk diktofonni o‘chirdi.


  —Nima uchun bunday narsalarni kavlab yurishimni bilmoqchimisiz?


  —Menimcha, siz bularning barini pul uchun qilasiz,-dedi Olin.


  Mayk qizarib ketdi.


  —Meni bir narsa tashvishlantirdi, to‘g‘rirog‘i, qo‘rqitdi: men o‘zi yozmoqchi bo‘lgan va yozgan narsalariga mutlaqo ishonmaydigan ziyoli, iqtidorli insonning kitobini o‘qidim.


  «Unchalik emas», dedi ichida Mayk. U o‘zi ishonadigan o‘nlab hikoyalarni yozgan, ammo bir nechtasini chop etgan xolos. U o‘zi ishonadigan ko‘plab she’rlarni yozgan. Lekin Kanzasdagi tashlandiq uyda daydib yuradigan Yujin Rilsbining boshsiz arvohiga ishonmaydi. U bu uyda bir tunni o‘tkazgan va sichqonlardan boshqa hech narsani ko‘rmagan. U Vlad Tepesning Transilvaniyadagi qasrida tunni o‘tkazgan, ammo qonso‘rar chivinlardan boshqa narsaga duch kelmagan. Lekin u bularning hammasini Olinga aytib o‘tirmoqchi emasdi.


  —Siz haqsiz, men arvohlarga ham, sharpalarga ham, jinlarga ham ishonmayman. Shuning uchun boshidanoq oddiy kuzatuvchi maqomida ish olib boraman. Ro‘paramdan arvoh chiqib qolgan taqdirda ham bunga xolislik bilan yondashaman.


  Olin nimadir dedi, lekin Mayk anglamay qoldi.


  —Tushunmadim?


  — «Yo‘q» dedim,-dedi Olin.


  Mayk og‘ir xo‘rsindi. Olin uni yolg‘onchi deb o‘ylayapti. Endi faqat ikkita yo‘l bor: yo hammasini aytish kerak yoki bahslashishni to‘xtatish kerak.


  —Suhbatimizni boshqa kuni davom ettirsak bo‘lmaydimi, janob Olin? Men xonaga joylashib, yuvinib olmoqchiman. Balki ko‘zguda Kevin O'Mollining arvohini ko‘rarman?


  Mayk o‘rnidan turmoqchi bo‘ldi, ammo Olin qo‘lini ko‘tarib uni to‘xtatdi.


  —Sizni yolg‘onchi demoqchimasman, janob Enslin. Arvohlar ularga ishonmaydigan odamlarga kam ko‘rinadi. Balki Yujin Rilsbi sizning yoningizdan o‘tgandir, ammo siz ko‘rmagandirsiz!


  Mayk o‘rnidan turdi, so‘ng chamadonini olish uchun egildi.


  —Agar shunday bo‘lsa, 1408-xonadan tashvishlanmasam ham bo‘ladi, shundaymi?


  —Aksincha,-e’tiroz bildirdi Olin.-Tashvishlanishingiz shart. Chunki 1408-xonada arvoh yo‘q, hech qachon bo‘lmagan ham. U yerda nimadir bor, buni his qilganman, lekin u arvoh emas. Tashlandiq uyda arvohlarga ishonmasligingiz sizga himoya vazifasini o‘tashi mumkin. Lekin 1408-xonada bu yordam bermaydi. Unday qilmang, janob Enslin. Aynan shuni so‘rash uchun, sizdan o‘tinib so‘rash uchun bugun sizni kutayotgandim.


  Mayk uning barcha gaplarini ham eshitar, ham eshitmasdi. «Diktofonni o‘chirib qo‘yganingni qara!-u ichida o‘zini so‘kardi.-Jin ursin! Baribir uning aytganlarini kitobimga kiritaman».


  Uning tezroq xonaga chiqqisi kelardi. Nafaqat bir tunni o‘tkazish uchun, balki Olinning so‘zlari yodidan ko‘tarilmay turib qog‘ozga tushirib qo‘yish uchun ham. 


  —Keling, ichamiz, janob Enslin.


  —Yo‘q, men...


  Janob Olin qo‘lini cho‘ntagiga suqdi va mis plastina bilan halqacha yordamida biriktirilgan kalitni oldi. Plastinaga 1408 raqami o‘yib yozilgandi.


  —Marhamat,-dedi Olin.-Menga o‘n daqiqa vaqtingizni ajrating, bir stakandan viski ichamiz va sizga kalitni beraman. Siz qaroringizdan qaytishingiz uchun har qanday narsani berishga tayyorman, ammo fikringizdan qaytarishga urinishim behuda ketishiga ishonch hosil qildim. 


  —Hozir ham kalitdan foydalanasizlarmi?-so‘radi Mayk.-Ajoyib.


  —«Delfin»dagi xonalar 1979 yilda magnit qulflar bilan jihozlangan. O’sha yili men boshqaruvchi etib tayinlanganman. 1408 esa eshigi oddiy kalit bilan ochiladigan yagona xona. Unga magnit qulf o‘rnatishning hojati yo‘q, baribir doim bo‘sh bo‘ladi. Oxirgi marta bu xonaga 1978 yilda odam qo‘yilgan.


  —Ahmoq qilmang!-Mayk joyiga o‘tirdi, yana diktofonni qo‘liga oldi. Yozuv tugmasini bosdi va dedi: «Mehmonxona boshqaruvchisining aytishicha, 1408-xonaga odam kirmaganiga yigirma yildan oshibdi».


  —1408-xona eshigiga magnitli qulf o‘rnatilmagan, chunki imonim komil, qo‘yilganda ham u ishlamagan bo‘lardi. 1408-xonada elektron soatlar ishlamaydi. Ayrimlari orqada qoladi, ayrimlari to‘xtab qoladi. Bu xonada aniq vaqtni hech kim bilmaydi. Kalkulyator va uyali telefonlar ham shunday. Agar mashinangizning boshqaruv pulti bo‘lsa, uni o‘chirib qo‘yishingizni maslahat beraman, chunki 1408-xonada u istalgan vaqtda ishlab ketishi mumkin. Agarda uni o‘chirib qo‘ysangiz, qaytib ishlamay qoladi. Eng yaxshisi, batareykalarini chiqarib qo‘ying.-U diktofonni o‘chirish tugmasini bosdi.-Aslida, janob Enslin, noxushliklardan qutulishning eng yaxshi yo‘li-bu xonadan uzoqroq yurish.


  —Ilojim yo‘q,-Mayk diktofonni qo‘liga oldi, so‘ng cho‘ntagiga soldi,-ammo viski ichishga vaqtim bor.


  Olin shisha olar ekan, Mayk undan 1978 yildan beri 1408-xonaga odam kirmagan bo‘lsa, zamonaviy texnologiyalar asosida yaratilgan elektron buyumlar bu xonada ishlamasligi unga qaerdan ma’lumligini so‘radi. 


  —Men 1978 yildan beri bu xonaga odam kirmagan demadim,-javob qaytardi Olin.-Birinchidan, bu xona yengil tozalanadi. Bu esa...


  To‘rt oydan beri «Arvohli xonasi bor mehmonxonalar» kitobi ustida ishlayotgan Mayk «engil tozalash» nimani anglatishini bilardi. Bu quyidagilarni anglatardi: derazalar ochiladi, changlar artiladi, sochiqlar almashtiriladi. Yotoqxona jihozlariga tegilmaydi.


  Ikkita stakan ushlab olgan Olin Mayk tomon kelarkan, xuddi uning fikrini uqqandek dedi:


  —Ko‘rpa-to‘shak jildlari bugun almashtirilgan, janob Enslin.


  —Meni Mayk deb chaqirishingiz mumkin.


  —Menga shunisi qulayroq. Siz uchun.


  —Siz uchun,-Mayk stakanini Olinning qo‘lidagi stakan bilan cho‘qishtirish uchun qo‘lini ko‘tardi, ammo u qo‘lini tortib oldi.


  —Yo‘q, siz uchun, janob Enslin. Buni talab qilaman. Bugun faqat siz uchun ichamiz.


  Mayk uf tortdi, so‘ng stakanini cho‘qishtirdi.


  —Men uchun. Siz dahshatli filmlarda rol o‘ynasangiz bo‘larkan.


  Olin o‘tirdi.


  —Xudoga shukr, bunday filmda rol o‘ynamayman. 1408-xona g‘ayritabiiy hodisalar yuz beradigan joylar ro‘yxati kiritilgan birorta ham saytda yo‘q...


  «Mening kitobim chiqqanidan so‘ng bu tubdan o‘zgaradi», o‘yladi Mayk.


  —…va arvohlar joylashgan mehmonxonalar ro‘yxati berilgan sayyohlik kitoblarida ham «Delfin» mehmonxonasi qayd etilmagan. Ammo «Sherri-Niderlend», «Plaza», «Park-Leyn» mehmonxonalari bor. Biz 1408-xona haqida iloji boricha hech kim bilmasligi uchun harakat qilamiz... ammo baribir kimdir bilib qoladi.


  Mayk iljaydi.


  —Veronika ko‘rpa-to‘shaklarni yangiladi,-gapida davom etdi Olin.-Men unga qarab turdim. Veronika va uning singlisi «Delfin» mehmonxonasiga 1971 yoki 72 yilda kelishgan. Vi, biz uni shunday chaqiramiz, «Delfin»ning eng yoshi ulug‘ xizmatchisi, uning ish staji menikidan ko‘proq. Opa-singillar 1992 yilgacha 1408-xonani tozalashgan. Veronika va Selesta egizaklar edilar va ular o‘rtasidagi ichki bog‘liqlik opa-singilni xavfdan saqlab qolgan. Baribir ularga xonaning ta’siri bo‘lgan.


  —Veronikaning singlisi shu xonada o‘lgan demassiz, hoynahoy?


  —Albatta, yo‘q. U sog‘ligi yomonlashgani uchun 1988 yilda ishdan ketgan. Menimcha, uning sog‘ligiga xonaning ta’siri bo‘lgan.


  —Aytgan gaplaringizga ishonmayman, janob Olin.


  Olin kuldi.


  —Arvohlar olami tadqiqotchisisiz-da.


  —Bu o‘quvchilarim oldidagi burchim,-dedi Mayk quruqqina qilib.


  —Men 1408-xonani butunlay unutib yuborishim mumkin edi,-dedi mehmonxona menejeri.-Eshik yopiladi, chiroqlar o‘chiriladi, pardalar tushiriladi… ammo xonaning havosi buzilib, chang qatlami kundan-kunga ko‘tarilishini o‘ylab bunday qilmadim. Xullas, Vi va Si xonaga tezda kirib, yig‘ishtirib, tezda qaytib chiqishardi. Si ishdan bo‘shadi, Vining esa lavozimi ko‘tarildi. Shundan so‘ng xonani boshqalar yig‘ishtiradigan bo‘lishdi va xonaga doim ikki kishi kirardi... Siz 1408-xonadagi arvohlar ustidan kulishingiz mumkin, lekin ichkariga kirishingiz bilanoq ularning mavjudligini his qilasiz.


  Men xonani yig‘ishtirishayotganda doim xizmatchilarga qarab turardim,-u bir oz jim bo‘lib qoldi, so‘ng yana davom etdi.-Agar biror dahshatli voqea yuz bersa ularni xonadan olib chiqib ketish uchun. Xudoga shukr, unday voqea yuz bermadi. Ayrimlar qo‘qqisdan yig‘lab yuborar, ayrimlar qah-qah urib kular, ayrimlar esa hushidan ketib qolardi. O’tgan yillar davomida men boshqaruv pultlari, uyali telefonlar, soatlar bilan ko‘plab tajribalar o‘tkazdim. Bir ayolning ko‘zlari ko‘rmay qolgandi.


  —Nima?


  —Rommi van Gelder. U televizorning changini artayotgandi. Birdan chinqira boshladi. Undan nima bo‘lganini so‘radim. U lattani tashlab, qo‘llari bilan ko‘zlarini ushladi va ko‘zlari ko‘rmay qolganini aytdi. Men uni tashqariga olib chiqdim, lift oldiga yetganimizdan keyingina u yana ko‘ra boshladi.


  —Bularning barini meni qo‘rqitish uchun aytyapsizmi, janob Olin? 1408-xonaga kirmasligim uchunmi?


  —Yo‘q. Siz xonaning tarixini bu xonada birinchi bo‘lib o‘lgan odamdan boshlab bilasiz-ku.


  Mayk bilardi. Kevin O'Molli, tikuv mashinalarini sotish bilan shug‘ullanadigan savdogar 1910 yilning 13 oktyabrida shu xonada o‘z joniga qasd qilgandi.


  —Besh erkak va bir ayol xonaning yagona derazasidan o‘zlarini pastga tashlashgan, janob Enslin. Uch ayol va bir erkak ko‘p miqdorda uyqu dori ichib hayotdan ko‘z yumgan, ikki kishi karavotda, yana ikki kishi vannada, bir erkak hojatxonada o‘lik holda topilgan. Bir erkak 1970 yilda o‘zini kiyim javoni ichida osib o‘ldirgan...


  —Genri Storkin,-dedi Mayk.


  —Randolf Xayd bilagidagi tomirlarini kesib tashlagan. Demoqchimanki, janob Enslin, agar oltmish sakkiz yil davomida bu xonada o‘n ikki kishi o‘z joniga suiqasd qilgani sizni fikringizdan qaytara olmagan bo‘lsa, xizmatchilarning oh-vohlari sizga mutlaqo ta’sir qilmaydi.


  «Oh-vohlar, yaxshi», o‘yladi Mayk, yozayotgan kitobida bu iboradan foydalanishni mo‘ljallarkan.


  Maykni xizmatchilar va ularning oh-vohlari qiziqtirmasdi. To‘g‘ri, Olin aytgan suiqasdlar soni odamni ta’sirlantiradi. Ammo isbot... Avraam Linkoln va Jon Kennedilarning vitse-prezidentlarining familiyalari bir xil-Jonson bo‘lgan. Linkoln va Kennedi oxiri 60 bilan tugaydigan yilda prezidentlikka saylanishgan. Linkolnni «Kennedi» teatrida o‘ldirishgan, Kennedini «Linkoln» avtomobilida o‘ldirishgan. Xo‘sh, bu tasodiflar nimani isbotlaydi? Hech narsani.


  —Bu suiqasdlar mening kitobimda o‘z aksini topadi,-dedi Mayk


  —Gaplarimga yaxshilab quloq soling. Vining singlisi Selesta yurak xurujidan vafot etgan.


  —Ammo uning opasi soppa-sog‘. O’zingiz-chi, janob Olin, bu xonaga necha marta kirgansiz? Yuz martami? Ming martami?


  —Judayam qisqa vaqtga kirganman,-dedi Olin.-Bilasizmi, bu xuddi zaharli gaz bilan to‘ldirilgan xonaga kirgandek tarzda bo‘ladi. Bunday xonada nafas olmay turgan ma’qul. Bildim, o‘xshatishim sizga yoqmadi. Ammo ishonavering, bu zo‘r o‘xshatish bo‘ldi.


  U qo‘llarini iyagiga tiradi.


  —Ayrim odamlar bu xona ta’siriga tezroq va kuchliroq tushishadi. «Delfin» ochilganiga yuz yil bo‘ldi va bu vaqt davomida mehmonxona xizmatchilari 1408-zaharlangan xona ekanligiga ishonch hosil qilib bo‘lishgan. U haqda hech kim og‘iz ochmaydi, hech kim eslamaydi. O’n to‘rtinchi qavat boshqa mehmonxonalardagi kabi aslida o‘n uchinchi qavat ekanligini hamma biladi, lekin hech kim indamaydi. Bu ham xuddi shunga o‘xshash. Agar bu xona haqidagi hamma ma’lumotlar oshkor etilsa... o‘quvchilaringiz dahshatga tushishadi.


  Masalan men Nyu-Yorkdagi deyarli barcha mehmonxonalarda hech bo‘lmasa bir marta o‘z joniga suiqasd bo‘lganligiga shubha qilmayman, ammo faqat «Delfin»dagina o‘n ikki kishi bitta xonaning o‘zida o‘z jonlariga qasd qilishgan. 1408-xonada tabiiy o‘lim topganlarni aytganim yo‘q hali.


  —Necha kishi o‘lgan?-1408-xonada tabiiy o‘lim topgan odamlar ham bo‘lganligi Maykning xayoliga kelmagan edi.


  —O’ttiz kishi,-dedi Olin.-Kamida o‘ttiz. O’ttiz kishining o‘lganligini aniq bilaman.


  —Aldayapsiz!-so‘zlar Maykning og‘zidan otilib chiqdi.


  —Yo‘q, janob Enslin, ishontirib aytaman, aldayotganim yo‘q. Yoki siz bu xonani shunchaki irim uchun bo‘sh ushlab turishibdi deb o‘ylayapsizmi?


  Mayk Enslin yangi yozayotgan kitobida bu fikrni ham aytib o‘tib ketishni mo‘ljallagandi.


  —Mehmonxona biznesida irim va an’analar bor, janob Enslin, lekin biz ularning ishimizga xalaqit berishiga yo‘l qo‘ymaymiz. Xona bo‘shadimi, shu zahoti unga odam qo‘yamiz. Faqat bu qoida o‘n uchinchi qavatda joylashgan, eshigidagi raqamlarning umumiy yig‘indisi o‘n uchga teng bo‘lgan 1408-xonaga nisbatan qo‘llanilmaydi.


  Olin Mayk Enslinga sinchkov nazar tashladi.


  —Bu xonada nafaqat suiqasdlar, balki insultlar, infarktlar va tutqanoq xurujlari ham sodir bo‘lgan. Bir kishi, bu 1973 yilda sodir bo‘lgandi, sho‘rva quyilgan likopga cho‘kib ketgan. Siz bunday narsa bo‘lishi mumkin emas deyishingiz mumkin, ammo men o‘sha paytda mehmonxona xavfsizlik xizmatida ishlagan va o‘lim haqidagi guvohnomani o‘z ko‘zi bilan ko‘rgan odam bilan gaplashganman. Xonadagi g‘ayritabiiy kuch tush paytida sal bo‘shashgandek bo‘ladi. Ammo o‘sha paytda xonani yig‘ishtirishga kirgan ayrim xizmatchilar hozirda yurak kasalligi, qandli diabetga duchor bo‘lishgan. Uch yil oldin o‘sha qavatda isitish tizimi ishdan chiqqan va mehmonxonaning o‘sha paytdagi bosh muhandisi janob Nil hamma xonalarni, shu jumladan 1408-xonani ham tekshirib chiqqan. U o‘zini juda yaxshi qilgan, biroq ertasiga miyasiga qon quyilib o‘lgan.


  —Tasodif,-qo‘l siltadi Mayk. Lekin ichida Olinning mahoratiga tan berdi. Agar u bolalar oromgohida yetakchi bo‘lganida bormi, kechqurun arvohlar haqida hikoya qilganining ertasigayoq oromgohdagi bolalarning to‘qson foizi uyiga qochib ketgan bo‘lardi.


  —Tasodif,-takrorladi Olin achinish ohangida. U kalitni uzatdi.-Yuragingiz baquvvatmi ishqilib, janob Enslin? Qon bosimingiz, asabingiz joyidami?


  Mayk kalitni oldi.


  —Shikoyatim yo‘q,-dedi Mayk.-Undan tashqari, mening gavayicha omadli ko‘ylagim bor. Uni bekorga kiyib olmaganman.


  Olin Maykni o‘n to‘rtinchi qavatgacha kuzatib qo‘ymoqchi bo‘ldi.


  Zalda ularni bir erkak to‘xtatdi va Olinga bir nechta varaq uzatib, frantsuzchalab nimadir deb pichirladi. Olin ham unga o‘sha tilda nimadir dedi, bosh irg‘adi va barcha varaqlarga imzo chekdi. Bardan pianinoda «Nyu-Yorkda kuz» musiqasi ijro etilayotgani eshitildi.


  Erkak «mersi» deb ortiga qaytdi. Olin yana Maykdan chamadonini berishni so‘radi va u yana bu taklifni rad etdi. Liftda Maykning nigohi uch qator tugmachaga qadaldi. Har bir tugmachada raqamlar yozilgan bo‘lib, 12 raqamidan keyin 14 raqami kelardi. «O’zlaricha,-o‘yladi Mayk,-o‘rtadagi raqamni olib tashlashib, odamlarga uning borligini eslatmaslikka urinishibdi. Bema’nilik... biroq Olin baribir haq. Dunyoning deyarli barcha mamlakatlaridagi mehmonxonalarda shunaqa».


  —Janob Olin,-uzoq jimlikni Maykning ovozi buzdi.-Bir narsani so‘ramoqchiman. Agar 1408-xonadan shunchalik qo‘rqsangiz, nima uchun bu xonaga aslida hech kim bo‘lmasa ham mehmon joylashganini aytmaysiz? Yoki nega o‘z nomingizga qayd qildirib qo‘ymaysiz?


  —Inson huquqlarini himoya qiluvchi tashkilotlar va boshqa rasmiy muassasalar vakillari meni tovlamachilikda ayblashlaridan qo‘rqdim. Sizni 1408-xonaga joylashish fikridan qaytarolmaganimdek, «Stenli korporeyshn» kompaniyasi direktorlar kengashini bu xonada arvoh borligi uchun hech kimni qo‘ymayotganimga ishontirishim qiyin.


  Maykni janob Olinning so‘nggi gapi xavotirga soldi. «U endi meni fikrimdan qaytarishga urinmayapti,-o‘yladi u.-Ammo u 1408-xonada kimdir yoki nimadir borligiga ishonadi. Shak-shubhasiz ishonadi».


  12 raqami yozilgan tugmacha chirog‘i o‘chdi va 14-tugmacha yondi. Lift to‘xtadi. Eshiklar ochilib, qizil tusli gilam to‘shalgan mehmonxona yo‘lagi ko‘rindi. Yo‘lakni o‘n to‘qqizinchi asr uslubidagi gazli fonarlar yoritib turardi.


  —Yetib keldik,-dedi Olin.-Sizning qavatingiz. Kechirasiz, siz bilan shu yerda xayrlashaman. 1408-xona chap qo‘lda, yo‘lak oxirida. Zaruriyat bo‘lmasa bu xonaga yaqinlashmayman.


  Mayk Enslin lift kabinasidan chiqdi. Unda xuddi oyoqlari og‘irlashib ketgandek, 1408-xonaga borishni istashmayotgandek taassurot uyg‘ondi. U o‘girilib Olinga qaradi. Olin qo‘llarini orqasiga qilgancha turardi va Mayk uning rangi oqarib ketganini ko‘rdi. Keng, ajinsiz peshonasi esa ter bilan qoplangandi.


  —Xonada, tabiiyki, telefon bor,-dedi Olin.-Agar biror narsa yuz bersa qo‘ng‘iroq qilishga urinib ko‘rishingiz mumkin... Ammo telefon xonaning o‘zi xohlasagina ishlaydi.


  Mayk unga hazil bilan javob qaytarmoqchi bo‘ldi, ammo tili ham xuddi oyoqlaridek og‘irlashib ketgandi.


  Olin bir qo‘lini oldinga uzatdi va Mayk uning qo‘li qaltirayotganini ko‘rdi.


  —Janob Enslin. Mayk. Unday qilmang. Xudo haqqi...


  U shu so‘zlarni aytishi bilan lift eshiklari yopildi. Mayk mehmonxonaning jimjit yo‘lagida bir oz turib qoldi. U lift chaqiruv tugmasini bosmoqchi ham bo‘ldi.


  Ammo agar tugmani bossa, Olin g‘olib chiqadi. Yozayotgan kitobining eng yaxshi bobi o‘rni esa bo‘sh qoladi.


  Mayk lift chaqirish o‘rniga qo‘lini ko‘tardi va qulog‘idagi sigaretni ushlab o‘zini xavotirli fikrlardan chalg‘itdi, so‘ng esa omad keltiruvchi gavayicha ko‘ylagining yoqasini to‘g‘riladi. U 1408-xona tomon qadam tashladi.


  Mayk Enslinning 1408-xonada o‘tkazgan qisqagina (etmish daqiqa) damlaridan qolgan yagona narsa diktofonga yozilgan o‘n bir daqiqalik yozuv bo‘ldi. Diktofon ozgina burishib qolgan, lekin tasmaga zarar yetmagan. Eng g‘aroyibi, tasmaga deyarli hech narsa yozilmagan, ammo yozilgan narsa esa yanada g‘aroyib.


  Diktofonni unga bundan besh yil burun ajrashib ketgan xotini sovg‘a qilgandi. Mayk uni ilk safariga (Kanzasdagi Rilsbi fermasiga) beshta daftar va qalamlarga qo‘shimcha sifatida o‘zi bilan olib borgandi. Hozir, 1408-xonaga esa u beshta to‘qson daqiqalik kassetaga qo‘shimcha sifatida bitta daftar va qalam olib kelgandi. Oltinchi kassetani uyidan chiqayotib diktofonga joylashtirgandi.


  Ko‘nglidan kechayotgan fikrlarni va o‘zi borgan joydagi ovozlarni aks ettirish diktofonda osonroq edi. U ko‘plab sirli makonlarga borgan, ammo birorta ham g‘ayritabiiy hodisaga duch kelmagandi. O’tgan yillar davomida «Soni» diktofoni uning ajralmas hamrohiga aylanib qolgandi.


  1408-xona bilan muammo u xonaga kirmasidan boshlandi.


  Mayk eshikka qararkan, uning qiyshiqligini ko‘rdi.


  Butun eshik emas, uning chap tomoni sal qiyshaygandi. Keyin esa eshik xuddi dengizda kema chayqalgandek oldinga-orqaga, o‘ngga-chapga og‘a boshladi. Maykning ko‘ngli ag‘darilayozdi.


  U engashdi (bosh aylanishi va ko‘ngil aynishi shu zahoti qoldi, eshikning qiyshiq qismi to‘g‘rilandi), chamadonidan diktofonini oldi. So‘ngra yozuv tugmachasini bosdi va «Eshik meni bir tomonga og‘ib o‘ziga xos tarzda kutib olmoqda» deyish uchun og‘zini ochdi.


  U «eshik» dediyu jim bo‘ldi. Mayk diktofonni o‘chirdi. Chunki eshik to‘g‘ri bo‘lib qolgandi. Mayk o‘girilib, 1409-xona eshigiga qaradi, keyin nigohini yana 1408-xona eshigiga qaratdi. Ikkala eshik ham bir xil turardi. Hech qanday og‘ish yo‘q, to‘g‘ri to‘rtburchak shaklidagi eshiklar.


  Mayk yana engashdi, diktofon ushlab turgan qo‘li bilan chamadonini ko‘tardi, bu qo‘lidagi kalitni esa qulf tirqishiga uzatdi.


  Eshik yana qiyshayib qolgandi.


  Bu safar o‘ng tomoni qiyshaygandi.


  —Bo‘lishi mumkin emas,-ming‘irladi Mayk, ammo yana ko‘ngli oza boshladi. U ikki yil ilgari Angliyaga kemada borgan va o‘shanda adabini yegandi. Bir kuni bo‘ron turib, kema chayqalgandi. Maykning esida, u kayutada yotgancha qusishga uringan, ammo ichi ag‘darilguday o‘qchisa-da qusa olmagandi. Eshikka, stol yoki stulga qarasa boshi tinmay aylangandi...


  «Hammasiga Olin aybdor,-o‘yladi Mayk.-U istaganiga erishyapti. Agar hozir meni shu holatda ko‘rganida rosa ustimdan kulayotgan bo‘lardi».


  Va shu payt uning miyasiga «Olin ayni damda hammasini ko‘rib turibdi» degan fikr urildi. Mayk eshikdan nigohini olishi bilan bosh aylanishi va ko‘ngil aynishi o‘tib ketganini sezmasdan yo‘lakka alangladi. Shiftda, liftning chap tarafida u izlagan narsasini ko‘rdi: ichki kuzatuv kamerasi. Mehmonxona xavfsizlik xizmati xodimlaridan biri ekran oldida doimiy ravishda navbatchilik qilib tursa kerak va Maykning ishonchi komil, Olin hozir uning yonida turgancha xuddi maymundek tirjayib uning ahvolini tomosha qilyapti. «Qaytib bizga huquqini eslatmaydigan va advokatini jo‘natmaydigan bo‘ladi», deydi Olin. «Qarang-qarang!-xitob qiladi xavfsizlik xizmati xodimi hiringlagancha.-Rangi devordek oqarib ketibdi, hali eshikni ochgani ham yo‘q. Bopladingiz, boss! Qaltirashini qarang».


  «Bekorlarni aytibsanlar,-o‘yladi Mayk.-Men oila a’zolari o‘ldirilgan Rilsbilarning uyida uxlaganman. Ser Devid Smayt xotinlarini cho‘ktirib o‘ldirgan vannaxonada cho‘milganman. Bolalarni qo‘rqitish uchun aytiladigan cho‘pchaklarga ishonmay qo‘yganimga ancha bo‘lgan. Meni boplaganlaring yo‘q!»


  U eshikka boqdi: tekis, to‘g‘ri to‘rtburchak. Nimadir deb ming‘irladi va kalitni qulf tirqishiga solib buradi. Eshik ochildi. Mayk ichkariga kirdi. U devordan chiroq tugmasini paypaslab topdi va tugmani bosdi. Shiftga o‘rnatilgan billur qandillardagi chiroqlar nur sochdi. Xona burchagidagi stol ustiga o‘rnatilgan stol chirog‘i ham yondi.


  Stol deraza oldiga o‘rnatilgan, bu yerdan Oltmish birinchi ko‘chani tomosha qilish... yoki o‘zini pastga tashlash mumkin edi. Agarda shunday istak paydo bo‘lsa...


  Mayk chamadonini ostona yoniga qo‘ydi, eshikni yopdi va diktofonning yozuv tugmasini bosdi. Qizil chiroqcha yondi.


  —Olinning aytishicha, men qarab turgan derazadan olti kishi o‘zini pastga tashlagan,-gapini boshladi Mayk,-ammo bu oqshom men o‘zimni «Delfin» mehmonxonasining o‘n to‘rtinchi, kechirasizlar, o‘n uchinchi qavatidan tashlamoqchi emasman. Fikri ojizimcha, 1408-xona yarim lyuks deb ataladigan xonalar toifasiga kiradi. Men turgan xonada ikkita stul, divan, yozuv stoli, televizor va minibar bor. Polga to‘shalgan gilam Olinning xonasidagi fors gilamiga teng kelolmaydi. Devorlarga gulqog‘oz yopishtirilgan. Ular... bir daqiqa...


  Agar tasmani tinglayotgan bo‘lsangiz, shu lahzada chiqillagan tovushni eshitasiz: Mayk to‘xtash tugmasini bosadi. Umuman olganda, butun yozuv qisqa-qisqa bo‘laklardan iborat. Buning ustiga, har bir bo‘lakdan keyin ovoz ohangi o‘zgaradi. Yozuv boshlanishida muhim ish bilan band bo‘lgan kishi gapirgan bo‘lsa, keyingi yozuv nima bo‘layotganini anglamayotgan, xuddi o‘zi bilan o‘zi gaplashayotgan odamning ovoziga o‘xshaydi. Tinglovchi yozuvni oxirigacha eshitarkan, bu gaplarni gapirgan odam aqldan ozmagan bo‘lsa-da, atrofida nimalar bo‘layotganini idrok qilolmaganligiga ishonch hosil qiladi va shuning o‘ziyoq bir narsani anglatadi: 1408-xonada qandaydir g‘ayritabiiy voqea yuz bergan.


  Mayk diktofonni o‘chirgan onda devordagi suratlarga ko‘zi tushgandi. Devorda jami uchta surat bor edi: yigirmanchi yillar uslubida kiyingan ayolning zinada turgani tasvirlangan surat, to‘lqinlar osha suzayotgan yelkanli kema va sariq-malla ranglardan hosil bo‘lgan natyurmort: olmalar, bananlar, apelsinlar. Suratlar oyna ostiga olingan bo‘lib, hammasi qiyshayib turardi.


  Zinadagi xonim suratining chap burchagi o‘ng tomoniga nisbatan kamida ikki santimetr pastroqda edi. Yo‘lovchilari baliqlarni tomosha qilayotgan yelkanli kema surati ham xuddi shu ko‘rinishda edi. Natyurmortning esa chap burchagi o‘ng burchagiga nisbatan balandroqda edi. Ko‘ngil aynish boshlanishi uchun suratga qarashning o‘zi kifoya edi. Suratlar ustidagi oynani chang qop­lagandi. U oynalardan birini barmog‘i bilan artib ko‘rdi. Chang qandaydir yog‘li, yopishqoqdek taassurot uyg‘otdi. U suratlarni to‘g‘rilab, ortiga tisarildi va ularga birma-bir qarab chiqdi: barcha suratlar to‘g‘ri turardi.


  U ko‘zlarini yumdi, to‘rt marta chuqur-chuqur nafas olib, bir oz nafasini ushlab turdi va nafas chiqardi. Ilgari hech qachon bunaqa hodisaga duch kelmagandi: na arvohlari bilan nom chiqargan qabristonlarda va na qadimiy qo‘rg‘onlarda.


  «Bu Olinning ishi. U seni gipnoz qilgan, lekin sen uning izmidan chiqa olding,-dedi ichida qandaydir ovoz.-Sen bu la’nati xonada bir tunni o‘tkazishing shart. Eng asosiysi, Olinga yutqazmaslik lozim. Uning bu xonada o‘ttiz kishi o‘lgani haqidagi cho‘pchagi yolg‘on bo‘lib chiqishi kerak. Shuning uchun nafas ol... chiqar».


  U naq bir yarim daqiqa nafas olib-chiqardi va ko‘zlarini ochganida o‘zini ancha yaxshi his qilayotgandi.


  U yozuv tugmasini bosdi. Qizil chiroq yondi. «Bir daqiqacha boshim aylandi,-u yozuv stoli tomon yaqinlashdi.-Menimcha, Olinning xonasidagi ichkilikning ta’siri bo‘lsa kerak. Havo dim. Lekin mog‘or yoki chang isi kelmayapti. Olin xona shamollatib turilishini aytgandi, ammo dim».


  Yozuv stoli ustida ichiga bir quti gugurt solingan qalin shishadan yasalgan kuldon turardi. Gugurt qutisiga «Delfin» mehmonxonasi tasviri va mehmonxona eshigi yonida turgan eshikbon surati tushirilgandi.


  —Gugurt qutisi bu yerga xuddi 1955 yildan kelib qolganga o‘xshaydi,-Mayk qutini ko‘ylagi cho‘ntagiga soldi.-Uni esdalik sifatida olib qo‘yaman. Endi esa xonaga toza havo kiritish payti keldi.


  U diktofonni stol ustiga qo‘ydi.


  —G’alaba!-dedi Mayk.-G’alaba! Derazaning pastki qismi zo‘rg‘a ochildi, yuqori qismini ochish esa oson bo‘ldi. Beshinchi avenyudagi avtomobillar oqimining shovqinini eshityapman. Qaerdadir saksofon chalishyapti, menimcha, ikki kvartal naridagi «Plaza» mehmonxonasida bo‘lsa kerak. Bu tovush menga akamni eslatyapti.


  Mayk qizil chiroqchaga tikilgancha jim bo‘lib qoldi. Chiroqcha uni xuddi bir nimada ayblayotgandek edi. Uning akasi «tamaki urushi»ning navbatdagi qurboni bo‘lgan. Mayk shu zahoti yengil tortdi. Xo‘sh, nima bo‘pti?


  —Aslida akamni Konnektikut yo‘lida bo‘rilar yeb qo‘yishgan,-dedi u va hiringlagancha diktofonni o‘chirdi.


  Mayk yotoqxona eshigi tomon qadam tashladi. U ichkariga kirdi va qo‘llari bilan devorni paypaslagancha chiroq tugmasini qidirdi. Chiroqni yoqdi. Shiftdagi billur qandildan taralgan nur yotoqxonani yoritdi. Ikki kishilik karavot ustiga sariq ko‘rpajild to‘shalgandi. 


  Mayk karavotga yaqinlashdi. Karavotning ikkala tarafiga javonchalar qo‘yilgandi. Ulardan birining ustida qora rangli, raqam teradigan diski katta telefon turardi. Diskning barmoq tiqiladigan teshikchalari unga ko‘zlarni eslatdi. Ikkinchi javon ustida olxo‘ri solingan idish bor edi. 


  Ko‘rpajild ustida taomnoma yotardi. Mayk karavot chetiga o‘tirdi va taomnomani qo‘liga oldi. Taomnoma frantsuz tilida yozilgan bo‘lsa-da, u bu tilni bilgani uchun taomlardan biri axlat aralashtirilgan tovuq go‘shti ekanligini tushundi.


  U ko‘zlarini yumib ochdi.


  Taomnoma frantsuzcha o‘rniga ruscha bo‘lib qolgandi. 


  U ko‘zlarini yana yumib ochdi.


  Ruschaning o‘rniga italyancha yozuv turardi. 


  Ko‘zlarini yumib ochdi. 


  Yozuvlar g‘oyib bo‘lgandi. Endi Maykning qo‘lidagi qog‘ozda oyog‘iga bo‘ri tishlarini botirib turgan bola surati qarab turardi.


  «Bular yo‘q narsalar», o‘yladi Mayk. Bu safar uning qo‘lida ingliz tilida yozilgan taomnoma turardi.


  U xuddi qabrdek tor tuyulayotgan devor va karavot oralig‘idan asta sirg‘alib chiqdi. Yuragi shu darajada kuchli urardiki, yuragining har bir urishi nafaqat ko‘krak qafasida, balki bo‘yni va bo‘g‘imlarida ham sezilardi. Ko‘zlari kosasidan chiqib ketguday holatda edi. 1408-xonada qandaydir g‘ayritabiiy narsa bor, aniq bor. Olin zaharli gaz haqida gapirgandi. Bularning bari Olinning ishi. Havo aylanib turuvchi tirqishlardan xonaga gaz yuborishgan. U atrofga alangladi, ammo havo aylanib turuvchi tirqishga ko‘zi tushmadi. 


  Ko‘zlari qo‘rquvdan katta-katta ochilgan Mayk yotoqxonaga nazar tashladi. Karavotning chap tomonida turgan javon ustidagi idish ichidagi olxo‘risi bilan g‘oyib bo‘lgandi. Mayk ortiga o‘girildi va eshik tomon bir qadam tashlab to‘xtab qoldi. Devorda surat osig‘liq turardi. U yotoqxonaga kirganida hech qanday suratga ko‘zi tushmagandi.


  -Bu yerdan chiqishim kerak,-pichirladi u va gandiraklagancha mehmonxonaga chiqdi. Birdan u har qadam tashlaganda chapillagan tovush chiqayotganini, pol esa yumshab borayotganini sezib qoldi. 


  Devordagi suratlar yana qiyshayib qolgan, ammo o‘zgarishlar faqat shulardangina iborat emasdi. Zinadagi ayol ko‘ylagi etagini ko‘tarib olgandi. U Maykka tikilgancha tishlarini irjaytirib turardi. Yelkanli kemada ranglari oqarib ketgan erkak va ayollar tizilishib turishardi. Suratning chap qismida turgan jigarrang kostyumli erkak qo‘liga shlyapasini ushlab olgan, yuzida dahshat ifodasi qotib qolgandi. Mayk uni tanidi: Kevin O'Molli, 1408-xonada o‘z joniga qasd qilgan eng birinchi inson. O'Mollining yonida shu xonadan narigi dunyoga ravona bo‘lgan insonlar turishar, ularning ham yuzlari dahshatdan bujmayib ketgandi. Uchinchi suratda esa mevalar o‘rnida inson boshi turardi.


  Mayk hansiragancha suratlardan ko‘zini uzdi va yozuv stoliga yaqinlashdi. Ochiq derazadan kirayotgan shabada pardani hilpiratayotganini ko‘rdi, biroq hech qanday shabadani his qilmadi. Xona xuddi ichkariga kirayotgan havoni yutib yuborayotgandek edi. Beshinchi avenyudagi avtomobillar shovqini unga uzoq-uzoqlardan eshitildi.


  «Bas qil» demoqchi bo‘ldi Mayk, lekin u gapirish qobiliyatidan mahrum bo‘lgandi. Yuragi dahshatli tezlikda urar, agar yana ozgina tezroq ursa yorilib ketishi aniq edi.


  Xuddi uzoq masofaga yugurayotgan sportchi marra oxiriga yetgani singari Mayk og‘zini katta ochgancha nafas olib kaftini ko‘kragiga bosdi. Va ko‘krak cho‘ntagida diktofon turganini his qildi. O’ziga qadrdon buyumni his qilish uni ma’lum darajada o‘ziga keltirdi. U nimadir deb ming‘irladi. Mayk boshi aylanayotganini sezdi va oshqozoni xuddi hozir tashqariga ag‘darilib chiqadigandek tuyuldi. 


  Ammo u sal bo‘lsa-da o‘ziga kelgan, bir narsani anglab turardi: vaqt borligida birortasini yordamga chaqirishi shart. Tirjayayotgan Olin, uning havo aylanib turuvchi tirqishdan gaz kiritgani haqidagi fikrlar uning miyasini batamom tark etgandi. Hamma gap mana shu xonaning o‘zida. 


  U go‘shakni olish uchun qo‘lini shahd bilan telefonga uzatdi. Aslida esa qo‘li xuddi suv ostida suzayotgandek asta-sekinlik bilan telefon tomon cho‘zilayotganini kuzatdi. U hattoki havo pufakchalarini ko‘rmayotganiga ajablandi ham. 


  Barmoqlari go‘shakni tutdi, ko‘tardi. Ikkinchi qo‘li esa shunday ohistalik bilan raqamli diskka uzatilib raqam terdi. U go‘shakni qulog‘iga tutdi.


  Go‘shakdan xirillagan ovoz eshitildi: «Bu to‘qqiz! To‘qqiz! To‘qqiz! Bu o‘n! O’n! Hamma yaqinlaring o‘ldi! Bu olti! Olti!»


  Mayk ovozga dahshat bilan quloq solib turdi. Ovoz mashinaga ham, odamga ham tegishli emasdi-bu ovoz xonaniki edi. 


  Maykning qo‘lidagi go‘shak barmoqlari orasidan sirg‘alib yerga tushdi. Uning oshqozoni g‘ijimlab og‘rirdi.


  U qulog‘iga qistirilgan sigaretni qo‘liga oldi, lablari orasiga qistirdi, cho‘ntagidan gugurtni chiqardi. 


  Xona uning ko‘z o‘ngida eriy boshladi.


  Tekis burchak va chiziqlar bukila boshladi. Shiftga osilgan billur qandil ulkan so‘lak tomchisiga aylandi. Suratlar ham egilib-bukila boshladi. Suratdagi ayol tishlarini irjaytirgancha zina bo‘ylab yuqoriga yugurib ketdi. Telefondan quloqni yorib yuborgudek ovoz tinmay eshitilib turardi: «Besh! Bu besh! Bu xona seni tinch qo‘ymaydi! Sakkiz!»


  Yotoqxona va yo‘lakka chiqiladigan eshiklar bo‘yiga pasayib, eniga kengaya boshladi. Xonada sariq-mallarang nur paydo bo‘ldi. Mayk gulqog‘ozlarning yirtilib, og‘iz shakliga kirayotganini ko‘rdi. «Olti!-bo‘kirardi telefon.-Olti!»


  Mayk o‘ylab ham o‘tirmasdan, u o‘ylaydigan holatda emasdi ham, og‘zini ochgancha gugurt cho‘pini qo‘liga oldi, labidagi sigaret tushib ketdi. Cho‘pni quti yoniga ishqaladi va darhol quti ichidagi cho‘plarga tutashtirdi. «P-sh-shsh»-gugurt cho‘plari alanga oldi, burniga yonayotgan oltingugurt hidi urildi. Va Mayk o‘ylab ham o‘tirmasdan yonayotgan qutini ko‘ylagiga tegizdi. Ko‘ylak shu zahoti «lov» etib alanga oldi. Mayk darhol o‘ziga keldi.


  Xonada hali ham g‘ayritabiiy voqealar yuz berayotgandi. Mayk xuddi g‘or ichida turgandek edi. Pol, devor va shift tasavvur qilib bo‘lmas darajada og‘ayotgandi. Surat osilgan devor u tomon yaqinlashib kelardi.


  Iyagini yalay boshlagan olov tili uni yana o‘ziga keltirdi. Yonayotgan ko‘ylak taftini his qilgan Mayk yo‘lakka olib chiqadigan eshik tomon tashlandi. Devorlar zirilladi. Mayk eshik tutqichini buradi, eshik ochildi.


  Elliginchi yillardagi mashhur bir qo‘shiqda sevgi dunyoni o‘zgartirishi, lekin bunga tasodif sabab bo‘lishi aytiladi. Rufus Diaborn, 1414-xonaga joy­lashgan savdogar «Zinger tikuv mashinalari» kompaniyasida ishlardi. Nyu-Yorkka kompaniya rahbariyati bilan muzokara olib borish uchun Texasdan kelgandi. 1408-xonaga joylashgan ilk mehmon derazadan o‘zini tashlab joniga qasd qilgan bo‘lsa, tikuv mashinalarini sotadigan yana bir savdogar arvohlar joylashgan mehmonxonalar haqida kitob yozayotgan yozuvchining hayotini saqlab qoldi.


  Shuni ham aytib o‘tish joiz, Diabornning o‘zi ham hammasi qanday yuz berganini aniq eslolmaydi. Uning aytishicha, yo‘lakka olov ichida qolgan odam yugurib chiqqan. Undan keyingi voqealar esa mavhumlik pardasiga o‘ralgan. U o‘sha paytda xonasiga bir paqircha muz ko‘tarib qaytayotgandi.


  U bir narsaga amin edi, lekin muxbirlarga bu haqda indamadi, chunki bu hodisaga mantiqiy izoh topolmagandi. Olov ichida chinqirayotgan odamning ovozi borgan sari ko‘tarilib borar, unga xuddi oldida odam emas, balki magnitofon turganday va magnitofon ovozini kimdir tinmay balandlatayotganday tuyulgandi. Bu qanday sodir bo‘lishi mumkinligini Diaborn aslo tushunolmadi. 


  Ammo o‘sha paytda u bu haqda o‘ylab ham o‘tirmadi. Qo‘lidagi muz to‘la paqircha bilan yonayotgan odam tomon tashlandi. Bu odam xonasidan yugurib chiqib to‘g‘ridagi eshikka urilib yerga qulagandi. Ayni shu damda Diaborn uning yoniga yetib keldi. Uni tizzasi bilan bosib, muz to‘la paqirchani uning ustiga ag‘dardi.


  U muz bo‘laklari ostida kiyimi tutayotgan kishini chalqanchasiga yotqizdi va qolgan-qutgan uchqunlarni o‘chirishga tutindi...


  Diaborn kutilmaganda boshini ko‘tardi va... hozirgina yerda yotgan kishi chiqqan xonadan ajoyib nur taralayotganini ko‘rdi, bu nur uni o‘ziga chorladi. U ichkariga kirishga chog‘landi.


  Mayk ham Diabornning hayotini saqlab qoldi deyish mumkin. U Diabornning o‘rnidan turayotganini ko‘rdi, uning yuzida 1408-xonadan taralayotgan nur jilvalanardi. Mayk Diabornning shimi pochasidan ushladi:


  —U yoqqa kirmang,-pichirladi u.-Qaytib chiqmaysiz.


  Diaborn to‘xtab qoldi, yuzlari pufakchalarga to‘lib ketgan kishiga tikildi.


  —U yerda arvohlar bor,-dedi Mayk va 1408-xona eshigi taraqlab yopildi.


  «Zinger tikuv mashinalari» kompaniyasining eng yaxshi sotuvchilaridan biri bo‘lgan Rufus Diaborn lift tomon yugurdi va yong‘indan ogohlantiruvchi qo‘ng‘iroq tugmasini bosdi.


  «Kuyish jarohatini davolash» jurnalining o‘n oltinchi sonida Mayk Enslinning fotosurati bosilgan. Bu surat Mayk «Delfin» mehmonxonasining 1408-xonasida bo‘lganidan so‘ng o‘n olti oy o‘tgach chop etilgan. Suratda Maykning chap ko‘kragidagi oq kvadrat shakli tasvirlangan. Bu uning cho‘ntagida bo‘lgan diktofonning izi. 


  Diktofonning burchaklari erib ketgan, lekin ishlaydi va ichidagi tasma ham bus-butun saqlanib qolgan. Maykning agenti Sem Farrell tasmadagi yozuvlarni eshitib bo‘lishi bilan qo‘rquvdan eti jimirlagancha tasmani seyf ichiga solib qo‘ygan. U yozuvni eshitishni so‘rab iltimos qilganlarning barchasiga rad javobini beradi.


  Yozuvni eshitishdan qo‘rqsa-da, Farrel Mayk uni eshitishini va yangi kitobini yozishda yozuvdan foydalanishini istaydi. Farrelning fikricha, uning bo‘lajak kitobi Maykning oldin yozgan barcha kitoblarini qo‘shib hisoblaganda ham adadi jihatidan ortda qoldirishi tayin. U Maykning bundan buyon arvohlar haqida umuman kitob yozmasligi haqidagi bayonotiga ishonmaydi. Mayk Enslin haqida esa uning omadi kelgan deyish mumkin. Buni uning o‘zi ham yaxshi biladi. Agar janob Diaborn bo‘lmaganida u teri ko‘chirish bo‘yicha to‘rtta emas, yigirma-o‘ttizta operatsiyani boshidan o‘tkazishi mumkin edi. Agar «Delfin» mehmonxonasi surati tushirilgan gugurt qutisi bo‘lmaganida u halok bo‘lishi aniq edi. Faqat, ekspertlar uning insult yoki infarkt bo‘lib o‘lganini qayd etishardi. 


  Sem Farrell Mayk yozuvchilik faoliyatini tugatganiga ishonmaydi, lekin buning ahamiyati yo‘q. Maykning o‘zi yozuvchilik faoliyatini yakunlaganiga ishonchi komil. U qo‘liga qalam ushlolmaydigan bo‘lib qolgan. Ba’zan ruchka yoki magnitofonga ko‘zi tushishi bilanoq «Suratlar qiyshayib qoldi» degan fikr miyasiga uriladi. Qon bosimi ham tez-tez ko‘tariladigan bo‘lib qolgan, ko‘zi ham xiralashib qoldi, bel og‘rig‘i bezovta qilib turadi... ammo yashasa bo‘ladi. Ba’zida u qo‘rqinchli tush ko‘rib uyg‘onib ketadi, biroq qanday tush ko‘rganini eslolmaydi. Hozirda u Long-Aylendda yashaydi va havo yaxshi kunlari atrofni aylangani chiqadi.


  U sog‘ligi yaxshilanib ketishiga umid bilan yashamoqda. Ammo u hozircha xonasidagi chiroqni o‘chirmasdan uxlaydi. Uyida telefon apparati yo‘q, chunki go‘shakni qo‘liga olishi bilan «Bu to‘qqiz! To‘qqiz! To‘qqiz! Bu o‘n! O’n! Hamma yaqinlaring o‘ldi!» degan ovozni eshitishdan qo‘rqadi.


  Kun botayotganda esa eshik va derazalaridagi barcha pardalarni tushirib oladi. Chunki u ufqning qizarayotgan rangiga toqat qilolmaydigan bo‘lib qolgan. 


  Dilshodbek Asqarov tarjimasi


  Stiven King



  JANG


  (hikoya)


  -Janob Rensho?


  Bino xizmatchisining ovozi Renshoni liftga yetay deganida to‘xtatdi. U ortiga o‘girildi va qo‘lidagi sumkani narigi qo‘liga oldi. Pidjagining ichki cho‘ntagida yigirma va ellik dollarlik pullar solingan og‘ir xatjild shitirladi. U ishini a’lo darajada bajargan va Tashkilot uning haqidan yigirma foiz olib qolgan bo‘lsa-da yaxshigina pul to‘lagandi. Rensho xonasiga kirib uxlamoqchi edi.


  -Nima gap?


  -Sizga jo‘natma kelibdi. Marhamat, imzo cheking.


  Rensho uf tortdi va qutiga o‘ychan qaradi. Qutiga uning ism-sharifi va manzili yozilgan qog‘oz parchasi yopishtirilgandi. U qutini olib silkitib ko‘rdi, nimadir shiqirladi.


  -Xonangizga olib kirib beraylikmi, janob Rensho?


  -Yo‘q, o‘zim.


  Uzunligi yarim metrga yaqin bo‘lgan qutini qo‘ltig‘i ostida ko‘tarish noqulay edi. U qutini lift poliga qo‘ydi va bir nechta tugmalar joylashgan quticha tirqishiga kalit solib buradi. Rensho binoning eng yuqori qavatidagi hashamatli xonadonda istiqomat qilardi. Lift asta yuqoriga ko‘tarildi. U ko‘zlarini yumdi va oxirgi ishini xayolidan o‘tkazdi.


  Avvaliga har doimgidek Kel Beyts qo‘ng‘iroq qildi:


  -Jonni, bo‘shmisan?


  Rensho yaxshi va ishonchli mutaxassis, u bir yilda bor-yo‘g‘i ikki marta bo‘sh bo‘ladi, xizmati uchun kamida o‘n ming dollar oladi, mijozlar uning bexato yirtqichlik faoliyati uchun haq to‘lashadi. Jon Rensho odam o‘ldirishga ixtisoslashgan YIRTQICh.


  Beytsning qo‘ng‘irog‘idan so‘ng Rensho pochta qutisidan ichiga kimningdir ism-sharifi hamda manzili yozilgan qog‘oz va fotosurat solingan xatjildni oldi. U qog‘ozdagi yozuvlarni eslab qoldi, xatjildni esa ichidagilari bilan yondirib tashladi. 


  Fotosuratdagi shaxs Mayamidagi «Morris o‘yinchoq ishlab chiqarish kompaniyasi» egasi va asoschisi Gans Morris edi. Bu nusxa kimgadir xalaqit bergan, u xalaqit bergan kishi Tashkilotga murojaat qilgan va Kel Beyts Jon Rensho bilan gaplashgandi...


  Lift eshiklari ochildi, u qutini qo‘ltig‘i ostiga qistirdi, yo‘lakka chiqdi va xonasiga kirdi. Keng xona aprel quyoshining nurlaridan yorishib ketgandi. Rensho bir necha soniya o‘zini nurga solib turdi, qutini eshik yonidagi stol ustiga qo‘ydi, pul solingan xatjildni tashladi, bo‘yinbog‘ini bo‘shatdi va ayvonga chiqdi.


  Tashqari sovuq edi, shamol uning yupqa paltosidan o‘tib etini junjiktirdi. Ammo Rensho bir daqiqacha xuddi butun mamlakatni zabt etgan sarkardadek shaharni kuzatdi. Ko‘chalardan mashinalar xuddi qo‘ng‘izlardek g‘izillab o‘tib turardi. Sharq tomonda, osmono‘par binolar ustida teleantennalar xuddi o‘rmondek ko‘zga tashlanardi.


  U ichkariga qaytdi, ayvon eshigini yopdi va vannaxonaga kirib ketdi.


  Qirq daqiqadan keyin Jon Rensho vannaxonadan chiqdi va qutini sinchkovlik bilan ko‘zdan kechira boshladi.


  «Qutida bomba bor».


  Qutida bomba yo‘q, lekin qutida bomba bor deb tasavvur qilish kerak. U doim shunday qiladi va aynan shuning uchun boshqalar allaqachon narigi dunyoga ravona bo‘lishgan bir paytda u xotirjam umrguzaronlik qilib kelmoqda.


  Agar bu bomba bo‘lsa, unda soat mexanizmi yo‘q-quti ichidan hech qanday chiqillagan ovoz kelmayapti. Ammo hozirda plastik portlatgichdan foydalanishyapti.


  Rensho pochta muhriga qaradi: Mayami, 15 aprel. Besh kun burun jo‘natilgan. Soat mexanizmi bilan ishlaydigan bomba allaqachon portlab ketgan bo‘lardi. 


  U qo‘llarini ko‘ksiga chalishtirgancha qutiga astoydil nazar tashladi. Morrisning yaqinlari Renshoning manzilini qaerdan bilishgani uni hozir qiziqtirmasdi. Bu savolni u keyinroq Beytsga beradi. Hozir bu muhimmas.


  U hamyonidan plastik kalendar chiqardi va qutini o‘rab turgan yopishqoq tasmani kesdi. Engashib, qutini hidlab ko‘rdi. Qog‘ozdan boshqa narsaning hidi kelmadi. U qutini ozgina teshib, quti ichiga mo‘raladi: yashil quticha ko‘rindi. Rensho o‘tirdi va pichoq bilan qutichani o‘rab turgan tasmani kesdi.


  Qutichaga «Amerikalik veteran Joning vetnamcha sandig‘i» deb yozilgandi. Bu yozuv ostidan quyidagi so‘zlar bitilgandi: «Yigirmata piyoda askar, o‘nta vertolyot, ikkita pulemyotchi, ikkita shifokor, ikkita granatomyot, to‘rtta «jip». Eng pastda, burchakda «Morris o‘yinchoq ishlab chiqarish kompaniyasi» degan yozuv bor edi.


  Rensho sandiqcha qopqog‘ini ko‘tardi. Sandiqcha ichida nimadir harakatlandi. 


  Jon xona chirog‘ini yoqish uchun o‘rnidan turdi.


  «Vetnamcha sandiq» qimirladi. Kutilmaganda u yonboshiga ag‘darildi va gilam ustiga tushdi. Sandiqcha qopqog‘i ochilib ketdi.


  Har birining bo‘yi to‘rt santimetrdan bo‘lgan kichkina askarchalar sandiqcha ichidan o‘rmalab chiqa boshlashdi. Rensho ulardan ko‘z uzmay qarab turardi. Rensho bunday voqea bo‘lishi mumkin emasligini o‘ylamas, butun fikr-zikri qanday xavfga duch kelgani va tirik qolish uchun nima qilish kerakligida edi.


  Askarchalar jangovar kiyimda, yelkalariga xalta va mitti miltiqlar osib olishgandi. Ikkitasi Renshoga tikilib turishardi.


  Besh, o‘n, o‘n ikki va nihoyat yigirma. Ulardan biri boshqalariga imo-ishora bilan buyruq berdi. Qolgan askarchalar bir tekis safga tizilishdi. 


  Rensho divanda turgan katta yostiqni qo‘liga oldi va sandiqchaga yaqinlashdi. Komandir o‘girildi va qo‘lini silkitdi. Piyoda askarlar miltiqlarini qo‘llariga olishdi, paqillagan tovushlar yangradi va Rensho xuddi ari chaqqandek og‘riqni tuydi.


  U yostiqni irg‘itdi, askarchalar yiqilib tushishdi. Shu payt sandiqcha ichidan xuddi ninachiga o‘xshab yashil rangli vertolyotlar g‘uvillab havoga ko‘tarildi.


  Renshoning qulog‘iga eshitilar-eshitilmas «paq-puq» etgan tovushlar yetib keldi. U vertolyotlar eshiklarida pulemyotlarning miltillayotgan uchqunlarini ko‘rdi va xuddi kimdir uning qorni, qo‘li, bo‘yniga igna sanchayotgandek tuyuldi. U shaxd bilan qo‘lini uzatib vertolyotlardan birini ushladi va barmoqlarida dahshatli og‘riqni his qildi-vertolyot parraklari uning barmog‘ini sindirib tashlagandi. Qolgan vertolyotlar undan uzoqroqqa ketishdi va aylana hosil qilib uchishda davom etishdi. Unga jarohat yetkazgan vertolyot gilamga quladi.


  Rensho oyog‘idagi kutilmagan og‘riqdan baqirib yubordi. Askarchalardan biri uning poyabzali ustida turgancha oyog‘iga xanjar sanchardi.


  Rensho oyog‘ini silkitib askarchani uloqtirdi. 


  Yo‘tal ovoziga o‘xshagan tovush yangradi-Renshoning soni jizillab achishdi. Sandiqcha ichidan granatomyot ko‘targan askarcha chiqib keldi-granatomyot og‘zidan tutun ko‘tarilayotgandi. Rensho soniga qaradi va shimining tangachalik joyi teshilib qolganini ko‘rdi. Sonida kuyish izi bor edi. 


  U ortiga o‘girildi va yotoqxona tomon qochdi. Uning boshi tepasida vertolyot g‘ing‘illadi, qisqagina o‘t ochgach, ortiga qaytdi.


  Yostiq ostida Renshoning to‘pponchasi bor edi. U to‘pponchani ikki qo‘llab ushladi, o‘girildi va elektr chirog‘idan kichikroq uchar nishonga otishi kerakligini tushundi.


  Ichkariga ikkita vertolyot kirdi. Rensho o‘q uzdi va vertolyotlardan biri parcha-parcha bo‘lib ketdi. «Bittasi yo‘q bo‘ldi», o‘yladi u, ikkinchisini mo‘ljalga oldi... tepkini bosdi...


  Vertolyot kutilmaganda keskin burildi. Rensho o‘q uzayotgan pulemyotchini zo‘rg‘a sezdi va o‘zini polga tashladi.


  «U KO‘ZIMNI MO‘LJALGA OLDI!»


  Rensho to‘pponchasini ko‘tardi, ammo vertolyot undan uzoqlashib bo‘lgandi. Vertolyot bir oz havoda muallaq turdi, so‘ng mehmonxona tomon uchib g‘oyib bo‘ldi.


  Rensho o‘rnidan turdi, jarohatlangan oyog‘i azob berib afti bujmaydi. «Granatomyot zarbasidan so‘ng omon qolganlar bormikin», deb o‘yladi u.


  Yostiqjildni sug‘urib olib oyog‘ini bog‘ladi, soqol olish uchun mo‘ljallangan ko‘zguchani qo‘liga olib eshik tomon yaqinlashdi va uni gilamga qo‘yib ko‘zguga qaradi...


  Ular sandiqcha yonida lager o‘rnatishgandi. Askarchalar u yoqdan bu yoqqa yurishar, chodir tikishar, «jip»da atrofni aylanishardi. Rensho tepib yuborgan askarcha ustida shifokor engashgancha muolaja qilardi. Qolgan sakkizta vertolyot lagerni qo‘riqlab atrofda parvoz qilayotgandi.


  Ular kutilmaganda ko‘zguni sezib qolishdi. Uch nafar piyoda askar tiz cho‘kkancha o‘q uzishdi. Bir necha soniyadan so‘ng ko‘zgu parcha-parcha bo‘lib ketdi.


  «SHOSHMAY TURLARING».


  Rensho qizil daraxtdan yasalgan og‘ir qutichani oldi va xuddi beysbolchilardek uloqtirdi. Quticha askarlarni yiqitdi. «Jiplar»dan biri ag‘anab ketdi. Rensho o‘q otib askarlardan birini yo‘q qildi. 


  Ammo qolgan askarlar o‘zlariga kelgan va o‘q uzishni boshlab yuborishgandi.


  Rensho yana bir marta o‘q uzdi-tegmadi. Ular judayam kichkina edi! Ammo keyingi otishida yana bitta askarni yo‘q qildi.


  Vertolyotlar unga qarata o‘q uzishdi, o‘qlar uning yuziga tegdi. Renshoning otgan o‘qlari ikkita vertolyotga tegdi. 


  Qolgan oltita vertolyot ikkita guruhga bo‘lindi va ortga chekindi. Rensho yuzidan oqayotgan qonni artdi va o‘q uzishga tayyorlandi, ammo to‘xtab qoldi. Piyoda askarlar sandiqcha ichidan nimanidir tortib chiqarishayotgandi. Aftidan...


  Sariq uchqun sachradi va Renshoning chap tomonidagi devor suvog‘i ko‘chib tushdi.


  RAKETA USKUNASI!


  U o‘q uzdi, nishonga tegmadi, vannaxonaga yugurib kirib oldi. Ko‘zguga qarab, jangda aqldan ozayozgan hinduning aftiga ko‘zi tushdi. Ko‘zgudagi hinduning yuzi qondan qizil rangga bo‘yalgandi. Yuzidagi teri ko‘chib tushgan, bo‘yin terisini xuddi kimdir shilib olgandek edi.


  «MEN JANGDA YUTQAZYAPMAN!»


  U qaltiroq qo‘llari bilan sochlarini taradi. Chiqish yo‘li berk. Telefonga yetib borishning imkoni yo‘q. Raketa uskunasi boshini uzib tashlashga tayyor holda turibdi.


  «U HAQDA HATTO YoZILMAGANDI HAM!»


  Eshikning mushtdek parchasi ko‘chib tushdi. Alanga tillari eshikning hozirgina paydo bo‘lgan yorig‘idan o‘rmalay boshladi. Vannaxonaga yonayotgan yog‘och parchalari uchib tushdi. Paydo bo‘lgan tuynukdan ikkita vertolyot uchib kirdi va Renshoning ko‘kragiga qarata o‘q uzdi.


  U vertolyotlardan birini qo‘li bilan urib tushirdi. Ikkinchi vertolyotni sochiq bilan qulatdi va ezg‘ilab tashladi.


  «MANA SENGA! MANA SENGA! ENDI O‘YLAB ISH QILASANLAR!»


  Aftidan, ular rostdan ham o‘ylanib qolishdi. O‘n besh daqiqa davomida sukunat hukm surdi. Rensho vanna chetiga o‘tirdi va o‘yga cho‘mdi: bu muammoning yechimi bo‘lishi kerak. Albatta. Ularni aylanib o‘tish kerak. 


  U keskin o‘girildi va vanna tepasidagi tuynukka qaradi. Bu qopqondan chiqish yo‘li bor.


  Uning nigohi yondirgichlarni to‘ldirish uchun mo‘ljallangan gazli ballonga tushdi. Rensho unga qo‘lini cho‘zdi va shitirlagan tovushni eshitdi. U darhol o‘girildi, to‘pponchasini to‘g‘riladi, ammo eshik tirqishidan qog‘oz parchasi tushdi.


  Qog‘oz parchasida kichkina harflar bilan «TASLIM BO‘L!» degan yozuv yozilgandi.


  Rensho iljaydi, gaz ballonchasini ko‘krak cho‘ntagiga soldi, dori qutichasidan qalam bo‘lagini oldi va yozib, eshik tirqishidan tashqariga surdi: «aslo!» Raketalar eshikdagi tuynukdan kirib devorga urilib portladi. Rensho qo‘llari bilan ko‘zlarini berkitdi-devor suvoqlari ko‘chib tushdi.


  Bir ozdan so‘ng Rensho vannadan chiqdi va derazani ochdi. Osmonda yulduzlar sovuq nur sochardi. Deraza ostida torgina karniz bor edi, ammo hozir u haqda o‘ylashga vaqt yo‘q edi.


  U derazadan osilib pastga tushdi. Yuziga sovuq havo urildi. Rensho pastga qaradi: qirq qavat. Bunday balandlikdan ko‘cha xuddi bolalarning o‘yinchoq temir yo‘lidek ko‘rinardi.


  Rensho romga osilib, karnizga oyog‘ini qo‘ydi. Agar hozir birorta vertolyot vannaxonaning yoriq eshigidan ichkariga kirib o‘q uzishni boshlasa bormi, u chinqirgancha pastga qulashi tayin.


  Ammo hech narsa sodir bo‘lmadi.


  Oyog‘i ostidagi bo‘shliq haqida o‘ylamaslikka harakat qilayotgan Rensho asta-sekin bino burchagi tomon surila boshladi.


  To‘rt metr qoldi... uch... Mana, nihoyat yetib keldi. U ko‘ksini devorga tiragancha to‘yib-to‘yib nafas oldi.


  Endi burchakni aylanib o‘tish kerak...


  To‘qqiz metrdan keyin ayvonga yetib oladi...


  Nihoyat u ayvonning temir to‘siqlariga osildi.


  Rensho ovoz chiqarmasdan ayvonga tushdi, oynavand eshikdan asta mehmonxonaga mo‘raladi. Askarchalar uni sezishmadi.


  To‘rt askarcha va bir vertolyot sandiqni qo‘riqlashardi. Qolganlar esa vannaxona ro‘parasiga o‘rnatilgan raketa uskunasi yonida edi. 


  «Xo‘sh. Mehmonxonaga yugurib kirib, sandiq yonidagilarni yo‘q qilaman, uydan qochib chiqib, taksiga o‘tirib aeroportga yo‘l olaman».


  U ko‘ylagi yengidan bir parchani ensiz tasma qilib yirtib oldi, bir uchini gaz ballon ichidagi suyuqlik bilan ho‘lladi, ikkinchi uchini esa ballon ichiga suqdi, yondirgich olib matoni yoqdi, oynavand eshikni shaxd bilan ochdi va ichkariga tashlandi.


  Vertolyot shu zahoti unga hujum qildi. Rensho uni qo‘li bilan urib tushirdi.


  Qolgan voqealar soniyalar ichida yuz berdi.


  Rensho ballonni uloqtirdi va tashqari eshik tomon yugurdi.


  U nima bo‘lganini anglashga ulgurmadi.


  Xuddi po‘lat seyf baland binodan yerga tushgandek gumburlagan ovoz keldi. Butun bino silkindi... 


  ***


  Bir erkak bilan ayol ko‘chada ketishayotgandi. Ular cho‘chib yuqoriga qarashdi va binoning eng yuqori qavatida oppoq tutun aralash alanga ko‘tarilganini ko‘rishdi.


  -Nima bu?-so‘radi ayol.


  -Yong‘in,-dedi erkak.


  Yuqoridan ularning ustiga qandaydir mato tusha boshladi. Erkak uni havodayoq tutib oldi:


  -Yo Xudoyim, ko‘ylak parchasi, hammayog‘i qon, teshilib ketibdi.


  -Raf, taksi chaqir,-dedi ayol.-Tezroq ketaylik.


  Erkak atrofga alanglab taksi chaqirdi. Mashina to‘xtadi va ular taksi tomon yugurisharkan, hozirgina ular turgan joyga bir parcha qog‘oz tushganini ko‘rishmadi. Unda quyidagi so‘zlar yozilgandi:


  «Ayrim vetnamcha sandiqlar ichida quyidagilar ham bor: bitta raketa uskunasi, yigirmata «er-havo» raketasi, bitta termoyadroli bomba».


  Rus tilidan Dilshodbek Asqarov tarjimasi.


  Stiven King



  BO'RI-ODAM YILI


  (hikoya)


  «Yarim vayrona saroydagi zulmat ichida


  u paxmoq boshini ko‘tardi.


  Uning sap-sariq ko‘zlari yonardi.


  – Men ochman, - irilladi u.»


  «Bo‘ri».


  Genri Ellender


  Yanvar


  Ehtimol, qaerlardadir osmonda to‘lin oy charaqlab turgandir, lekin bu yerda, kichkinagina Taker Millz shaharchasida, injiq yanvar havosi butun osmonni qalin qor pardasi bilan to‘sib tashlagandi. Izg‘irin shamol quturganicha bo‘m-bo‘sh ko‘cha bo‘ylab kezar, shaharning sariq rangli qor suradigan mashinalari allaqachon qalin qor ostida qolgandi.


  «GS&WM» temir yo‘l kompaniyasi xodimi, egniga jun pidjak kiygan ozg‘in, uzun bo‘yli Arni Vestram labiga «Kemel» sigaretini qistirib olganicha asbob-uskunalar saqlanadigan omborda tunni o‘tkazayotgandi. Uning mashinasi yo‘lda buzilib qolgan va u tong otishini kutib, o‘zi bilan o‘zi qarta o‘ynab o‘tirardi. Tashqarida shamolning uvillashi kuchaydi. Vestram boshini ko‘tardi va quloq soldi, keyin yana qarta o‘yiniga berildi. Bu bor-yo‘g‘i bir shamol…


  Lekin shamol eshikni tirnamaydi… va ichkariga kiritishlarini so‘ramaydi.


  Arni qartasini yig‘ishtirib, o‘rnidan turdi. Uning ajin bosgan yuzida devorda osig‘liq turgan kerosin lampaning shu’lasi jilvalanardi.


  Eshik yana tirnaldi. Birortasining iti, o‘yladi u, sovuqda qolib ketgan, endi isinmoqchi. Ammo uni nimadir to‘xtatib turardi. Itni tashqarida, sovuqda qoldirish berahmlik, albatta, o‘yladi u, biroq eshikni aslo ochmaslikka qaror qildi. Qo‘rquvning sovuq panjalari uning yuragini g‘ijimlab turardi.


  Taker Millzda noxush davr hukm surayotgandi; ob-havo qandaydir noxushlikdan darak berar, Vestramning tomirida oqayotgan Uels qoni esa uni bunday narsalarga jiddiy yondashishga majbur qilardi.


  U chaqirilmagan mehmonni nima qilish kerakligini o‘ylashga ulgurmadi, kutilmaganda shamolning ovozini yovuz o‘kirish bosib ketdi. Eshik og‘ir tananing zarb bilan urilishidan titrab ketdi… so‘ng yana zarba berildi. Yupqa eshik zarbalardan sinib ketguday bo‘lar, uning yorig‘idan qor parchalari otilib kirardi.


  Arni Vestram talvasaga tushganicha eshikka tirash uchun biror buyum topish ilinjida alanglay boshladi. Ammo u siniq stul oldiga yetib borgunicha noma’lum mavjudot shunday kuchli zarba berdiki, eshik o‘rtasidan yorilib ketdi.


  Bir necha lahzalarga u uzun yoriq orasida qisilib turdi, uning tumshug‘i qahr bilan jiyirilgan, sap-sariq ko‘zlari yonib turardi. Bunday ulkan bo‘rini Arni umrida ko‘rmagandi…


  Va uning irillashida uzuq-yuluq inson so‘zlari quloqqa chalinardi.


  Nihoyat eshik ikkiga bo‘linib ketdi. Maxluq xonaga kirgandi.


  Arni burchakka otildi va qo‘liga belkurakni oldi. Maxluq polga qapishganicha olovdek sariq ko‘zlarini burchakdagi kishiga tikkandi. Uning katta ochilgan og‘zidan tili osilib turar, qoziqdek kurak tishlari yaltirardi.


  U irillaganicha oldinga sakradi. Arni Vestram belkurakni siltadi.


  Faqat bir marta.


  Inson qichqirig‘i eshitildi va shu zahoti o‘chdi.


  Xuddi to‘lin oy qalin bulutlar orasiga yashiringanidek, Taker Millzga insonlar qalbini dahshatga soluvchi xavotir yashirincha kirib keldi. Hech qanday sabab va ogohlantirishlarsiz Meyn shtatidagi mo‘‘jazgina shaharchada qish tunlarining birida bo‘ri-odam paydo bo‘ldi. Mahalliy gazetada ilgari tabiat ishqibozlari klubining sayohatlari haqida maqolalar chop etilgan bo‘lsa, endi qayg‘uli mavzuda xabarlar berila boshlandi.


  Bo‘ri-odam davri shu tarzda boshlandi.


  



  Fevral


  Avliyo Valentin kuni arafasida Stella Randolf karavotida yotganicha derazadan ko‘rinib turgan oyni tomosha qilar va sevgi haqida o‘y surardi.


  O, sevgi, sevgi. Sen qandaysan o‘zi?…


  Bu safar Avliyo Valentin kuni munosabati bilan kamtarin chevar Stella sevgi izhori bitilgan naqd yigirmata tabriknoma olgan, ular orasida Jon Travolta, Robert Redford va Pol Nyumen… hatto mashhur «Kiss» guruhi xonandasi Eys Frilidan kelgan tabriknomalar ham bor edi. Ularning barchasi devordagi kitob tokchasiga tartib bilan terib qo‘yilgandi. Har doimgidek, bu tabriknomalarni u o‘ziga o‘zi jo‘natgandi.


  Sevgi – bu tongdagi bo‘sa… yoki ishqiy romandagi so‘nggi xayrlashuv bo‘sasi… Sevgi… bu oqshomdagi atirgul…


  Taker Millzda hamma uning ustidan kulsa ham mayli. Yosh bolalar uni mazax qilishsa ham, «semiz sigir» deb atashsa ham mayli, baribir u sevgi va to‘lin oyning nima ekanligini hammadan ko‘ra yaxshiroq biladi. Va hozir, u o‘zining beso‘naqayligini unutganicha sevgi kelishiga o‘zini ishontirardi.


  Kutilmaganda kimdir derazani tirnaganga o‘xshadi.


  U o‘rnidan turdi. Derazadan tushayotgan oy nurini erkak kishining sharpasi to‘sib turardi.


  - Men uxlayapman, - o‘yladi qiz, - holbuki bu tush ekan, men uning ichkariga kirishiga va men bilan istaganini qilishiga rozi bo‘laman… Mayli, odamlar sevgi iflos, taqiqlangan narsa deyaverishsin… Yo‘q, sevgi eng sof, eng to‘g‘ri… Sevgi – bu lazzat…


  Hali ham tush ko‘rayotganiga ishongan qiz ko‘zlarini yarim ochganicha deraza tomon yo‘naldi.


  Biroq qo‘li sovuq oynaga tekkach, u tashqarida erkak kishini emas, kattakon pahmoq bo‘rini ko‘rdi, u deraza rafiga panjalarini tiraganicha uy ichiga qarab turardi.


  «Yo‘q, Avliyo Valentin tunida albatta sevgim kelishi kerak», - o‘yladi qiz. Uning ko‘zlari aldayapti xolos. Albatta bu erkak kishi, uning sevgisi.


  Bu oydin tunda u qizning oldiga kelgan. U…


  Qiz derazani ochdi va yuzlariga urilgan sovuq shamol uni bu tush emasligidan ogoh etdi. Hech qanday kishi yo‘q edi va u buni tushundi. U qo‘rquvdan qaltiraganicha ortiga tisarildi va shu lahzada xona ichiga bo‘ri o‘qdek otilib kirdi.


  Sevgi… bu… tungi faryod…


  Temir yo‘lni ta’mirlash uskunalari saqlanadigan omborda yaqinda Arni Vestramning nimtalab tashlangan tanasi topilganligi qizning yodiga juda kech tushdi. Juda kech…


  Ulkan maxluq u tomon qadam tashladi. Stella orqaga tisarildi, oyog‘i karavotga urilib, chalqanchasiga yiqildi.


  Bo‘ri uning ustiga engashdi. Qiz uning qaynoq nafasini his qildi. Bo‘rining sariq ko‘zlari uning ko‘zlariga tikildi.


  - Mening sevgim, - pichirladi qiz va ko‘zlarini yumdi.


  Sevgi – bu o‘lim…


  



  Mart


  Bu yil oxirgi yoqqan og‘ir ho‘l qor Taker Millzdagi barcha yo‘llarni daraxtlarning singan shoxlariga to‘ldirib tashladi.


  - Ona tabiat o‘z mulkini tartibga solyapti, - dedi shahar kutubxonachisi Milt Shturmfyuller o‘ziga-o‘zi. U xotini bilan stol yonida o‘tirganicha qahva ho‘plardi. Oriq, ko‘zlari ko‘k o‘rta bo‘yli bu kishi o‘n ikki yildirki, xotinini xo‘rlab kelardi. Lekin buni hech kim bilmasdi.


  Miltga o‘zi topgan ibora shunchalik yoqib tushdiki, u so‘zlarini yana takrorladi: «Ha, ona tabiat o‘z mulkini tartibga solyapti…» Shu payt chiroq bir lipilladi-yu, o‘chdi. Bunday bo‘lishini kutmagan Donna Li Shturmfyuller qichqirib yuborarkan, qahvasini to‘kib yubordi.


  - Tezda lattani ol-da artib tashla,- dedi sovuq ohangda Milt. – Hoziroq.


  - Ha, jonim, albatta.


  Qorong‘ilikda sochiqni izlayotgan ayol oyog‘ini stul qirrasiga urib olib yana qichqirdi. Eri ko‘zidan yosh chiqquncha kuldi. Uning eng sevimli mashg‘uloti xotiniga ozor yetkazish va «Riderz Dayjest» jurnalida chiqadigan latifalarni o‘qish edi.


  O’z mulkini tartibga solayotgan ona tabiat qurigan shoxlar bilan birga adashib elektr uzatish simlarini ham uzib yuborgandi. Og‘ir ho‘l qor simlar ustiga yog‘averdi, yog‘averdi, natijada simlar uzilib ketdi.


  Butun shaharcha zulmat ichida qoldi.


  O’z ishidan qanoatlangan qor asta-sekin tindi. Harorat o‘n olti daraja sovuq edi. Yo‘llar qahraton sovuqdan xokkey maydoni singari yaxmalakka aylangandi. Uylar hali ham zulmat ichida edi. Yaxmalak yo‘ldan yurib simlarni ulashga hozircha mahalliy montyor o‘zida jur’at topolmayotgandi.


  Bulutlar sezilarli darajada siyraklashdi va ular orasidan to‘lin oy mo‘raladi.


  Tungi jimjitlikni bo‘rining uvillashi buzdi.


  Qotib uxlayotgan erining yonida yotgan Donna Li bu uvillashni jimgina tinglardi. Konstebl O’Niri ham Laurel Stritdagi uyi derazasi oldida turganicha bu ovozga quloq soldi. Uvillashni boshqalar ham eshitishdi.


  Lekin ovoz egasi kimligini hech kim bilmasdi. Shuningdek, ertalab simlarni ulash uchun Tarker Brukka borgan mahalliy montyor ko‘rib qolgan ko‘chada yotgan sayoq kishining ismini ham hech kim bilmadi. Muzlab qolgan jasad chalqanchasiga yotar, eski palto va ko‘ylagi burda-burda qilib tashlangandi. Uning dahshatdan qotib qolgan ko‘zlari osmonga tikilgandi.


  Jasad atrofi izlarga to‘lib ketgandi.


  Bo‘ri panjasining izlariga.


  



  Aprel


  Oy o‘rtalariga kelib, qor o‘rnini surunkali yomg‘irlar egallagan pallada Taker Millz yashillikka burkana boshlaydi.


  Matti Tellingemning hovuzidagi muz va odamlar «katta o‘rmon» deb ataydigan o‘rmondagi qorlar erib, yo‘qola boradi. Bahor kelayotganini his qiladi kishi.


  Shaharcha uzra vahima ko‘lankasi paydo bo‘lganiga qaramasdan bu bayramni har bir shaharlik o‘zicha nishonlaydi. Xeyg buvi piroglar pishiradi va sovutish uchun deraza tokchasiga terib qo‘yadi. Yakshanba kunlari ruhoniy Lester Lou «Sulaymon podsho qo‘shiqlari»dan parchalar o‘qiydi va «Tangri muhabbatining tirik bulog‘i» mavzusida chiqishlar qiladi. Dunyoviy maktab tarafdori, ateist va piyonista Kris Raytson bo‘kib aroq ichadi. Taker Millzdagi yagona qovoqxona egasi Billi Robertson Kris Raytsonni kuzatib qo‘yarkan, oshpaz ayolga agar bugun tunda bo‘ri-odam birortasini o‘ldiradigan bo‘lsa, bu qurbon albatta Kris bo‘lishini aytib ming‘irlaydi.


  - Xudo haqqi, menga uni eslatma, - deb uning gapini bo‘ladi oshpaz ayol.


  Uning ismi Elayza Furne bo‘lib, yigirma to‘rt yashar bu ayol cherkovga har hafta borar va ruhoniy Lester Louga bo‘lgan yashirin muhabbati tufayli cherkov xorida berilib kuylardi. Ammo bu muhabbatiga qaramasdan u Taker Millzni tark etib boshqa xotirjamroq joyga ketmoqchi edi, chunki bo‘ri-odam bilan bog‘liq dahshatli voqealar uni xavotirga solayotgandi. U Portsmutda ham yaxshigina pul topish mumkinligini va u yerda bo‘rilar bo‘lsa ham, ular harbiy flot dengizchilari bo‘lishini o‘ylardi.


  Haqiqatan ham, oy to‘lishgan paytda Taker Millzda tunlar dahshatli tus olardi. Kunduzi esa har holda yaxshi edi. Kutilmaganda shaharcha osmonida varraklar paydo bo‘lar, ular kundan-kunga ko‘payib borardi.


  Kecha o‘zining o‘n birinchi bahorini qarshilagan Bredi Kinkeydga varrak sovg‘a qilishgandi. U bugun olamdagi hamma narsani unutganicha kuni bilan varrak uchirdi. U kechki ovqatgacha uyga qaytishi haqida bergan va’dasini ham unutib qo‘ygandi. U hatto bolalarning allaqachon uy-uylariga tarqalib ketishganini, bog‘da yolg‘iz o‘zi qolganligini ham sezmagandi.


  Faqatgina g‘ira-shira qorong‘ulik atrofni qoplay boshlagani uning bog‘da ortiqcha uzoq vaqt qolib ketganligini anglashga majbur qildi. O’rmon ortidan to‘lin oy ko‘tarilib borardi. Bredi kechki ovqatga kech qolganidan, otasi endi uni jazolashidan yoki qorong‘ilikdan qo‘rqmayotgandi.


  Maktabda u bo‘ri-odam haqida shivirlab gaplashadigan o‘rtoqlarini masxara qilardi. Ammo endi u qo‘rquvdan qaltiray boshladi. Bolalarning qo‘rqinchli hikoyalari endi unga haqiqatdek tuyulayotgandi.


  U shoshib-pishib g‘altagini o‘ray boshladi. Varrak havoda chirpirak bo‘lib aylandi va boladan o‘nlab qadam nariga tushdi.


  Bredi varragi tushgan tomonga qadam tashlarkan, yo‘l-yo‘lakay g‘altagini o‘rab borardi… bir payt uning qo‘lidagi g‘altak xuddi baliq ilingan qarmoq ipidek qattiq tortildi.


  Tungi sukunatni momaqaldiroqdek o‘kirik buzdi va Bredi Kinkeyd qichqirib yubordi. U ishonadi, endi u bolalarning cho‘pchaklari rost ekanligiga ishonadi, lekin endi kech. Uning qichqirig‘ini bo‘rining etni seskantiradigan uvillashga aylanayotgan irillashi bosib ketdi.


  Bo‘ri bola tomon qadam tashlardi. U xuddi odamlardek ikki oyoqlab yugurar, qalin juni oy nurida yaltirar, ko‘zlari esa chiroq singari yonib turardi. Uning odamlarnikidek uzun tirnoqli qo‘lida varrak hilpirardi.


  Bredi burilib qochishga shaylandi, lekin kuchli qo‘llar uning yelkasidan tutdi. U qon isini tuydi.


  Bredini ertalab bog‘ ichidan topishdi. Bolaning boshsiz tanasi urush qahramonlariga atab tiklangan haykalga suyab qo‘yilgan, barmoqlari orasiga qistirilgan varrak esa shamolda o‘ynardi.


  



  May


  Yakshanbaga o‘tar kechasi ruhoniy Lester Lou dahshatli tushdan terga botgan va qaltiroq bosgan holda uyg‘onib ketdi. U katta ochilgan ko‘zlarini cherkov hovlisiga qaragan derazaga qadadi. Derazadan ko‘rinib turgan to‘lin oyning kumushrang nurlari polni yoritardi va ruhoniy hatto bo‘ri-odamni ko‘rishga ham tayyor edi. U ko‘zlarini chirt yumdi va yovuz kuchni eslagani uchun Xudodan kechirishini so‘rab iltijo qildi. Yaratganga iltijosini u har doimgidek «… Iso Masih nomi bilan. Omin» deb tugatdi.


  Agar bu la’nati tush bo‘lmaganida edi…


  U tushida cherkovda adashganlarning qaytishi haqida ma’ruza o‘qiyotgan emish. Cherkov odatdagidan farqli ravishda ibodatga kelganlar bilan to‘la ekan.


  Tushida u shunchalik ehtiros bilan ma’ruza o‘qirdiki, o‘ngida hech qachon bunday qilmasdi. U «Yirtqich bizning oramizda yuribdi» degan mavzuda ma’ruza qilayotgandi.


  - Yirtqich, - dedi u, - har doim bizning oramizda yashirinib yuradi. Shayton uchun chegara yo‘q. U maktabda bitiruv kechasida raqs tushishi mumkin. U sizdan bir quti sigaret va gugurt sotib olishi mumkin. U sosiska chaynaganicha Bangordan keladigan avtobusni kutib Braytonning dorixonasi ro‘parasidagi bekatda siz bilan birga o‘tirishi mumkin. Yirtqich kontsert zalida sizning yoningizda o‘tirishi yoki Meyn Stritdagi Chet va Chou barida olmali pirog yeyishi mumkin.


  - Yirtqich, - davom etdi u, ovozini pasaytirib. – Yirtqichdan ko‘zingizni uzmang. Chunki u sizga jilmayib, qo‘shningiz ekanligini aytishi mumkin, lekin unga ishonmang, inilarim va singillarim, zero uning tishlari o‘tkir va agar unga diqqat bilan qarasangiz, uning ko‘zlari o‘ynayotganligini ko‘rasiz. U Yirtqichdir, u hozir shu yerda, Taker Millzda. U…


  Shu payt u jim bo‘lib qoldi, uning notiqlik san’ati nihoyasiga yetdi, chunki bu yerda, cherkovda, uning ko‘z o‘ngida dahshatli voqea yuz berayotgandi. Cherkovga tashrif buyurganlarning yuzlari va badanlari o‘zgara boshladi va u bu yerga yig‘ilgan uch yuz nafar kishining bo‘ri-odamlarga aylanishayotganini ko‘rdi. Shahar boshqaruvi raisi, oppoq va semiz Viktor Boulning rangi qoraya boshladi, so‘ng yuzlarini qalin tuk qopladi. Musiqa o‘qituvchisi Vayolet Makkenzi… uning ozg‘in tanasi kutilmaganda semirdi, burni esa uzun va tekis ko‘rinishga keldi. Tabiatshunoslik o‘qituvchisi Elbert Frimanning tanasi semirib, kostyumi yirtilib ketdi va kiyimlari orasidan qop-qora qalin junlar o‘sib chiqdi. Uning qalin lablari ochilib, kurak tishlari ko‘rindi.


  - Yirtqich… - qichqirishga urindi ruhoniy Lou, ammo tili unga bo‘ysunmasdi va u dahshat ichra ortiga tisarildi. Cherkov xodimi Kel Bladvin tishlarini irjaytirganicha oldinga otilib chiqdi. Uning ortidan Vayolet Makkenzi tashlandi va ular bir-birlarini tishlab-tirnay ketishdi.


  Ularga boshqalar ham qo‘shilishdi. Cherkov xuddi hayvonot bog‘ida ovqat berilayotgan paytni eslatardi. Bu safar umumiy shovqinga ruhoniy Louning «Yirtqichlar! Yirtqichlar biz bilan! Ular hamma joyda bor! Yirtqichlar!!!» degan chiyildoq ovozi ham qo‘shildi. Birdan u ovozi boshqacha chiqayotganini, gapirish o‘rniga irillayotganini sezib qoldi. Qora ridosining yenglaridan ham qo‘l emas, uzun tirnoqli panjalar chiqib turardi…


  Shu payt u uyg‘onib ketdi.


  - Bu bor-yo‘g‘i tush, - o‘yladi u o‘zini-o‘zi tinchlantirishga urinarkan. – Xudoga shukr, bu bor-yo‘g‘i tush.


  Lekin ertalab cherkov eshigini ocharkan, uning ko‘zi birinchi bo‘lib tushgan narsa cherkov qorovuli Klayd Korlissning boshsiz tanasi bo‘ldi. Ruhoniy Lou shuncha duo-iltijo qilsa-da, bu tush emasdi va u dahshatga tushganicha dod soldi.


  Ha, Taker Millzga yana bahor keldi – u o‘zi bilan birga dahshat olib kelgandi.


  



  Iyun


  Yilning eng qisqa bu tunida Taker Millzdagi bar xo‘jayini Alfi Nopfler barning plastik qoplama qoplangan ustunini yaraqlatib artayotgandi. Qahvaxona bo‘m-bo‘sh bo‘lib, Alfi qorong‘i ko‘chaga tikilganicha mana shunday yoz tunida o‘tkazgan ilk ishqiy uchrashuvini xotirlardi. Qizning ismi Arlena Mak Kyun edi. Hozir u Bangordagi advokatga turmushga chiqqan. Qanday ajoyib tun bo‘lgandi!


  Kutilmaganda eshik ochilib, ichkariga oy nuri tushdi. Hozir to‘lin oy bo‘lgani uchun Alfi qahvaxonaga hech kim kelmasligiga ishonardi. Odamlarning aytishlaricha, oy to‘lgan tunda Taker Millz ko‘chalarida Yirtqich paydo bo‘lardi. Ammo Alfi bunday ertaknamo mish-mishlardan cho‘chimasdi, uning og‘irligi yuz kiloga yaqin bo‘lib, flotda xizmat qilgan chog‘ida chiniqqan muskullari hozir ham ancha-muncha odamni cho‘chitardi.


  - Ehtimol, - o‘yladi u, - barni ertaroq yopish kerakdir. Qahva qaynatgichni o‘chirib, muzlatgichdan pivo olaman-da, kinoga boraman. Bunday tunda pivo ichib film tomosha qilganga nima yetsin.


  Ayni shu lahzada eshik ochildi va u ichkariga kirib kelgan mijozga o‘girildi.


  - Salom, ishlar qalay? – dedi u o‘zining doimiy mijozlaridan biriga… uning bunday tunda kirib kelishi ajablanarli edi. Odatda, u barga ertalab soat o‘nda kelardi.


  Mijoz u bilan so‘rashdi.


  - Qahva quyaymi? – so‘radi Alfi.


  - Agar mumkin bo‘lsa.


  «Ko‘rinishidan, u bu yerda uzoq o‘tirmasa kerak. Kasal bo‘lib qoldimikin?» o‘yladi Alfi.


  Kutilmagan manzaradan uning fikri bo‘lindi. Yaltiroq qahva qaynatgichga tikilib turarkan, u dahshatli va g‘ayritabiiy manzaraning guvohi bo‘ldi. Taker Millzdagi har bir kishi yaxshi taniydigan bu mijozning tashqi ko‘rinishi asta-sekin o‘zgara boshladi. Uning yuzi xuddi rezina niqobdek cho‘zila boshladi. Ko‘ylagi chok-chokidan so‘kildi va Alfining yodiga jiyani sevib tomosha qiladigan fantastik film tushdi.


  Bir necha soniya ichida mijozning yuzi vahshiy hayvonning tumshug‘iga aylandi, uning jigarrang ko‘zlarida esa sariq-yashil uchqun chaqnadi.


  Kutilmaganda eshitilgan yovvoyi o‘kirish qahrli irillashga aylandi. U – maxluq, yirtqich yoki bo‘ri-odam, kimligining ahamiyati yo‘q, panjalarini peshtaxta ustidagi qanddonga uzatdi va uni devorga qaratib otdi.


  Alfi qochaman deb qahva qaynatgichni ag‘darib yubordi, qaynoq ichimlik uning oyog‘ini kuydirdi. Dahshat va og‘riqdan o‘zini yo‘qotib qo‘ygan Alfi ovozining boricha qichqirdi.


  Yirtqich hayvonlarga xos epchillik bilan peshtaxta ustiga sakrab chiqdi. Uning ustida hali ham so‘kilib ketgan ko‘ylak va shimining parchalari osilib turardi.


  Yirtqich irillaganicha Alfiga tashlandi. Yirtqichning uzun kurak tishlari uning yelkasiga botdi. Favvora bo‘lib otilgan qon hammayoqni qip-qizil qilib tashladi.


  Alfi emaklaganicha qochishga urindi, qichqirmoqchi ham bo‘ldi, lekin uning ko‘zlari to‘lin oy nuridan qamashib ketdi. Yirtqich yana unga tashlandi va Alfining ko‘zlaridagi oy shu’lasi butunlay so‘ndi.


  



  Iyul


  Ular Mustaqillik kunini nishonlashni taqiqlashibdi!


  Mana shu so‘zlardan so‘ng Martin Koslav yaqinlarining noroziliklarini ko‘rdi.


  - Bunchalik ahmoq bo‘lma, - dedi onasi. Onasi unga ko‘pincha qo‘pol muomala qilar, uning nogironligi va bir umr nogironlar aravachasida o‘tirishga mahkum ekanligi uchun achinayotganligini bildirmaslikka urinardi.


  - Kelasi yilgacha kutib tur! – dedi otasi uning yelkasiga shapatilarkan. – Keyingi bayram zo‘r bo‘ladi! Ikki baravar zo‘r bo‘ladi, jin ursin! Ey-ey, o‘zing ko‘rasan hali, kichkintoy!


  German Koslav Taker Millzdagi o‘rta maktabda jismoniy tarbiyadan dars berar va o‘g‘liga doimo soxta samimiyat bilan muomala qilardi. Bundan tashqari, u har ikki gapining birida «ey-ey!» degan so‘zni ishlatardi. Gap shundaki, German Koslav to‘p ortidan quvadigan, yugurib yuradigan, ko‘karib ketguncha suvda cho‘miladigan sog‘lom bolalar dunyosiga o‘rgangan, Martini ko‘rganda esa asabiylasha boshlardi. Har safar Martiga ko‘zi tushganda uning asabi qo‘zirdi. Asabiylashganda esa «ey-ey!», «jin ursin!» degan so‘zlarni o‘rni kelsa-kelmasa ishlataverardi.


  - Xa-xa! Nihoyat sen o‘zing istagan narsani ololmadingmi! – dedi opasi, Martin hokimiyat binosi oldida yilda bir marta bo‘ladigan mushakbozlikni qanday orziqib kutganligini aytganida.


  Opasi Keyt o‘n uch yoshda, u esa o‘n yoshda bo‘lib, opasi Martin yura olmagani uchungina uni hamma yaxshi ko‘rishiga ishonardi. Shuning uchun mushakbozlik bekor qilinganidan Keyt juda xursand edi.


  Hattoki, doim Martinning tarafini oladigan bobosi ham unchalik jon kuydirmadi.


  - Bayramni hech kim taqiqlagani yo‘q, bolaginam, - dedi u o‘ziyurar nogironlar aravachasida o‘tirgan Martinga. Bu suhbat ikki kun ilgari, ikkinchi iyulda bo‘lib o‘tgandi. – Ular bor-yo‘g‘i mushakbozlik va sayilni bekor qilishgan, xolos. Sababini o‘zing bilasan-ku.


  Martin buning sababini bilardi. Hammasiga gazetalar «To‘lin oy qotili» deb nomlashgan qotil sababchi edi. Martin bolalardan ham u haqda ko‘plab mish-mishlarni eshitgandi. Ularning aytishlaricha, qotil odam emas, qandaydir maxluq. Ehtimol, bo‘ri-odamdir. Martinning o‘zi bunga ishonmasdi – bo‘ri-odamlar faqat dahshatli filmlarda bo‘ladi – balki u oy to‘lishgan tunda odam o‘ldirish istagi kuchayadigan qotildir. Mushakbozlik aynan ana shu qotil sababli bekor qilingandi.


  Hattoki yanvarda ham, aravachada o‘tirgancha derazadan bolalarning chana tortqilashlarini kuzatgan Martin mushakbozlikni o‘ylaganida hamma narsani unutardi. Uning miyasini issiq yoz, muzday koka-kola, mushakbozlik o‘tkaziladigan tun haqidagi xayollar band etardi.


  Endi esa bayram mushakbozligini bekor qilishibdi… Odamlar nima desa deyaverishsin, lekin Martin ular Mustaqillik kunini – uning bayramini taqiqlashganini his qilardi.


  Uni tushunadigan yagona odam bugun ertalab ularnikiga kelgan Al tog‘asi edi. U ayvonda bolaning yonida turgancha uning so‘zlarini tinglardi. Oilaning barcha a’zolari hovli o‘rtasidagi hovuzda qiyqirib cho‘milishardi.


  Martin Al tog‘asiga dilidagi gaplarni hayajon bilan to‘kib soldi.


  - Nimani nazarda tutayotganimni tushunyapsizmi? Bu onam o‘ylaganidek, mening nogironligim yoki bobom aytganidek, Mustaqillik kuni bilan mushakbozlikni aralashtirib yuborayotganim bilan bog‘liq emas. Faqat, sabrsizlik bilan bir narsani uzoq vaqt davomida kutsang… keyin esa shahar kengashidagi janob Boul paydo bo‘lib, hammasini yo‘qqa chiqarsa. Bu adolatdan emas. Ayniqsa, bu sen uchun juda muhim narsa bo‘lsa, tushunyapsizmi?


  Al tog‘a Martinning kuyib-pishib aytgan so‘zlaridan keyin uzoq sukutga cho‘mdi. Sukunat shunchalik uzoqqa cho‘zildiki, Martin hovuz tomonda kimningdir suvga sakraganini va otasining «Zo‘r sakrading, Keyt! Ey-ey, gap yo‘q!» deganini eshitdi.


  So‘ng Al tog‘a xotirjamlik bilan javob qaytardi:


  - Albatta tushunaman. Bilasanmi, senga bir sovg‘a tayyorlab qo‘yganman. Ehtimol, bu senga o‘z Mustaqillik kuningni nishonlash imkonini berar.


  - O’z Mustaqillik kunim? Nimani nazarda tutyapsiz?


  - Mashinam oldiga boraylik. Senga bir narsa beraman. – U Martin og‘iz ochishga ulgurmay beton yo‘lak bo‘ylab qadam tashladi.


  Martin aravachasini yurgizdi. Hovuzdan uzoqlashgani sari u endi oila a’zolarining shodon qiyqiriqlarini emas, aravacha g‘ildiraklarining taraqlashini eshita boshladi.


  Al tog‘aning tomi ochiladigan «mersedes»i bor edi. Ota-onasi bu mashinani yoqtirishmas, Martin esa uni ko‘rganda aqldan ozguday quvonardi. Bir marta Al tog‘asi uni mashinasiga o‘tqizib, shahar tashqarisida sayr qildirib ham kelgandi.


  Al tog‘a mashina ichidan nimadir oldi va Martin mashina oldiga yetib kelgach, qo‘lidagi tugunni unga uzatdi.


  - Mana, ol, - dedi Al tog‘a. – Mustaqillik kuni bilan!


  Dastlab Martinning ko‘zi xitoycha yozuvlarga tushdi. Keyin tugunni ochdi. Tugun turli xil o‘lchamdagi mushaklarga to‘la edi.


  - Ostidagi ipni tortib yerga tashlasang, juda ajoyib kamalakni ko‘rasan. Mana bularini esa bo‘sh shisha idishga solib yondirasan.


  Al tog‘a qiyqiriqlar ovozi kelayotgan hovuz tomonga ko‘z tashladi.


  - Rahmat! – Nihoyat Martin o‘ziga keldi. – Rahmat, Al tog‘a!


  - Faqat onangga ularni qaerdan olganligingni aytma, - ogohlantirdi tog‘asi. – Aytishadi-ku, ko‘r otga ko‘z qisishning nima hojati bor? Kelishdikmi?


  - Albatta, albatta, - dedi Martin shoshib-pishib, otga ko‘z qisish bilan mushakbozlik orasida qanday umumiylik borligini tushunmasa-da. – Ishqilib, bular sizga kerakmasmidi, Al tog‘a?


  - Kerak bo‘lsa yana topishim mumkin, - javob qaytardi Al tog‘a. – Brijtaunda bir tanishim shunaqa narsalar bilan savdo qiladi. – U Martinning boshini siladi. – Mustaqillik kunini bemalol nishonlashing mumkin, faqat hamma uxlaganidan keyin. Baland ovoz chiqaradigan mushaklarni otmay qo‘yaqol, hammani uyg‘otib yuborasan.


  Al tog‘a mashinasiga o‘tirdi va kalitni buradi. Mashina o‘rnidan qo‘zg‘aldi. Martin mashina ko‘zdan yo‘qolguncha minnatdorchilik ma’nosida qaddini egib turdi va tomog‘iga tiqilib qolgan tupukni yutishga urinarkan, bor kuchi bilan yig‘lab yubormaslikka tirishdi. So‘ng tugunni yashirib, aravachasini xonasi tomon yurgizdi. U tezroq qorong‘u tushib hamma uxlashini sabrsizlik bilan kuta boshladi.


  Bu oqshom u hammadan avval uxlashga yotdi. Uning oldiga onasi kirdi va (uning adyol orasidan ingichka yog‘ochdek chiqib turgan ozg‘in oyoqlariga qaramaslikka urinarkan) xayrli tun tilab uni o‘pdi. – Tuzukmisan?


  - Ha, oyi.


  Onasi nimadir demoqchi bo‘ldi, lekin so‘z topolmay boshini sarak-sarak qilgancha chiqib ketdi.


  So‘ngra opasi yugurib kirib, uning ustiga engashdi va shivirladi: - Xo‘sh, qalay? Sen nogiron bo‘lganing uchungina istagan narsangni olavermaysan.


  - Agar menda nima borligini bilganingda og‘zing ochilib qolardi, - dedi Martin yumshoqlik bilan. Keyt xonadan chiqib ketish oldidan unga shubhali nazar tashladi.


  Oxirida otasi kirib karavot chetiga o‘tirdi. – Tuzukmisan, oshna? – dedi u soxta quvonch bilan. – Negadir erta kunda yotib olibsan. Jud-da erta.


  - Charchadim, dada.


  - O’ key, - u Martinning yog‘ochdek oyoqlariga shapatiladi va o‘rnidan turdi. – Afsus, mushakbozlikni bekor qilishibdi. Hechqisi yo‘q, kelasi yili hammasi yaxshi bo‘ladi. Ey-ey! Xafa bo‘lma! – U xonani tark etdi.


  Martin javob o‘rniga sezilar-sezilmas jilmaydi.


  Uydagilarning joy-joylariga tarqalishlarini uzoq kutishga to‘g‘ri keldi. Mehmonxonadagi televizor ishlashda davom etar va ekrandagi ommaning soxta kulgilarini tez-tez opasining hiringlashi bosib ketardi. Onasining telefonda kimnidir tabriklayotgani eshitildi. «Ha, - derdi u, - afsus mushakbozlikni bekor qilishibdi. Menimcha, hozirgi vaziyatni hisobga oladigan bo‘lsak, bu juda to‘g‘ri qaror. Ha, albatta, Martin qattiq xafa bo‘ldi». Suhbat so‘ngida u kuldi, Martinning oldida u hech qachon bunaqa kulmasdi.


  Soat millari yetti yarimdan sakkizga, keyin to‘qqizga keldi, u xaltaning joyida turganligiga ishonch hosil qilish uchun tez-tez qo‘lini yostiq ostiga suqardi. To‘qqiz yarimda, oy ancha balandga ko‘tarilgandagina uy asta-sekin sukutga cho‘ma boshladi. Televizorning o‘chirilgani va Keytning boshqa dugonalari kech yotishlari haqida to‘ng‘illaganicha yotoqxonaga kirib ketgani eshitildi. Keyin esa ota-onasining past ovozda gaplashishayotgani eshitildi. Va…


  …va u baribir uxlab qolibdi, chunki qo‘lini yostiq ostiga tiqqanida uyda sukunat hukmron ekanligini, oy esa ancha yorqin nur sochayotganligini angladi. U shoshib-pishib xaltani va oldindan tayyorlab qo‘yilgan bir quti gugurtni olib cho‘ntagiga soldi. U endi karavotdan tushishga tayyor edi.


  Martin uchun bu qiyin ish bo‘lsa-da, lekin atrofidagilar odatda o‘ylashganidek og‘riqli emasdi. Uning oyoqlari sezish qobiliyatidan mahrum edi, shuning uchun u hech qanday og‘riqni his qilmasdi. U ikkala qo‘li bilan karavot chetini ushladi va bir amallab oyoqlarini pastga tushirdi. So‘ng karavotidan boshlanib, butun xonani aylantirib bog‘langan tutqichni ushladi. Martin tutqichga tayanganicha aravachasiga o‘zini tashladi.


  Bir oz nafasini rostlagach, u diqqat bilan atrofga quloq soldi. «Baland ovoz chiqaradigan mushaklarni otmay qo‘yaqol, hammani uyg‘otib yuborasan», degandi Al tog‘a. Uydagi chuqur sukunatga quloq tutgan Martin tog‘asining haq ekanligini tushundi. U o‘z bayramini yakka o‘zi nishonlaydi va buni hech kim bilmaydi. Ertaga mushak qoldiqlarini ko‘rishsa ko‘rishar. Buning ahamiyati yo‘q.


  U tepkini bosdi. O’ziyurar aravachaning chiroqchasi yondi. Martin o‘ngga burilish tugmasini bosdi va aravacha o‘ngga burildi. Tashqariga chiqadigan eshikka yuzlangach, Martin «Oldinga» deb yozilgan tugmani bosdi, aravacha oldinga yurdi.


  Martin eshik zulfinini sekin tushirdi va tashqariga chiqdi. Ayvonda u xaltani yirtdi va yozning sehrli tuni, chigirtkalarning bir maromda chirillashi, bilinar-bilinmas shabada, barglarning shitirlashi va oy yog‘dusi oldida maftun bo‘lib turib qoldi.


  U ortiq kuta olmasdi. Martin dastlabki mushakni olib, gugurt chaqdi, mushak ko‘k va yashil uchqunlar sachratib yuqoriga ko‘tarildi.


  To‘rtinchi iyul, - o‘yladi u va uning ko‘zlari chaqnab ketdi. – Bu mening, faqat mening bayramim, mening eng quvonchli bayramim!


  Martin vaqtni o‘tkazmasdan navbatdagi mushakni yondirdi va sap-sariq rangli olovdan ko‘z uzolmay qoldi. Mushak yonib tugashini kutmasdan u yana navbatdagisini yondirdi, bu safar qip-qizil ranglar shu’lasi atrofni yoritdi.


  U qo‘li bilan paypaslab xalta ichidan bir bog‘lam mushakni oldi. Lekin Al tog‘asining so‘zlari yodiga tushib, uni hozir otish dahshatli hodisa bo‘lishini – mushakning ovozi hammani uyg‘otib yuborishi mumkinligini o‘yladi.


  U mushakni tizzasiga qo‘ydi va xaltani titkilab boshqa mushakni oldi. Martin pilikni tutashtirib mushakni osmonga otdi.


  Qondek qip-qizil shu’la o‘tloqni yoritdi… va bu yorug‘lik ichida Martin butalar orasidan yarim irillab-yarim yo‘talib chiqib kelayotgan ulkan maxluqni ko‘rdi.


  U bir necha soniyaga o‘tloq chetida havoni hidlab turib qoldi, so‘ng nogironlar aravachasida qo‘rquvdan ko‘zi qinidan chiqib ketay deb o‘tirgan Martin tomon qadam tashladi. U bukchayganicha aravachasi suyanchig‘iga qapishdi. Maxluq xuddi odamlardek ikki oyoqda tik turib kelardi. Uning yashil ko‘zlari o‘rtasida qip-qizil cho‘g‘ yonardi. U asta-sekin yaqinlasharkan, vaqti-vaqti bilan to‘xtab, havoni hidlardi. Yirtqich uzun kurak tishlarini ko‘rsatib irilladi.


  Xuddi odamning qo‘liga o‘xshaydigan tirnoqli panjalar bolaning tomog‘i tomon cho‘zildi. Bolakay shu onda hali ham qo‘lida bir bog‘lam mushakni ushlab o‘tirganini angladi. Martin beixtiyor gugurt chaqib, pilikni yondirdi. Pilik atrofga uchqun sachratganicha, vishillab yona boshladi. Bo‘ri-odam o‘zini orqaga tashladi va xuddi odamlardek ovoz chiqardi.


  Shu onda Martin qo‘lidagi mushakni xaltaga solib, xaltani bo‘ri-odamning tumshug‘iga otdi va mushaklar birin-ketin otila boshladi. Maxluq etni junjiktiradigan ovozda o‘kirdi, og‘riq va g‘azabdan o‘zini yo‘qotganicha kuyib qolgan tumshug‘ini ushladi. Birdaniga to‘rtta mushakning otilishidan keyin Martinning ko‘z oldida maxluqning cho‘g‘dek yonayotgan ko‘zlaridan biri oqib tushdi. U yana o‘kirdi, bu safar og‘riqqa chidolmay panjalarini yuziga bosdi. Uyda birin-ketin chiroqlar yona boshladi, maxluq ortiga o‘girildi va o‘kirganicha o‘rmon tomonga otildi.


  - Nima bo‘ldi?! - hayajonlanib so‘radi Martinning onasi. Bu safar uning ovozi ilgarigidek quruq emasdi.


  - Kim u, jin urgur? – baqirdi otasi.


  - Martin? – dedi qaltiroq ovozda Keyt. – Martin, tuzukmisan? Uning ovozida ham odatdagi nafrat yo‘q edi.


  Faqat Koslo bobogina dong qotib uxlab yotardi.


  Martin aravachasiga holsizgina suyanganicha, mushakning asta-sekin so‘nayotganini kuzatardi. U shunday dahshatga tushgandiki, hattoki yig‘lashga ham holi qolmagandi. Ertasiga uni Vermont shtatiga, Jim tog‘a va Ida xolalarnikiga butun yozgi ta’tilni o‘tkazib kelish uchun jo‘natib yuborishdi (bu politsiyaning maslahati bilan qilindi, chunki to‘lin oy qotili Martinni xavfli guvoh sifatida o‘ldirishga urinishi mumkin edi).


  U bo‘ri-odamning qo‘rqinchli qiyofasini ko‘rgan va tirik qolgan ilk guvoh edi. Va uning ko‘nglida hech kim bilan, hattoki uni tushunadigan Al tog‘asi bilan ham baham ko‘rmaydigan bolalarcha quvonch bor edi. U mushakbozlik bo‘lganidan baxtiyor edi…


  



  Avgust


  - Bo‘ri-odam bo‘lganiga mutlaqo ishonmayman, - dedi konstebl O’Niri ovozining boricha. Stanning sartaroshxonasidagi hamma mijozlar jim bo‘lishdi. Taker Millzda keyingi o‘n yillikdagi eng issiq avgustning ikkinchi yarmi edi. Ikkinchi kundirki, to‘lin oy nur sochib turar va butun shahar nafasini ichiga yutganicha navbatdagi qotillikni kutardi.


  Konstebl O’Niri yig‘ilganlarga bir-bir ko‘z yugurtirdi va o‘z fikrini davom ettirdi.


  - Shunday kishilar bo‘ladiki, - dedi u, - xuddi ikkita odamga o‘xshashadi. Shaxs ikkilanishiga o‘xshagan narsa, tushunyapsizlarmi?


  U yig‘ilganlarning o‘ziga hurmat bilan qarashayotganidan huzurlanib bir oz sukut saqladi, so‘ng gapida davom etdi.


  - Bu odam ham oy to‘lganda ko‘chaga chiqib odam o‘ldiradigan, lekin nima qilayotganini o‘zi bilmaydiganlar toifasidan bo‘lishi kerak. Aslida u har kim bo‘lishi mumkin – bank kassiri, yonilg‘i quyish shoxobchasi mexanigi. Ehtimol, u hozir oramizda o‘tirgandir. Garov o‘ynashim mumkinki, u qalban yirtqich, tashqi ko‘rinishidan esa oddiy odam. Lekin bo‘riga aylanadigan odam yo‘q, bu bolalar uchun ertak xolos.


  - Koslavlarning o‘g‘li to‘g‘risida nima deysan? – so‘radi Stan.


  - Bu aynan mening fikrimni tasdiqlaydi, - dedi O’Niri. – Bunday bema’nilikka faqat bolalargina ishonishadi.


  Martin Koslavning shaharchada olti kishini o‘ldirgan qotilni ko‘rgan birinchi guvoh bo‘lganligi konsteblning asabini qo‘zigandi. Buning ustiga, unga bolani so‘roq qilishga ruxsat berishmadimi? Yo‘q. Bolaning qaerdaligini biladimi? Yo‘q! Chunki u oddiygina qishloqi bir politsiyachi-da! U faqat tirmizakning ko‘rsatmalarini o‘qiy oldi xolos. Agar uning gapiga ishonadigan bo‘lsa, «yirtqich»ning bo‘yi yetti futdan ortiq, butun tanasi jun bilan qoplangan. Uning tishlari uzun-uzun, ko‘zlari yashil. Bu hali hammasi emas. Uning odam qo‘llariga o‘xshagan qo‘llarida uzun tirnoqlari bor. Dumi ham bor. Dum! Qanday bema’nilik!


  - Balki, - dedi Kenni Franklin, - balki qotil butun a’zoi badanini bo‘yab olgan odamdir? Niqob taqqanmi?


  - Bunga ishonmayman, - e’tiroz bildirdi O’Niri qizishganicha. - Yo‘q, janob! Bunga hech qachon ishonmayman! Mishiqi bola maktabda bo‘ri-odam haqidagi hikoyalarni eshitib olgan va kuni bilan aravasida o‘tirganicha u haqida o‘ylagan. Bu mantiqqa mos keladi, to‘g‘rimi? Agar o‘sha tunda butalar orasidan sen chiqib kelganingda ham u baribir bo‘ri deb o‘ylagan bo‘lardi!


  Kenni iljaydi.


  - Yo‘q, - ming‘irladi O’Niri. – Bu bolakayning ko‘rsatmalari hech narsaga arzimaydi.


  Martin Koslavning ko‘rsatmalaridan norozi bo‘lgan konstebl O’Niri boshqa bir taxminini aytib yuborishiga sal qoldi.


  - To‘rtala mushak ham uning yuzi oldida portlagan, hammasi bir vaqtda. Agar uning bir ko‘zi, aniqrog‘i, chap ko‘zi ko‘r bo‘lib qolgan bo‘lsa ham ajablanmayman.


  Agar konstebl O’Niri bu fikrida qat’iy turganida ham, 1984 yilning bu jazirama avgustida shaharchada faqat bir kishi ko‘zini bog‘lab yurganini ko‘rib, o‘z taxminidan kulgan bo‘lardi. Shaharchadagi barcha odamlar ichida eng oxirida o‘sha kishidan gumon qilinishi mumkin edi. O’Niri qotil o‘z onasi bo‘lishi mumkinligiga ishonishi ehtimol, lekin bu kishining qotil ekanligiga o‘laqolsa ishonmasdi.


  - Bu ishni ochishning bitta yo‘li bor, - dedi O’Niri, devor yonidagi kursida navbat kutib o‘tirgan to‘rt-besh kishiga qarata semiz barmog‘ini niqtarkan, - bu vijdonli politsiyachi tekshiruvi. Va bu ishni men o‘z zimmamga olmoqchiman. Men qotilni tutib keltirganimda shtat federal politsiyasidagi oliftalar ahmoqona fikrlarini bas qilishadi.


  O’Nirining yuzida orzu ifodasi aks etdi. – U har kim bo‘lishi mumkin, - ming‘irladi u. – Bank kassiri… yonilg‘i quyish shoxobchasi xizmatchisi… kecha barda sen bilan birga pivo ichgan yigit. Haqiqiy politsiyachi bu jumboqni yechadi. So‘zlarimni yodda tutinglar.


  Oy shu’lasida kumushdek tovlangan ulkan bo‘ri Taker Millzga chiqish yo‘lidagi chorrahada turgan «dodj-pikap» mashinasi ichiga kirib olgach, O’Nirining politsiyachilik faoliyati barham topdi.


  U irillashni eshitdi va xuddi hayvonot bog‘idagi sherning qafasidan keladigan hidga o‘xshash hidni tuydi.


  Orqasiga o‘girilarkan, u yam-yashil ko‘zni ko‘rdi. Katta jag‘lar ochilgach, uning ko‘zi uzun tishlarga tushdi. Yirtqich mazax qilgandek o‘tkir tirnoqlari bilan uning yuzini tirnadi. Qon tizillab otildi. O’Niri yelkasida qaynoq qonni his qildi. U qichqirib yubordi. Yirtqichning ortida to‘lin oy xira nur sochardi.


  O’Niri kamariga qadalgan to‘pponchasini unutib qo‘ygandi. Vijdonli politsiyachi tekshiruvi ham uning esidan chiqib ketgandi. Buning o‘rniga uning xayoliga ertalab sartaroshxonada Kenni Franklin aytgan so‘zlar keldi. «Balki, qotil butun a’zoi badanini bo‘yab olgan odamdir? Niqob taqqanmi?».


  Bo‘ri-odam uning tomog‘iga chang solayotganda O’Niri niqobning yirtilgan ovozini eshitish va qotilning yuzini ko‘rish umidida jonholatda yirtqichning tumshug‘idan changallab tortdi.


  Lekin g‘azab va og‘riqqa to‘la yirtqich o‘kirigidan boshqa hech narsa yuz bermadi. Tirnoqli qo‘l - ha, u aynan qo‘lni ko‘rdi, qanday g‘ayritabiiy bo‘lmasin, bolakay haq ekan – uning tomog‘ini yirtib tashladi. Mashina oynasi qonga bo‘yaldi.


  Bo‘ri-odam O’Nirining yangi qirtishlangan boshidan tortib mashina ichidan chiqardi. So‘ngra tantanavor irilladi va politsiyachining bo‘yniga tishini botirdi.


  



  Sentyabr


  Oy oxirlab borar, to‘lin oy kechasi yaqinlashib kelmoqda edi va Taker Millzning sarosimaga tushgan aholisi qo‘rquv bilan oy to‘lishini kutardi, lekin hech narsa yuz bermadi. Dunyoning qaeridadir birin-ketin beysbol musobaqalari o‘tar va futbol mavsumi boshlangandi; Kanada tog‘larida esa qalinligi bir fut qor yoqqandi. Lekin yer sharining bu burchagida hali ham yoz o‘z huquqini talab qilayotgandi. Uch hafta ilgari bolalar maktabga qaytishgandi. Zerikarli sinf xonalarida kuyib-pishib o‘tirishga mahkum bu bolalar o‘zlaricha baxtsiz edilar. Er va xotinlar hech qanday sabablarsiz janjallashishardi. Shaharchaga kiraverishda joylashgan O’Nilning yonilg‘i quyish shoxobchasida qandaydir sayyoh Paki O’Nil bilan benzin narxi masalasida janjallashib qoldi va Paki uni benzin shlangi bilan bir soldi. Oqibatda Nyu jersilik yigitchaning yuqori labi yirtildi. U tishlarini g‘ijirlatib allaqanday sud jarayonlari haqida g‘o‘ldiraganicha uzoqlashdi.


  - Bilmadim, unga yana nima kerak ediykin, - dedi Paki kechqurun qovoqxonada. – Men uni sal turtib qo‘ydim xolos, tushundingmi? Agar uni bor kuchim bilan urganimda uning og‘zini butunlay qiyshaytirib qo‘yardim, tushundingmi?


  - Albatta, - dedi Billi Robertson, xuddi agar uning so‘zini ma’qullamasa Paki uni ham uradigandek. – Yana pivo ichasanmi, Pak?


  Milt Shturmfyuller xotinini idish yuvish mashinasi yuvgan likopda tuxum qoldig‘i qolganligi uchun kaltaklagandi. U likopdagi sariq dog‘ga qaradi va xotinini boplab tushirdi. Paki O’Nil aytganidek, Milt uni «bor kuchi bilan» urdi.


  - La’nati, - dedi u burni qonab yerda yotgan Donna Lining tepasida turarkan. – Onamning idish yuvish mashinasi bo‘lmasa ham idish-tovoqlar doim toza turardi. Sen nima qilyapsan?!


  Keyinroq Milt Portlend kasalxonasidagi shifokorga Donna Li zinadan yiqilib tushganligini aytadi. To‘qqiz yildan buyon oilaviy kontslagerda yashayotgan Donna Li buni tasdiqlaydi.


  Kech soat yettilarda to‘lin oy ko‘tarildi, shamol turdi – uzundan-uzoq davom etgan ushbu mavsumdagi dastlabki sovuq shamol. U shimol tomondan bulutlarni haydab keldi va oy goh ularning ortiga o‘tib, goh yana paydo bo‘lib bulutlar bilan bir oz berkinmachoq o‘ynadi. So‘ngra bulutlar qalinlashdi va oy g‘oyib bo‘ldi. Havo tundlashdi. Hamma uyiga shoshilardi.


  Tungi soat ikkilarda shahardan yigirma mil narida joylashgan Vesi Stedj Rouddagi Almer Sinnemanning cho‘chqaxonasida dahshatli chiyillash eshitildi. Almer pijamasini yelkasiga tashladi, shippagini kiydi va qurolini olish uchun o‘rnidan turdi. Xotini Almerdan uning tashqariga chiqmasligini o‘tinib so‘ray boshladi.


  Almer uni itarib yubordi va eshik yonida turgan miltig‘ini qo‘liga oldi. Uning cho‘chqalari nafaqat chiyillashar, balki xuddi tushida odamxo‘r qotilni ko‘rgan yosh qizchalardek yurakni larzaga solib qichqirishardi.


  U miltiq tepkisini tushirmoqchi bo‘ldi va dahshatli ovozni eshitib, turgan joyida qotib qoldi. Bu bo‘rining uvillashi edi, lekin unda qandaydir insoniy ovoz bor edi va bu ovoz Almer Sinnemanni ortiga, oshxonaga qaytishga majbur qildi. Almer xotinini quchoqladi, ular divanga o‘tirishdi va xuddi yosh go‘daklardek qaltiray boshlashdi.


  Cho‘chqalarning chiyillashi asta-sekin tina boshladi va tez orada butunlay to‘xtadi. Ha, ular chiyillamay qo‘yishdi. Ularning ovozi birin-ketin o‘chdi. Yirtqich yana uvilladi. Uning ovozi qo‘rqinchli edi.


  Almer derazaga yaqinlashdi va nimaningdir – aynan nima ekanligini anglolmadi – bir sakrab qorong‘ulikka singib ketganini ko‘rdi.


  So‘ngra deraza oynalarini yuvganicha yomg‘ir yog‘di. Bu ilk, haqiqiy kuz yomg‘iri edi.


  Ertalab Almer cho‘chqaxonasida o‘zi taxmin qilgan manzaraning guvohi bo‘ldi. To‘qqizta cho‘chqaning barchasi va ikkita sigiri o‘lib yotar, ularning tanasi bo‘lib tashlangan, yarim yeyilgan holatda edi. Ularning chanog‘idan chiqib ketgan ko‘zlari kuzning sovuq osmoniga tikilganicha qotib qolgandi.


  Almerning Minodan yetib kelgan ukasi Pit uning yonida turardi. Ular uzoq jim turishdi. Keyin Almer anchadan buyon o‘ylayotgan gapini gapirdi.


  - Sug‘urta ayrim narsalarni qoplaydi. Hammasini emas, ayrimlarini. Qolganiga men zarar ko‘radigan bo‘ldim. Harqalay, odamlardan ko‘ra cho‘chqalarning o‘lgani yaxshiroq.


  Pit bosh irg‘adi va keskin dedi:


  - Balki, yetar!


  - Nimani nazarda tutyapsan?


  - Nimani nazarda tutayotganimni bilasan. Kelasi to‘lin oy kechasida 40 kishi o‘ladi, yoki 60, yoki 160… Ahmoq ham tushunib turgan narsani tushunmaslikka olishning keragi yo‘q. Buni qara, xudo haqqi!


  Pit yerga imo qildi, cho‘chqalarning nimtalangan tanalari yonida katta-katta izlar bor edi.


  Ular bo‘ri iziga o‘xshardi va ayni paytda hayratlanarli tarzda inson oyoq izlarini eslatardi.


  - Mana bu la’nati izlarni ko‘ryapsanmi?


  - Ha,- javob berdi Almer.


  - Bular bo‘ri-odamning izlari, - dedi Pit. – Sen buni bilasan, Alis ham biladi, shahardagi deyarli barcha odamlar buni bilishadi. Jin ursin, hatto men ham bilaman!


  U akasiga qaradi. So‘ng yana gapida davom etdi.


  - Bas, bunga chek qo‘yish kerak.


  Almer uzoq o‘ylandi va javob qaytardi:


  - Roziman, lekin kelasi to‘lin oyda emas.


  - Noyabrgacha kutmoqchimisan?


  Almer bosh silkidi.


  - O’rmon siyraklashadi va izlarni topish oson bo‘ladi.


  - Kelasi oy bo‘lmaydimi?


  Almer Sinneman nimtalangan cho‘chqalariga, so‘ngra ukasiga qaradi.


  - Odamlar yanada ehtiyotkorroq bo‘lishlari lozim, - dedi u.


  



  Oktyabr


  Martin Koslav Xellouin bayramida sovg‘alar olib uyga qaytganida, uy bo‘m-bo‘sh edi. U aravachasida to‘g‘ri yotoqxonasiga kirdi va yarim oyning yulduzlar bilan burkangan sovuq osmonga ko‘tarilishini tomosha qilib o‘tirdi. Tashqarida, ayvonda sovuq shamol xazonlarni chirpirak qilib aylantirardi. Taker Millzda oktyabrdagi to‘lin oy kechasi hech qanday qotilliksiz o‘tdi. Ayrimlar – ulardan birinchisi Stenli Pelki – sartarosh va yana biri – Kel Bolduin – bu yerdagi yagona avtodo‘kon sohibi, dahshat tamom bo‘lganiga ishonishardi: qotil o‘rmonda yashab yurgan biror daydi bo‘lsa kerak, endi u bu yerdan ketgan va qaytib kelmaydi. Boshqalar esa bunday fikrda emasdilar. Ular hisoblab yurishardi: oy to‘lgan tunning ertasiga o‘rmondan nimtalab tashlangan to‘rtta bug‘u topilgandi. Uzun kuz oqshomlarida qovoqxonada pivo ichish bahonasida qaynoq bahs-munozaralar avjiga chiqardi.


  Martin Koslav esa bilardi.


  O’sha Xellouin oqshomida ko‘chaga chiqishganida, otasi unga rezina niqob olib berdi. Martin niqobni taqib oldi. U aravachasida o‘tirar, jonsiz oyoqlarini shol ro‘mol yopib turardi.


  Martinni otasi furgon mashinada olib yurardi: unda maxsus rels bo‘lib, Martin aravachasida mashinadan birovning yordamisiz tusha olardi. U tizzasiga xalta qo‘yib olgandi va ular yo‘l bo‘yidagi barcha uylarga kirib chiqishdi. Qovoqxona, Snikers bari, katolik ruhoniysi uyi, Chanki bari va baptist ruhoniysi uyida uning xaltasi to‘ldi. Keyin ular Rendolflarnikiga, Kuinlarnikiga, Diksonlarnikiga va yana o‘nlab uylarga borishdi. Martin uyiga bir xalta shirinlik va kutilmagan hodisadan qo‘rquv bilan qaytardi.


  U bilardi.


  U bo‘ri-odamning kimligini bilardi.


  Martin borgan uylardan birida, Yirtqichning shaxsan o‘zi, to‘g‘ri, to‘lin oy bo‘lmaganligi uchun u odam qiyofasida edi, Martinning niqob ostidagi yuzi devorday oqarib ketganini va qo‘lqop ichidagi barmoqlari mahkam siqilganini sezmagan holda, uning xaltasiga qand tashladi. Bo‘ri-odam Martinga qarab jilmaydi va uning boshini siladi.


  Ha, u bo‘ri-odam edi. Martin buni bildi. Martin uning ko‘zida tasma borligi uchungina bilgani yo‘q. Bu inson qiyofasi bilan bundan to‘rt oy ilgari yoz tunida ko‘zidan ajralgan yirtqich tumshug‘i orasida sezilar-sezilmas umumiylik bor edi.


  Vermontdan Taker Millzga qaytganidan beri Martin hushyor yurar, ertami-kechmi bo‘ri-odamni uchratishiga va uni tanishiga ishonardi, chunki u bir ko‘zli odam bo‘lishi kerak edi.


  U politsiyaga bo‘ri-odamning bir ko‘zi oqib tushganligini aytganida, ular Martinning bu so‘zlariga bosh irg‘ab qo‘yishdi, lekin unga politsiyachilar ishonishmaganday tuyuldi. Ehtimol, uni yosh bola deyishgandir yoki o‘sha tunda ular bu voqeani o‘z ko‘zlari bilan ko‘rmaganliklari uchundir. Nima bo‘lganda ham buning ahamiyati yo‘q edi – Martin uning kimligini bilardi.


  Taker Millz – kichkina shaharcha, lekin shu kungacha Martin bir ko‘zli kishini uchratmadi, so‘rab-surishtirishga esa botinmadi. Baribir Taker Millz – kichkina shaharcha. Ertami-kechmi u Yirtqichni o‘z insoniy qiyofasida ko‘radi. Uyga qaytarkan, janob Koslav Martin bugungi bayramda charchaganligi uchun jim bo‘lib qoldi, deb o‘ylayotgandi. Aslida bunday emasdi. Martin o‘sha mushak otilgan tundan beri hech qachon o‘zini bunchalik tetik va bardam his qilmagandi. U bo‘ri-odamni topish uchun oltmish kun kerak bo‘lganligini o‘ylardi. Axir Martin katolik edi va shahar chetidagi cherkovga qatnardi.


  Uning xaltasiga shirinlik tashlagan va boshini silab qo‘ygan bir ko‘zi bog‘liq kishi katolik emasdi. Yirtqich Lester Lou – baptist cherkovining ruhoniysi edi.


  U eshik kesakisiga suyanib, jilmaydi. Martin sariq rangli tasmani aniq ko‘rdi. Tasma ruhoniy otaga qaroqchi qiyofasini bergandi.


  - Ko‘zingizga nima bo‘ldi, hazrat Lou? – dedi janob Koslav. – Umid qilamanki, bu jiddiy emas.


  Hazrat Lou ma’yus jilmaydi. U bir ko‘zidan ajralgandi, lekin hammasi Xudoning irodasi. U yana Martinning boshini silab qo‘ydi.


  Shunday qilib, Martin oktyabr shamolining qo‘shig‘i, so‘nggi barglarning shitirlashiga quloq solib, yarim oyga tikilganicha karavotida yotardi.


  U bitta narsani o‘ylardi: endi nima qilish kerak?


  U hozircha nima qilishni bilmas, lekin bu savolga albatta javob topishini his qilardi.


  Bolakay uxlab qoldi, Taker Millzda esa shamol g‘uvillagnicha oktyabrni quvib, o‘zi bilan kuzning so‘nggi oyini olib kelmoqda edi.


  



  Noyabr


  Taker Millzga tund noyabr kirib keldi.


  Ruhoniy Lester Lou eshigi oldida turganicha ko‘chada yuz berayotgan voqealarni kuzatayotgandi. U hozirgina pochta orqali oltita kitobcha va bitta xat olgandi.


  Ko‘chada mashinalar tizilib ketgandi. Ular shahardan chiqib ketayotgandi.


  Ob-havo ma’lumotiga ko‘ra, qor yog‘ishi kerak edi. lekin mashinalardagi kishilarni bu narsa qo‘rqitolmasdi. Ular ov kiyimlarini kiyib olishgan, qo‘llarida qurol, yonlarida tozi itlari bor edi. To‘rtinchi kundirki, Almer Sinneman va uning ukasi Pit boshchiligidagi bu kishilar shahar tashqarisiga chiqishayotgandi.


  Oy to‘lishiga oz qolgandi. Qush ovlash mavsumi allaqachon tugagandi. Bug‘u ovlash mavsumi ham. Lekin ular uchun bo‘ri-odam ovlash mavsumi endi boshlangandi.


  Bu odamlarning ayrimlari shunchaki bekorchixo‘jalar va ushbu safar ular uchun o‘rmonda dam olish, pivoxo‘rlik qilish, olmaxon va qarg‘a otish uchun bir bahona ekanligini ruhoniy Lou bilardi.


  Ular haqiqiy yirtqichlar, o‘yladi Lou va qo‘lini beixtiyor iyuldan beri ko‘ziga bog‘lab yurgan tasmaga uzatdi.


  Oxirgi mashina ko‘zdan g‘oyib bo‘ldi. Ha, ularning ayrimlari shunchaki bekorchilar, lekin ayrimlari – masalan, Almer va Pit Sinnemanlar - o‘ta xavfli.


  «Agar bu maxluq, kim bo‘lishidan qat’i nazar – odammi yoki hayvonmi – ovga chiqsa, itlar uning iziga tushishadi. – Ruhoniy Lou ikki hafta ilgari sartaroshxonada Almerning mana shu so‘zlarini eshitgandi. – Agar u paydo bo‘lmasa, biz kimningdir hayotini, hech bo‘lmaganda, birortasining chorvasini saqlab qolgan bo‘lamiz».


  Ha, ulardan ayrimlarining - o‘n kishimi, ehtimol yigirma kishidir – qo‘lidan ish keladi. Lekin ruhoniy Louni ular emas, boshqa narsa tashvishga solayotgandi.


  Xatlar, mana nima tashvishga solayotgandi uni. Yosh bola qo‘li bilan yozilgan xatlar. U bugun kelgan xatga qaradi. Ilgarigilari bilan bir xil yozuv: «Ruhoniy Louga, baptist ruhoniysi uyiga, Taker Millz, Meyn 04491».


  Va yana o‘sha tuyg‘u… qurshovga tushgan maxluq tuyg‘usi. U itlar qurshoviga tushgan – jangga tayyor, lekin ayni paytda itlar tomonidan yorib tashlanishini tushunib turgan tulki tahlika ostida nimani his qilishini tasavvur qildi.


  U eshikni ohista yopdi va bobosidan qolgan soat har bir soniyani sanab turgan mehmonxonaga kirdi; u o‘tirdi, Miller xonim haftada ikki marta artadigan stol ustiga diniy kitoblarni qo‘ydi va yangi kelgan xatni ochdi. Oldin kelgan maktublardagi singari unda ham na salom-alik, na imzo bor edi. Maktab daftaridan yirtib olingan bir parcha qog‘ozga shunday so‘zlar yozilgandi:


  «Nega o‘zingizni o‘ldirmayapsiz?»


  Ruhoniy Lou qaltirayotgan qo‘li bilan yuzini changalladi. Boshqa qo‘lidagi qog‘ozni g‘ijimladi va stol ustidagi kuldonga tashladi. U cho‘ntagidan gugurt chiqardi va ilgarigilari kabi bu xatni ham yoqib yubordi. U xatning yonishini diqqat bilan kuzatib turdi.


  O’zining aslida kim ekanligi haqidagi fikr Louning miyasiga ikki tomondan kelgandi. Birinchidan, may tunidagi dahshat – tushida cherkovdagi barcha odamlarning bo‘riga aylanib qolishi, keyin esa Klayd Korlissning yorib tashlangan jasadi topilishi. O’shanda u ilk bor o‘zida… qandaydir o‘zgarish bo‘layotganini sezgandi. U buni nima deb atashni bilmasdi. Lekin nimadir joyida emasdi. U ba’zida ertalablari, to‘lin oy paytida ajablanarli tarzda tetik, bardam holda uyg‘onardi. Bu hissiyot asta-sekin yo‘qolib borar va oy to‘lishgan paytda yana paydo bo‘lardi.


  Tushi va Korlissning o‘limini eslarkan, u shu paytgacha o‘zi rad etib kelgan boshqa dalillarni ham tushuna boshladi. Masalan, iflos va yirtilib ketgan kiyimlar, tanasidagi ko‘kimtir dog‘lar va yaralar (ular mutlaqo og‘rimas va juda tezlik bilan bitib ketardi). U hattoki ba’zida qo‘llari va… lablarida qotib qolgan qon dog‘larini ham rad etardi.


  Ikkinchidan, 5 iyul kuni u ertalab bir ko‘zidan ajralgan holda uyg‘ongandi. Xuddi ko‘kimtir dog‘lar va tilingan izlardagi singari u bu safar ham hech qanday og‘riqni sezmadi – faqatgina chap ko‘zi o‘rnida bo‘shliq paydo bo‘lgandi. Endi hammasi ayon bo‘lgan, rad etishning iloji yo‘q edi: u – bo‘ri-odam, u – Yirtqich.


  Keyingi uch kun davomida uni yana o‘sha tanish hissiyot chulg‘ab oldi. Bugun oy to‘ladi va ovchilar itlari bilan izg‘ib yurishadi. Xo‘sh, nima bo‘pti! U ular o‘ylagandan ko‘ra aqlliroq. Ular bo‘ri-odam haqida gapirishyapti, lekin odamni emas, faqat bo‘rini nazarda tutishyapti. Ular o‘z mashinalarida yurishadi – u ham o‘z mashinasida yuraveradi. Bugun, tushdan so‘ng, u Portlend yo‘lidagi birorta mehmonxonaga boradi. Bo‘riga aylanganida esa uning yonida hech kim, ovchilar ham, itlar ham bo‘lmaydi. Yo‘q, ular uni qo‘rqitolmasdi, u ulardan qo‘rqmaydi.


  «Nega o‘zingizni o‘ldirmayapsiz?»


  Dastlabki xat shu oyning boshida kelgandi. Unda shunday so‘zlar bor edi:


  «Kimligingizni bilaman!»


  Ikkinchisida shunday yozilgandi: «Agar Xudoga ishonsangiz – shahardan keting. Odamlarni emas, hayvonlarni o‘ldirishingiz mumkin bo‘lgan biror joyga keting».


  Uchinchi maktub:


  «Bas qiling!»


  Bor-yo‘g‘i shu - «Bas qiling!»


  Endi esa:


  «Nega o‘zingizni o‘ldirmayapsiz?»


  Chunki bunday qilishni istamayman, jahl bilan o‘yladi ruhoniy Lou. Menga nima bo‘lganini tushuntirib berolmayman. Meni bo‘ri tishlamagan, lo‘li ayol qarg‘amagan. Bu shunchaki… shunchaki sodir bo‘ldi. Bir kuni, o‘tgan yilning noyabrida, Sanshayn Xill qabristonida bir necha dona gul uzdim va ularni cherkovdagi guldonga solib qo‘ymoqchi bo‘ldim. Men ilgari bunday gullarni ko‘rmagandim… Shaharga qaytgunimcha ular so‘lib qoldi. Hammasi qorayib ketdi. Ehtimol, bu o‘shanda boshlangandir. Bunday o‘ylashga sabab yo‘q, albatta, lekin baribir… Men o‘zimni o‘ldirmayman. Yirtqich ular, men emas!


  Lekin xatlarni kim yozyaptikin?


  U bilmasdi. Martin Koslavga bo‘lgan hujum haqida Taker Millz gazetalarida hech qanday xabar berilmagan, mish-mishlarga quloq solishni esa Lou o‘z qadrini yerga urish deb bilardi. Xellouin bayramiga qadar Martin Lou haqida bilmagani kabi, ruhoniy Lou ham Martin haqida hech narsa bilmasdi. Yirtqich qiyofasida o‘zi bilan nimalar sodir bo‘lishi haqida esa hech qanday tasavvurga ega emas, faqat bu davrning boshlanishidagi xavotir va undan keyingi qoniqish hissini bilardi, xolos.


  Men Xudoga ishonaman, o‘yladi u, xonada borgan sari tezroq yurarkan. Unga mehmonxona torlik qila boshladi. Men Xudoga ishonaman va o‘zimni o‘ldirmayman. Men yaxshi ishlar qilaman va agar ba’zida yovuzlik qiladigan bo‘lsam nima bo‘pti – mengacha ham odamlar yovuzlik qilishgan; yovuzlik ham Xudoning irodasi, agar men la’natlangan bo‘lsam, Yaratgan meni kechiradi va o‘z dargohiga qabul qiladi. Hamma narsa Yaratganga bog‘liq… U kim ekan-a? Qanday qilib bilsam bo‘ladi? To‘rtinchi iyul kuni kimga hujum qilganman? Ko‘zimdan qanday ajradim? Nima uchun u shu paytgacha jim yurdi? Itlaringizni tezroq yo‘qotinglar. Tezroq…


  U tobora tezroq yura boshladi, undagi zo‘riqish kuchaydi va u siyrak soqoli qalinlashayotganini, yagona ko‘zi esa yashil tusga kirayotganini sezmadi. U enkaydi va o‘zi bilan o‘zi gaplasha boshladi… lekin uning so‘zlari irillashga aylanib borardi. Nihoyat, kun tun bilan almashdi. Lou oshxonaga otildi, kiyim ilgichda turgan mashina kalitini oldi va garajga chopdi. U Portlendga yo‘l oldi. Dastlabki qor uchqunlari mashina chiroqlari nurida raqs tushganicha yerga tushardi. Lou bulutlar ortidagi oyni, uning kuchini his qildi, ko‘krak qafasi oq ko‘ylagini yirtganicha kengaya boshladi.


  U radio murvatini buradi va o‘zini shunchaki… zo‘r his qildi! O’sha tunda yuz bergan narsa yo Xudoning jazosi, yoki taqdir hazili edi – bu juda kulgili, chunki Lou Yirtqichga aylanish uchun Portlendga ketgandi, u o‘ldirgan odam esa Taker Millzda yashaydigan Milt Shturmfyuller bo‘lib chiqdi… Ehtimol, Xudo shunday bo‘lishini istagandir, chunki Taker Millzdagi eng ablah odam aynan Milt Shturmfyuller edi. U o‘sha tunda xuddi ilgarigilari kabi xotini Donna Liga ish bilan ketayotganligini aytib uydan chiqib ketgan, uning «ishi» esa Donna Li anchadan buyon bermay qo‘ygan lazzatni beruvchi Rita Tennison ismli fohisha edi.


  Ruhoniy Lou Portlend-Vestburg shossesi bo‘yidagi «Oriftvud» mehmonxonasiga kelgan va Milt Shturmfyuller bilan Rita Tennison ham o‘sha noyabr tunida o‘z ishlarini bajarish uchun aynan mana shu mehmonxonani tanlashgandi.


  Milt kech soat o‘ndan o‘n besh daqiqa o‘tganida mashinasida qoldirgan ichkilikni olib kelish uchun tashqariga chiqdi. U oy to‘lgan mana shunday tunda Taker Millzda emasligidan o‘zini-o‘zi tabrikladi va ayni shu lahzada mashina tomidagi bir ko‘zli Yirtqich bir hamla bilan uning boshini uzib tashladi. Milt Shturmfyuller eshitgan so‘nggi narsa bo‘ri-odamning tantanali uvillashi bo‘ldi; uning boshi mashina ostiga yumaladi, uning ko‘zlari ochiqligicha qotib qolgan, bo‘ynidan qon shovillab otilardi. Yirtqich uning jasadi ustiga engashdi va yutoqib qon icha boshladi.


  Ertasiga esa Taker Millzdagi uyida o‘zini shunchaki… zo‘r his qilayotgan ruhoniy Lou qotillik haqida gazetada o‘qiydi va shunday o‘ylaydi: «U yaxshi odam emasdi. Bu Xudoning irodasi».


  U yana shunday deb o‘ylaydi: «Menga xat yozayotgan bola kim ekan-a? Iyulda kimga tashlangandim? Buni aniqlash kerak. Endi mish-mishlarga quloq solmasam bo‘lmaydi».


  Ruhoniy Lou ko‘zidagi tasmani to‘g‘riladi, gazetani yopdi va o‘yladi: «Hammasi Yaratganning irodasiga bog‘liq, agar Xudo xohlasa, men uni topaman. Va ovozini o‘chirishga majbur qilaman. Bir umrga».


  



  Dekabr


  Yangi yil kirishiga o‘n besh daqiqa qolgandi. Dunyoning boshqa joylarida bo‘lgani kabi yil oxiriga yetayotgan va hamma yerda bo‘lganidek, Taker Millzda ham o‘zgarishlar yuz bergandi.


  Milt Shturmfyuller o‘lgan va uning nihoyat qullikdan qutulgan bevasi Donna Li shahardan ko‘chib ketgandi. Ayrimlar uning Bostonga, ayrimlar esa Los Anjelesga ketganini aytishardi. Bir ayol shaharchada kitob do‘koni ochgandi, do‘kon yonib ketdi. Sartaroshxona va qovoqxona, Xudoga shukrki, o‘z joyida edi. Marhum Klayd Korlissning qo‘lidan hech narsa kelmaydigan ukalari Alden va Errol hali ham tirik edilar. Shaharda eng shirin pirog pishiradigan Gramma Xeyg infarktdan vafot etgandi. To‘qson ikki yoshli Villi Xarrington Boll stritdagi uyida sirg‘anib yiqilib tushib oyog‘ini sindirib olgandi. Maktab direktori Olli Parkerning burnidan qon ketib, kuchli zo‘riqish degan tashhis qo‘yildi. Yaxshiyamki, miyangiz oqib ketmabdi, dedi shifokor, unga qon bosimiga qarshi dori yozib berayotib va Olliga qirq funtga ozishni maslahat berdi. Ajablanarlisi shundaki, Olli Rojdestvogacha yigirma funtga ozdi. U o‘zini butunlay boshqa odamdek his qilardi. «U to‘shakda ham boshqa odamga aylandi», deb maqtandi uning xotini sirdosh dugonasi Deyl Barniga. Varrak mavsumida Yirtqich o‘ldirgan Bredi Kinkeyd hali ham o‘lganligicha qolgan, nogironlar aravachasida o‘tiradigan Martin Koslav esa ilgarigiday nogiron edi.


  Nimadir o‘zgargan, nimadir asl holicha qolgan va Taker Millzda yil qanday – kuchli shamol va Yirtqichning ko‘rinmas tashrifi bilan – boshlangan bo‘lsa, shunday oxiriga yetayotgandi.


  Koslavlarning mehmonxonasida Martin va tog‘asi Al o‘tirishardi. Ular televizorda Dik Klarkning yangi yil shousini tomosha qilishayotgandi. Martinning tizzasida 38-kalibrli «kolt» to‘pponchasi yotardi. Uning ichida sof kumushdan tayyorlangan ikkita o‘q bor edi. Alning Xemdenda Mak-Katchen ismli do‘sti bor edi. Bir necha marta rad etishlardan so‘ng u Martinning kumush qoshig‘ini eritishga va ikkita o‘q yasab berishga rozi bo‘lgandi.


  - Buning ishlashiga kafolat berolmayman, - dedi Mak-Katchen Alga, - lekin ishlashi kerak. Menga qara, kimni o‘ldirmoqchisan, bo‘ri-odamnimi yoki qonxo‘r maxluqnimi?


  - Ikkalasini ham, - dedi Al unga javoban kularkan. – Bu mening jiyanimga. U dahshatli filmlarni sevib tomosha qiladi va o‘ylaymanki, bu unga zo‘r sovg‘a bo‘ladi.


  - Bo‘pti, o‘q otilganidan so‘ng uni topsang, menga olib kelib ber, - dedi Mak-Katchen. – Unga nima bo‘lishini ko‘rmoqchiman.


  Rostini aytganda, Al nima qilishga ham hayron bo‘lib qolgandi. U Taker Millzda to‘rtinchi iyuldan beri bo‘lmagan va Martinni o‘shandan buyon ko‘rmagandi. Uning opasi, Martinning onasi Alning sovg‘asidan tepa sochi tikka bo‘lgandi.


  - Ahmoq, unga biror narsa bo‘lib qolsa nima qilarding? Qilayotgan ishingni o‘yladingmi?! – qichqirdi u telefonda.


  - Aytishlaricha, uni aynan mushak saqlab qolibdi-ku, - o‘zini oqlashga urindi Al, lekin telefonda qisqa gudok tovushini eshitdi. Opasi qaysar ayol edi. eshitgisi kelmagan narsani eshitmasdi.


  Keyin esa, shu oyning boshida Martin qo‘ng‘iroq qildi.


  - Siz bilan ko‘rishishim kerak, Al tog‘a, - dedi u. - Faqat sizga aytadigan gapim bor.


  - Oying bilan urishib qolganman, - javob qildi Al.


  - Bu juda muhim, - dedi Martin. – Iltimos!


  U keldi va opasining ta’nalarini sabot bilan tingladi, so‘ng Martin bilan birga sayr qilishga ruxsat so‘radi.


  Dekabrning ayozli, ochiq kuni edi. Al tog‘asi uni mashinasiga o‘tqazdi va ular yo‘lga tushishdi. Al tog‘a Martinning hikoyasini xavotir bilan tingladi.


  Martin hikoyasini mushakbozlik qilgan tundan boshladi. U mushak otib Yirtqichning chap ko‘zini chiqarganini aytib berdi. Keyin esa Xellouin bayrami, ruhoniy Lou va imzosiz xatlari haqida aytdi. Portlendda Milt Shturmfyuller o‘ldirilganidan so‘ng yozilgan ikki xatga imzosini qo‘yganini ham aytdi.


  - Unga hech qanday xat yozmasliging kerak edi, - dedi Al tog‘asi. – E, Xudo, Martin, sen adashayotgan bo‘lishing mumkinligi xayolingga kelmadimi?


  - Keldi, - dedi Martin. – Shuning uchun ham oxirgi ikki xatga imzo qo‘ydim. Keyin nima bo‘lganini so‘ramaysizmi? U otamga qo‘ng‘iroq qilib xat yozayotganimdan shikoyat qilgan-qilmaganligini so‘ramaysizmi?


  - U bunday qilmadimi? – so‘radi Al qanday javob bo‘lishini sezgan holda.


  - Yo‘q, - dedi Martin. – U otam bilan ham, onam bilan ham, men bilan ham gaplashmadi.


  - Martin, uning bunday yo‘l tutganiga yuzlab sabablar bo‘lishi mumkin.


  - Yo‘q. Faqat bitta. U – bo‘ri-odam, u – Yirtqich va u oy to‘lishini kutyapti. Ruhoniy Lou sifatida u hech narsa qilolmasligi mumkin. Lekin bo‘ri-odam qiyofasida ko‘p narsa qo‘lidan keladi. U meni o‘ldirishi mumkin.


  Martin bu so‘zlarni shunday soddalik bilan aytdiki, Alni deyarli ishontirdi.


  - Senga qanday yordam berishim mumkin? – so‘radi Al.


  Martin unga maqsadini aytdi. Unga ikkita kumush o‘q va to‘pponcha kerak. U yana Al tog‘asining yangi yil arafasida, oy to‘ladigan tunda uning yonida bo‘lishini istaydi.


  - Yo‘q, - dedi Al tog‘asi. – Sen yaxshi bolasan, Martin, ammo, oshirib yuborayotganga o‘xshayapsan. Yana bir marta o‘ylab ko‘r.


  - Ehtimol oshirib yuborayotgandirman, - dedi Martin. – Lekin yangi yil kuni sizga qo‘ng‘iroq qilishib, karavotda mening burdalab tashlangan jasadim yotganligini aytishsa, qanday ahvolga tushasiz? Siz shuni istaysizmi, Al tog‘a?


  Al nimadir demoqchi bo‘ldi, lekin o‘ylanib qoldi va mashinasini shosse tomon keskin burdi. U Vetnamda jang qilgan va buning uchun taqdirlangandi, u bir necha marta ayollar qo‘ygan tuzoqlarga chap bergandi, hozir esa o‘n yashar jiyanining qarmog‘iga ilingandi. To‘g‘ri, u buni tan olishni istamasdi. Ammo Martin tog‘asini yaxshi biladi, u endi Martinning ittifoqchisiga aylangandi.


  To‘rt kundan keyin, o‘ninchi dekabrda Al tog‘a qo‘ng‘iroq qildi.


  - Ajoyib xabar! – e’lon qildi Martin oila a’zolariga. – Al tog‘am yangi yil kuni biznikiga kelarkan!


  - Hech qachon! – dedi onasi qat’iy qilib.


  Lekin Martinni bu fikridan qaytarishning iloji yo‘q edi.


  - Axir uni men taklif qilganman.


  Onasi kuni bilan unga norozi qiyofada tikilib yurdi. Lekin ukasiga uning kelmasligini so‘rab qo‘ng‘iroq qilmadi. Eng muhimi ham shu edi.


  Nihoyat vaqt bo‘ldi. Yangi yil arafasi. Al kelmasligiga Martinning onasining ishonchi komil edi. Tashqarida haqiqiy qor bo‘roni bo‘layotgandi. Shamol qor uchqunlarini uchirgancha uvillardi. To‘g‘risini aytganda, Martin xavotirga tushib qoldi, lekin Al tog‘asi kech soat sakkizlarda kirib keldi.


  O’n bir yarimda hamma uxlab qoldi. Faqat ular ikkalasigina uyg‘oq edilar. Al tog‘a bu bema’nilikka ishonmasa-da, ehtiyot shart bitta emas, ikkita to‘pponcha olib kelgandi. Kumush o‘qlar solingan to‘pponchani Martinga berdi. Ikkinchisini, 45-kalibrli «magnum» to‘pponchasini esa, agar o‘sha maxluq kirib kelsa otaman, degan fikrda (u bu fikriga tobora shubha qilayotgandi, chunki vaqt o‘tib borar, biroq bo‘ri-odamdan darak yo‘q edi) o‘zida olib qolgandi.


  Ular hozir televizorda Tams Skverdagi Aled Kemikl binosi ustidagi ulkan sharning nur sochishini tomosha qilib o‘tirishardi.


  Yilning so‘nggi daqiqalari o‘tib borardi. Televizor qarshisidagi burchakda yangi yil archasi turar, u juda ma’yusga o‘xshardi.


  - Martin, hech narsa… - so‘z boshladi Al tog‘a va ayni shu lahzada mehmonxonaning gulli deraza oynasi parcha-parcha bo‘lib ketdi. Ichkariga sovuq shamol, qor uchqunlari va … Yirtqich kirib keldi.


  Al dahshatdan qotib qoldi. Yirtqich juda ulkan, qo‘llari gilamga tekkuday engashib yursa-da, bo‘yi yetti fut edi. Uning yagona yashil ko‘zi (Martin tasvirlaganday ekan, o‘yladi tahlikada Al) atrofga alangladi va nogironlar aravachasida o‘tirgan Martinga tikildi. U tishlarini irjaytirganicha bola tomon yurdi.


  Martin xotirjamlik bilan «kolt»ini ko‘tardi. U aravachasida juda kichkina ko‘rinardi. Uning oyoqlari xuddi yog‘ochdek osilib turardi. Bo‘ri-odamning o‘kirishi, shamolning chiyillashi, dunyoda bunday voqea qanaqasiga sodir bo‘lishi mumkinligi haqida miyasida charx urayotgan fikrlari orasida Al jiyanining ovozini eshitdi:


  - Bechora ruhoniy Lou. Men sizni qutqarmoqchiman.


  Martin tepkini bosdi. To‘pponcha qandaydir bo‘g‘iq tovush chiqardi.


  Bo‘ri-odamning o‘kirigi boshqacha ohangda yangray boshladi, endi u og‘riqqa chidolmagan hayvonning qichqirishiga aylangandi. U devor tomon uchib ketdi. Devordagi Kure va Iv mo‘yqalamlariga mansub asarlar uning ustiga tushdi. Uning dahshatli tumshug‘i qonga bo‘yalgan, yashil ko‘zida esa hayrat ifodasi mujassam edi. U Martin tomonga yana qadam tashladi. Martin to‘pponchani xuddi yosh bola choynak ko‘targanidek ikkala qo‘lida tutib turardi. U kutdi, kutdi… va bo‘ri-odam yaqinlashishi bilan yana o‘q uzdi. Yirtqichning ko‘zi xuddi shamolda o‘chgan shamdek o‘chdi. U deraza pardasiga o‘ralashib qoldi. Al oppoq pardani bo‘yayotgan qonni ko‘rdi.


  Martinning otasi ko‘zlari qinidan chiqqudek holatda eshikni ochganida bo‘ri-odam cho‘kkalab qolgandi. Alning «magnum»i tizzasida turar, talmovsiraganidan to‘pponchani otish xayoliga ham kelmagandi.


  Yirtqich yiqildi… jon talvasasida tipirchiladi… va o‘ldi.


  Janob Koslav dahshatdan og‘zini ochganicha qarab turardi.


  Martin tog‘asiga o‘girildi, qo‘lidagi to‘pponchadan tutun chiqardi. U horg‘in, lekin xotirjam ko‘rinishda edi.


  - Yangi yilingiz bilan, Al tog‘a, - dedi Martin. – Yirtqich o‘ldi. – Shu so‘zlarni aytarkan, u yig‘lab yubordi.


  Koslav xonimning eng chiroyli deraza pardasiga o‘ralashib qolgan bo‘ri-odamning ko‘rinishi asta-sekin o‘zgara boshladi. Uning yuzi va tanasini qoplagan junlar yo‘qoldi. Og‘riq va g‘azabdan qimtilgan lablar bo‘shashdi. Panjalari oddiy qo‘lga aylandi.


  Pardaga o‘ralgan ruhoniy Lester Lou o‘z qonidan paydo bo‘lgan halqobda yotardi.


  Al tog‘a Martinning yoniga keldi va uni yupata boshladi. Otasi esa yerda yotgan jasadga tikildi. Martinning onasi eshik yonida turardi. Al Martinni bag‘riga mahkam bosdi:


  - Hammasini zo‘r bajarding, kichkintoy, - shivirladi u. – Men seni yaxshi ko‘raman.


  Tashqarida shamol uvillar, qor yog‘ar, Taker Millzda esa yangi yilning ilk daqiqasi tarixga aylanib ulgurgandi.


  Ruschadan Dilshodbek Asqarov tarjimasi.


  Stiven King



  «CHEKISHNI TASHLANG» KORPORATSIYASI


  (hikoya)


  O’sha kuni Morrison Kennedi aeroportida o‘tirganicha bir kishini kutardi. U barda tanishini ko‘rib qoldi.


  - Jimmi? Jimmi Makkenn?


  Ularning Atlantadagi ko‘rgazmada uchrashuvlaridan buyon Makkenn sal semirgan bo‘lsa-da, ko‘rinishi juda yaxshi edi. Morrison uning kollejda o‘qigan paytida qanday ashaddiy kashanda, oriq va rangpar bo‘lganligini esladi. Ko‘zlari katta-katta ko‘zoynagi uning yuzini to‘sib qo‘yardi. Endi esa, aftidan Makkenn, kontakt linza taqardi.


  - Dik Morrison?


  - Ha, menman. Ko‘rinishing zo‘r. - Ular ko‘rishishdi.


  - Sening ham, - dedi Makkenn, lekin Morrison buning yolg‘on ekanligini bilardi. U juda ko‘p ishlar, yer, ichardi.


  - Nima ichasan?


  - Burbon, - dedi Morrison va qulayroq joylashib o‘tirib sigaret tutashtirdi. - Birortasini kutib olgani chiqdingmi?


  - Yo‘q. Mayamiga ketyapman. Olti million dollarlik shartnoma tuzgani.


  - Hali ham «Kreger va Barton» firmasida ishlayapsanmi?


  - Endi men uning vitse-prezidentiman.


  - Buni qara! Tabriklayman! Qachondan beri? - Morrison ichi hasaddan emas, jig‘ildoni qaynayotganidan kuyayotganiga o‘zini ishontirishga urinardi. U dori olib og‘ziga soldi.


  - Avgustdan beri. Bungacha esa hayotimni o‘zgartirib yuborgan voqealar sodir bo‘ldi. - U Morrisonga diqqat bilan qaradi. - Bu seni qiziqtirishi mumkin.


  - Albatta, - javob berdi Morrison stakandagi ichkilikdan xo‘plarkan.


  - Ishlarim orqaga ketgandi, - hikoyasini boshladi Makkenn. - Sheron bilan kelisholmay qoldim, otam infarktdan vafot etdi, o‘zim esa tinmay yo‘talardim. Bir kuni xonamga Bobbi Kreger kirdi va tarbiyaviy suhbat olib bordi. Esingdami shunday suhbatlar?


  - Bo‘lmasa-chi! - Morrison «Kreger va Barton» firmasida bir yarim yil ishlagan, so‘ngra «Morton» agentligiga ishga o‘tib ketgandi. - «Aqlingni ishlat... yoki jo‘nab qol».


  Makkenn kulib yubordi.


  - Shunaqa. Shifokor esa «Oshqozon yarasi boshlanyapti, chekishni to‘xtating», dedi. Bu «Nafas olishni to‘xtating», degan bilan baravar.


  Morrison bosh irg‘adi. U qo‘lidagi sigaretga qaradi va hoziroq yangisini tutatishini bila turib uni o‘chirdi.


  - Shundan so‘ng chekishni tashladingmi?


  - Tashladim. Dastlab eplolmayman, deb o‘yladim. Keyin esa bir yigitni uchratib qoldim. U menga Qirq oltinchi ko‘chadagi korporatsiya haqida gapirib berdi. Ular haqiqiy mutaxassislar. Men ularga borishga qaror qildim. O’shandan buyon chekmayapman.


  Morrisonning ko‘zlari kattarib ketdi.


  - Ular senga dori berishdimi?


  - Yo‘q, - Makkenn cho‘ntagidagi hamyonini olib kavlay boshladi. - Mana. - U stol ustiga tashrif varaqasini qo‘ydi.


  «Chekishni tashlang» korporatsiyasi


  To‘xtang! Sog‘ligingiz tutun bilan birga uchib ketmoqda!


  237 Ist, Qirq oltinchi ko‘cha


  Oldindan shartnoma tuzish asosida davolash


  - Istasang, o‘zingda olib qol, - dedi Makkenn. - Ular seni davolashadi. Bunga kafolat beraman.


  - Qanaqasiga?


  - Buni aytishga haqqim yo‘q.


  - Nega? Nima uchun?


  - Shartnomada shunday modda bor.


  - Sen shartnoma tuzganmisan?


  Makkenn bosh irg‘adi.


  - Va shu asosda...


  - Xuddi shunday... - U Morrisonga jilmaydi.


  - Agar ular shunchalik zo‘r ishlaydigan bo‘lishsa, bunday choraning nima keragi bor? Nima uchun ularning reklamasini ko‘rmayman, gazetaga e’lon berishmaydi?


  - Ularning mijozlari reklama vazifasini o‘tashadi.


  - Sen ham reklama bo‘yicha mutaxassissan, Jimmi. Bunga qanday ishonish mumkin?


  - Men ishonaman, - javob qaytardi Makkenn. - Ularning to‘qson sakkiz foiz mijozlari chekishni tashlashadi.


  - Bir daqiqaga, - dedi Morrison sigaret tutashtirarkan. - Ular seni bog‘lab qo‘yib ko‘ngling ayniguncha chekishga majbur qilishadimi?


  - Yo‘q.


  - Chekishing bilan o‘zingni yomon his qiladigan biror narsa...


  - Yo‘q. O’zing borib ko‘r. - U Morrisonning sigaretiga ishora qildi.


  - Shuni chekib maza topasanmi?


  - Yo‘q, lekin...


  - Men chekishni tashladim va hayotimda ko‘p narsalar o‘zgardi, - dedi Makkenn. - Kuchimga kuch qo‘shildi, Sheron bilan munosabatlarim yaxshilandi, ishlarim yurishib ketdi.


  - Sen meni qiziqtirib qo‘yding. Biror narsa ayta ola...


  - Kechir, Dik, haqqim yo‘q, - dedi Makkenn qat’iy ohangda.


  - Chekishni tashlaganingdan beri semirib qolibsanmi? - so‘radi Morrison va unga Jimmining avzoyi buzilgandek tuyuldi.


  - Ortig‘i bilan. Lekin ortiqcha vazndan qutuldim. Hozir vaznim me’yorida.


  - Ikki yuz oltinchi reysga to‘qqizinchi sektsiyada ro‘yxatga olish boshlandi, - e’lon qilindi ovoz kuchaytirgich orqali.


  - Bo‘pti, - dedi Makkenn o‘rnidan turarkan. - Istasang, yana ich. Dik, mening aytganlarimni yaxshilab o‘ylab ko‘r. - U shu so‘zlarni aytib eskalator tomon ketdi. Morrison tashrif varaqasini olib hamyoniga solib qo‘ydi.


  Bir oydan so‘ng Morrison barlardan birida pul to‘lamoqchi bo‘lib hamyonini ochganida tashrif varaqasi tushib qoldi. U ishdan ertaroq qaytgan va kunni ichish bilan o‘tkazmoqchi edi. Ishi tobora orqaga ketayotgandi. Morrison pulni to‘lagach, varaqani qo‘liga olib o‘qidi. 237 Ist, Qirq oltinchi ko‘cha - uncha uzoq emas, ikki kvartal narida. Oktyabrning quyoshli kuni edi: balki bir borib ko‘rsamikin...


  «Chekishni tashlang» korporatsiyasi yangi binoda joylashgan bo‘lib, bu yerda bitta xonaning ijara haqi, ehtimol Morrisonning bir yillik maoshiga teng edi. Korporatsiya butun bir qavatni egallagan, demak puli ko‘p.


  U liftda yuqoriga ko‘tarildi va gilam to‘shalgan yo‘lakdan o‘tib katta stol qo‘yilgan keng qabulxonaga kirdi. Bu yerda uch erkak va bir ayol jurnal o‘qib o‘tirishardi. Ko‘rinishidan ular biznesmen edilar. Morrison kotibaga tashrif varaqasini uzatdi.


  - Buni menga do‘stim bergandi.


  Kotiba jilmaydi va yozuv mashinkasiga qog‘oz soldi:


  - Ismi-sharifingiz, janob?


  - Richard Morrison.


  - Manzilingiz?


  - 29 Meyn-leyn, Klinton, Nyu-York.


  - Uylanganmisiz?


  - Ha.


  - Farzandlaringiz bormi?


  - Bitta o‘g‘lim bor. - U Elvinni o‘ylab qovog‘ini uydi: «bitta» emas, «yarimta» desa to‘g‘riroq bo‘lardi. Uning o‘g‘li aqlan noqis bo‘lib, Nyu Jersidagi maxsus internatda yashardi.


  - Bu yerga kelishni sizga kim tavsiya qildi, janob Morrison?


  - Jeyms Makkenn, do‘stim.


  - Yaxshi. Marhamat, o‘tiring. Bugun bu yerda odam ko‘p.


  - Bo‘pti.


  U moviy rang kostyum kiygan ayol va tivit pidjakli yigit o‘rtasiga o‘tirib cho‘ntagidan sigaret chiqardi, lekin atrofda kuldon yo‘qligini ko‘rib qaytarib cho‘ntagiga soldi.


  Hechqisi yo‘q, ularning o‘yinini biladi, tashqariga chiqqach, maza qilib chekadi. Agar bu yerda uzoqroq kutadigan bo‘lsa, sigaret kulini oyog‘i ostidagi jigarrang gilam ustiga tashlaydi. Morrison «Taym» jurnalini olib varaqlay boshladi.


  Uning badaniga yig‘ilib qolgan nikotin yana qo‘shimchasini talab qilardi. Morrisondan keyin kelgan bir kishi cho‘ntagidan portsigar chiqardi, lekin kul tashlagani idish y¬o‘qligini ko‘rgach, cho‘ntagiga solib qo‘ydi. Buni ko‘rib Morrison o‘zini yengil his qildi.


  Nihoyat kotiba jilmayganicha uni ichkariga taklif etdi. Morrison o‘zini xira yoritilgan yo‘lakda ko‘rdi. Sochlari oppoq bir kishi uning qo‘lini qisdi va do‘stona jilmaydi:


  - Ortimdan yuring, janob Morrison.


  Ular qator eshiklar yonidan o‘tishdi. Yo‘lak o‘rtasiga yetishganida oq sochli kishi eshiklardan birini ochdi. Ular devorlari oppoq kichkinagina xonaga kirishdi. Xonada bitta stol va ikkita stul bor edi, xolos. Stol ortidagi devorda kichkinagina tuynuk bo‘lib, uni ensiz yashil parda yopib turardi. Morrisonning chap tomonidagi devorda qo‘lida qog‘oz tutgan kishining surati osig‘liq edi.


  - Mening ismim Vik Donatti, - o‘zini tanishtirdi haligi kishi. - Agar davolash kursiga rozi bo‘lsangiz, siz bilan men shug‘ullanaman.


  - Tanishganimdan xursandman. - Morrisonning judayam chekkisi kelayotgandi.


  - O’tiring.


  Donatti kotiba to‘ldirgan qog‘ozni stol ustiga qo‘ydi, g‘aladondan yana bitta qog‘oz oldi va Morrisonga qaradi:


  - Rostdan ham chekishni tashlamoqchimisiz?


  Morrison yo‘taldi, oyog‘ini chalishtirdi, so‘ng javob qaytardi:


  - Ha.


  - Unda imzo cheking.


  U qog‘ozni Morrisonga uzatdi. Morrison ko‘z yugurtirdi: quyida imzo chekuvchi davolash usullarini oshkor etmaslikka majbur va hokazo va hokazo.


  - Bo‘pti.


  Donatti unga ruchka uzatdi, Morrison imzo qo‘ydi. So‘ngra qog‘oz stol g‘aladoniga solindi. Xo‘sh, o‘yladi Morrison kinoya bilan, qasam ichdim. Oldin ham shunday hol bo‘lgandi. U hattoki, ikki kun chekmagandi ham.


  - Yaxshi, - dedi Donatti. - Biz bu yerda targ‘ibot bilan shug‘ullanmaymiz, janob Morrison. Salomatlik, sarf-xarajat, ijtimoiy muruvvat masalalari va sizning nima uchun chekishni tashlamoqchi ekanligingiz bizni qiziqtirmaydi. Biz - amaliyotchilarmiz.


  - Zo‘r, - dedi Morrison e’tiborsizlik bilan.


  - Hech qanday dori bermaymiz, ma’ruza o‘qimaymiz, pul talab qil-maymiz. Bir yil davomida chekmaganingizdan keyingina pul to‘laysiz.


  - E, Xudo, - dedi Morrison.


  - Janob Makkenn bu haqda aytmaganmidi?


  - Yo‘q.


  - Darvoqe, uning ishlari qalay? Yaxshimi?


  - Zo‘r! Qoyilmaqom!


  - Hozir esa... bir nechta shaxsiy savollarim bor, janob Morrison. Javoblaringiz sir saqlanadi.


  - Shundaymi? - dedi Morrison.


  - Xotiningizning ismi?


  - Lyusinda Morrison. Qizlik familiyasi - Remzi.


  - Uni sevasizmi?


  Morrison darhol Donattiga qaradi, lekin u muloyimlik bilan tikilib turardi.


  - Shunaqa.


  - U bilan janjallashganmisiz?


  - Chekishni tashlashimga buning qanday aloqasi bor? - Morrison yumshoqroq gapirmoqchi edi, lekin iloji bo‘lmadi - uning o‘lgudek chekkisi kelayotgandi.


  - Bevosita aloqasi bor. Savollarimga javob bering.


  - Yo‘q. - Aslida keyingi paytda ularning munosabati haqiqatan ham keskinlashib borayotgandi.


  - Farzandingiz bormi?


  - Ha. Ismi Elvin, u xususiy maktabda o‘qiydi.


  - Qaysi maktabda?


  - Buni aytmayman, - Morrison g‘amgin javob qaytardi.


  - Mayli, - dedi Donatti va jilmaydi. - Ertaga davolash kursimizning birinchi seansida barcha savollaringizga javob bera olaman.


  - Juda yaxshi, - dedi Morrison va o‘rnidan turdi.


  - Va so‘nggi savolim: siz bir soat davomida chekmadingiz. O’zingizni qanday his qilyapsiz?


  - Yaxshi, - aldadi Morrison, - juda yaxshi.


  - Barakalla, - dedi Donatti va stolni aylanib o‘tib eshikni ochdi. - Buguncha chekishingiz mumkin. Ertadan boshlab esa bitta ham sigaret chekmaysiz.


  - Bo‘lishi mumkin emas!


  - Bunga kafolat beramiz.


  Ertasiga roppa-rosa soat uchda Morrison «Chekishni tashlang» korporatsiyasi qabulxonasida o‘tirardi. U ertalab rosa ikkilandi: borish kerakmi yoki yo‘qmi.


  Nihoyat, Jimmi Makkenn aytgan birgina ibora uni borishga majbur qildi:


  Hayotimda ko‘p narsa o‘zgardi.


  Liftga kirishdan oldin u sigaretni filtrigacha chekdi. Ming afsus, agar u oxirgi marta sigaret chekayotgan bo‘lsa.


  Bu safar uzoq kutishga to‘g‘ri kelmadi. Kotiba uni ichkariga taklif qilganida, Donatti allaqachon kutib o‘tirardi. U Morrisonga qo‘l uzatdi va iljaydi. Morrison o‘zini noqulay his qildi va chekkisi keldi.


  - Yuring, - taklif qildi Donatti va ular xonaga kirishdi. Donatti stol ortiga, Morrison uning qarshisiga o‘tirdi.


  - Kelganingizdan xursandman, - dedi Donatti. - Aksariyat mijozlarimiz birinchi suhbatdan so‘ng qaytib kelmaydilar. Ular chekishni tashlashni istamayotganliklarini tushunib qolishadi. Men jon deb siz bilan ishlayman.


  - Davolash kursi qachon boshlanadi? - Gipnoz, o‘yladi Morrison, gipnoz bo‘lsa kerak.


  - Ikkalamiz yo‘lakda ko‘rishganimizdan boshlangan. Sigaretingiz bormi, janob Morrison?


  - Ha.


  - Menga bera olasizmi?


  Morrison yelkasini qisib qo‘yib qutini Donattiga uzatdi. Unda baribir, ikki yoki uch dona sigaret qolgandi.


  Donatti qutini stol ustiga qo‘ydi, Morrisonga jilmaydi, o‘ng qo‘lini musht qilib qutini majaqlay ketdi. Quti ichidan singan sigaret uchib chiqdi, tamaki sochildi. Donatti jilmayishda davom etdi - Morrisonning badanida chumoli o‘rmalagandek bo‘ldi. Ehtimol, ular shu yo‘l bilan ta’sir o‘tkazishar, o‘yladi u.


  Nihoyat, Donatti majaqlangan qutini axlat chelakka uloqtirdi:


  - Uch yildan beri shu ish bilan shug‘ullanib rohat qilaman.


  - Bunday davolash kursi naf berarmikin, - dedi Morrison yumshoqlik bilan. - Tashqaridagi do‘kondan sigaret sotib olish mumkin.


  - Mutlaqo to‘g‘ri, - ma’qulladi Donatti va qo‘lini ko‘ksiga chalishtirdi. - O’g‘lingiz Elvin Dous Morrison Peterson aqli noqis bolalar maktabida. Tug‘ma jarohati tufayli u hech qachon tuzalmaydi. Uning aqliy qobiliyati koeffitsienti - 46. Xotiningiz...


  - Buni qaerdan bildingiz? - qichqirdi Morrison. U g‘azabga mingandi. - Bunga qanday haqqingiz bor?


  - Biz siz haqingizda ko‘p narsani bilamiz. - dedi Donatti, - lekin ilgari aytganimdek, bu sir saqlanadi.


  - Men ketaman, - dedi Morrison va o‘rnidan turdi.


  - Yana ozgina o‘tiring.


  Morrison Donattiga diqqat bilan qaradi - u xotirjam edi. Hattoki, bu suhbatdan u zavq olayotgandek edi. Uning yuz qiyofasidan Donatti bunday holatlarni yuz martalab ko‘rganini bilish mumkin edi.


  - Yaxshi, qolaman. Ishga o‘taylik.


  - Albatta. - Donatti stulga suyandi. - Men sizga aytuvdim - biz amaliyotchimiz. Shuning uchun ham biz boshidayoq chekishga bo‘lgan ishtiyoqni davolash qanchalik qiyinligini tushunib olishimiz kerak edi. Chekishni tashlaganlarning sakson besh foizi qaytadan chekishni boshlab yuborishadi. Giyohvandlar orasida esa bu ko‘rsatkich pastroq. Muammo juda jiddiy.


  Morrison axlat chelakka qaradi. Bitta sigaret bukilib ketgan, lekin cheksa bo‘lardi. Donatti yozilib kuldi, chelakdagi sigaretni sindirib tashladi.


  - Ayrim shtatlarning qonun chiqaruvchilari ba’zan qamoqxonalarda chekishni man qilishni taklif qilishadi. Ovoz berish paytida bu taklif butunlay yo‘qqa chiqadi. Ba’zan bu taklif qabul qilingan, lekin qamoqxonalarda g‘alayon ko‘tarilgan, haqiqiy g‘alayon, janob Morrison. Tasavvur qilasizmi?


  - Buning menga qizig‘i yo‘q.


  - Yaxshilab e’tibor bering! Biror kishini qamoqqa tashlashganida uni jinsiy aloqa, spirtli ichimlik ichish, siyosiy faoliyat bilan shug‘ullanish, sayohat qilish imkoniyatlaridan mahrum qilishadi. Va hech qanday isyon ko‘tarilmaydi. Lekin mahbuslarga sigaret chekishni ta’qiqlasangiz - ba-bax! - Donatti o‘z fikrini bayon etish maqsadida stolga musht urdi.


  - Keling, davolashni boshlaylik.


  - Bir daqiqa. Iltimos, bu yoqqa yuring. - Donatti o‘rnidan turib yashil pardani surdi. Tuynuk ortida bo‘m-bo‘sh xona bor edi. Yo‘q, bo‘sh emas ekan. Burchakda bir quyon tovoqqa solingan sabzavotni kavshardi.


  - Chiroyli quyon ekan, - dedi Morrison.


  - Fikringizga qo‘shilaman. Uni kuzatib turing. - Donatti tokchadagi tugmani bosdi - quyon ovqatlanishdan to‘xtadi va sakrab tushdi. U oyoqlari yerga tekkach, yanada balandroq sakradi va xona bo‘ylab yugura boshladi.


  - Bas qiling! Uni tok urib o‘ldiradi-ku!


  Donatti tugmani qo‘yib yubordi:


  - Nima deyapsiz, bu juda kuchsiz tok. Quyonga qarang, janob Morrison.


  U tovoqdan uch metr narida turardi.


  - Agar u ovqatlanayotganda tok uraversa, jonivor bir narsani tushunib yetadi: ovqatlanish - og‘riq. Demak, quyon ovqat yemay qo‘yadi. Uni bir necha marta tok ursa, quyon ovqat to‘la tovoq yonida ochlikdan jon beradi. Bu voz kechdirish yo‘li bilan tarbiyalash deb ataladi.


  Morrisonning rangi oqarib ketdi, u eshik tomon yo‘l oldi.


  - Bo‘ldi, kerak emas, katta rahmat.


  - To‘xtang, janob Morrison.


  Morrison eshik tutqichidan tortdi... eshik qulflog‘liq edi.


  - Oching.


  - Janob Morrison! Iltimos, o‘tiring!


  - Eshikni oching, aks holda politsiya chaqiraman.


  - O’tiring, - dedi Donatti sovuq ohangda.


  Morrison Donattining qo‘rqinchli ko‘zlariga qaradi va o‘yladi: «Yo, Xudoyim, men telba kishi bilan bir xonada qoldim». U lablarini yaladi. Umrida uning bunchalik chekkisi kelmagandi.


  - Men sizga davolash kursi haqida batafsil gapirib beraman, - dedi Donatti.


  - Tushunmadingiz, - e’tiroz bildirdi Morrison soxta xotirjamlik bilan. - Menga kursingiz kerak emas. Men undan voz kechaman.


  - Yo‘q, janob Morrison, siz tushunmadingiz. Endi boshqa ilojingiz yo‘q. Davolash kursi boshlandi, deganimda sizni aldamagandim. Hammasini tushunganga o‘xshagandingiz.


  - Siz aqldan ozgansiz, - dedi Morrison.


  - Yo‘q, men amaliyotchi odamman.


  - Qani boshlang, - dedi Morrison. - Faqat bilib qo‘ying, bu yerdan chiqishim bilanoq besh quti sigaret sotib olaman va ularni politsiya mahkamasiga borgunimcha chekib tugataman.


  - O’zingiz bilasiz. Lekin sizga hammasini tushuntirganimdan so‘ng fikringizni o‘zgartirasiz, deb o‘ylayman.


  Morrison jim bo‘lib qoldi, stulga o‘tirib qo‘llarini chalishtirdi.


  - Davolash kursining dastlabki oyida odamlarimiz doimiy ravishda sizni kuzatib yurishadi, - tushuntirdi Donatti. - Siz ularning ayrimlarini sezasiz, lekin hammasini emas. Sizni to‘xtovsiz kuzatib turishadi. Doimiy ravishda. Agar chekkaningizni ko‘rib qolishsa, bu yerga qo‘ng‘iroq qilishadi.


  - Meni bu yerga olib kelib quyonning o‘rniga o‘tqazishadi. - Morrison piching qildi, lekin qo‘rquvga tushdi. Bu xuddi dahshatli tushga o‘xshardi.


  - Yo‘q, - javob qaytardi Donatti. - Quyonning o‘rniga sizni emas, xotiningizni o‘tqazishadi.


  Morrison unga angrayib qaradi.


  Donatti iljaydi.


  - Siz esa tuynukdan qarab turasiz.


  Suhbat tugagach, Morrison qanday qilib yo‘l bosganini bilmadi. Havo juda yaxshi edi; lekin u buni sezmasdi. Donattining iljaygan qiyofasi uning ko‘z oldini to‘sib qo‘ygandi.


  - Tushuning, - degandi u, - amaliy ish amaliy qarorni talab qiladi, biz faqat sizning manfaatingizni o‘ylaymiz.


  Donattining aytishicha, «Chekishni tashlang» korporatsiyasiga (xayriya tashkilotiga o‘xshagan) suratda tasvirlangan kishi asos solgan ekan. U avtomat o‘yinlar, massaj xonalari, yashirin lotereyalar bilan shug‘ullangan. Bu kishi, Uch barmoq laqabli Mort Minelli ashaddiy kashanda bo‘lgan - kuniga uch quti sigaret chekkan. Uning qo‘lidagi qog‘oz - shifokorlarning so‘nggi xulosasi: o‘pka raki. Mort barcha boyligini «Chekishni tashlang» korporatsiyasiga vasiyat qilib, 1970 yilda vafot etgan.


  - Moliyaviy ishlarni iloji boricha silliq olib borishga harakat qilamiz. - degandi Donatti, - lekin biz odamlarga yordam berishdan ko‘proq manfaatdormiz. Albatta, bu xayrli ishimiz soliq to‘lashda bizga qo‘l keladi.


  Davolash kursi dahshatli darajada oddiy edi. Birinchi marta qoida buzilsa - Sindini Donatti aytgan «quyonxona»ga olib kelishadi. Ikkinchi marta bo‘lsa - Morrisonning o‘zi ham jazolanadi. Uchinchisida - ularning ikkalasi birgalikda tok ostiga qo‘yilishadi. To‘rtinchi marta qoida buzilishi yanada qattiqroq jazoga olib keladi. Elvin o‘qiyotgan maktabga bir kishi borib uni do‘pposlaydi.


  - Tasavvur qiling, - dedi jilmayib Donatti, - o‘g‘lingiz qay ahvolga tushadi. U nima bo‘layotganini tushunmaydi. Faqat, dadasi yomonligi uchun kaltaklanayotganini biladi, xolos.


  - Ablah, - dedi Morrison, u yig‘lab yuborishga tayyor edi, - la’nati ablah.


  - Meni to‘g‘ri tushuning, - dedi Donatti. - Bunday bo‘lmasligiga ishonaman. Mijozlarimizning qirq foiziga jazo qo‘llamaymiz va faqat o‘n foiz mijozlarimiz qoidani uch martadan ortiq buzadilar. Bu raqamlar sizni tinchlantirsa kerak?


  Morrison bunda o‘zini tinchlantiradigan hech narsa ko‘rmadi. U dahshatga tushgandi.


  - Agar besh marta qoida buzsangiz...


  - Nima demoqchisiz?


  Donatti iljaydi:


  - Siz bilan xotiningiz quyonxonaga, o‘g‘lingiz ikkinchi marta, xotiningiz esa birinchi marta kaltaklanadi.


  Fazabdan aqlini yo‘qotgan Morrison stol ustidan Donattiga tashlandi.


  Donatti esa stuli bilan orqaga surildi va ikkala oyog‘i bilan Morrisonning qorniga tepdi. Morrison ortiga uchib ketdi.


  - O’tiring, janob Morrison, - dedi Donatti, - keling, aqlli odamlardek gaplashib olaylik.


  Morrison hansiraganicha unga bo‘ysundi. Bu qo‘rqinchli tush qachondir tugar, axir?


  «Chekishni tashlang» korporatsiyasida o‘n bosqichli jazo turi bor, degandi Donatti. Olti, yetti, sakkiz marta qoida buzilsa - tok kuchi oshadi, do‘pposlashlar tobora dahshatli tus oladi. Agar Morrison to‘qqizinchi marta cheksa, uning o‘g‘lining qo‘llarini sindirishadi.


  - O’ninchi marta bo‘lsa-chi? - so‘radi Morrison. Uning tomog‘i qurib qolgandi.


  Donatti ma’yus bosh chayqadi:


  - U holda biz taslim bo‘lamiz. Siz ikki foiz tuzalmaydigan mijozlar ro‘yxatiga kirasiz.


  - Rostdan taslim bo‘lasizlarmi?


  - Shunaqa desa ham bo‘ladi. - Donatti g‘aladonni ochdi va stol ustiga 45-kalibrli «kolt» to‘pponchasini qo‘ydi. - Lekin ana shu ikki foiz tuzalmaslar ham qaytib hech qachon chekishmaydi. Bunga kafolat beramiz.


  Kechqurun televizorda Sindi yoqtiradigan «Bulmat» filmi bo‘layotgandi. Morrison bir soat davomida ming‘irlab, tipirchilab o‘tirdi.


  Sindi kinoni bemalol ko‘ra olmadi.


  - Senga nima bo‘lyapti? - so‘radi u.


  - Hech narsa... - dedi Morrison. - Men chekishni tashladim.


  Sindi kuldi:


  - Qachon? Besh daqiqa oldinmi?


  - Soat uchdan beri.


  - O’shandan beri chekkaning yo‘qmi?


  - Yo‘q.


  - Zo‘r-ku. Chekishni tashlashingga nima majbur qildi?


  - Men seni o‘yladim... Elvinni.


  Sindining ko‘zlari katta-katta ochildi. Dik o‘g‘li haqida kamdan-kam gapirardi. U bo‘m-bo‘sh kuldonga qaradi.


  - Rostdan ham chekishni tashlamoqchimisan, Dik?


  - Rostdan. Agar politsiyaga murojaat qilsam, bezorilar seni do‘pposlashadi, Sindi.


  - Agar cheksang ham baribir biz Elvin bilan g‘amxo‘rligingdan minnatdor bo‘lamiz.


  - Qaytib chekmayman, deb o‘ylayman, - dedi Morrison va uning qorniga tepayotgan Donattining-qotilning xira ko‘zlarini o‘yladi.


  U kechqurun uxlay olmadi, kechasi uchda esa turib oldi. Morrisonning chekkisi kelayotgandi. U pastga tushib, xonasiga kirdi. Bu xonaning derazalari yo‘q edi. Morrison stoli g‘aladonini ochib, sigaret qutisini oldi, atrofga alanglab, lablarini yaladi.


  Birinchi oy davomida doimiy kuzatuvda bo‘lasiz, degandi Donatti. Keyin esa ikki oy davomida uni kuniga o‘n sakkiz soatdan kuzatishadi. To‘rtinchi oyda (aynan o‘shanda aksariyat mijozlar yana cheka boshlashadi) yana kuniga yigirma to‘rt soat davomida kuzatuv olib boriladi. Keyin yilning oxirigacha kuniga o‘n ikki soatlik kuzatuv. Keyin-chi? Umrining oxirigacha har qanday paytda kuzatuv boshlanishi mumkin.


  Umrining oxirigacha.


  - Sizni har ikki oyda tekshirishimiz mumkin, - degandi Donatti. - Yoki kun ora. Yo bo‘lmasa, har ikki yilda bir haftalik kuzatuv tashkil qilamiz. Hamma gap shundaki, Siz buni bilmaysiz. Agar cheksangiz, biz bilan o‘ynashayotgan bo‘lasiz. Ular kuzatyaptimi yoki yo‘qmi? Xotinimni olib ketishdimi yoki o‘g‘limni do‘pposlagani odam jo‘natishdimi? Zo‘r-a, to‘g‘rimi? Yashirincha sigaret cheksangiz ham undan o‘g‘lingizning qoni ta’mi kelib turadi.


  Lekin hozir tun qorong‘usida, ular uni bu xonada kuzata olishmaydi. Uy xuddi qabristondek jimjit edi.


  U ikki daqiqacha sigaret qutisidan ko‘z uzolmay turdi, so‘ng eshik oldiga borib bo‘m-bo‘sh yo‘lakka qaradi, ortiga qaytib, yana sigaretga tikildi. U qaytib sigaret chekmasligini tasavvur qildi. Endi u qanday qilib mijozlar bilan qo‘lida sigaretsiz gaplashadi? Sindining gullariga sigaret chekmasdan qanday chidaydi? Qanday qilib kunni erta tongda sigaret chekmasdan boshlaydi?


  Morrison bu narsaga aralashib qolgani uchun o‘zini, Donattini la’natladi, eng dahshatli la’nat o‘qlari esa Jimmi Makkennga qaratilgandi. U nima uchun bunday qildi! Itvachcha, hammasini bilar ekan-ku! Xoin Makkennning tomog‘idan bo‘g‘ish istagidan Morrisonning qo‘llari qaltirab ketdi.


  U yana xona ichiga alangladi, sigaretni qo‘liga olib uni siladi, labiga qistirdi va qotib qoldi.


  Shkaf ichida qandaydir shitirlagan tovush eshitildimi? Yo‘q, shekilli. Lekin...


  Uning ko‘z oldida yana bir manzara namoyon bo‘ldi: elektr toki zarbidan sakrayotgan quyon. Bu xonada uning o‘rnida Sindi bo‘lishi mumkin...


  Uning butun vujudi quloqqa aylandi. Morrison shkafni ochmoqchi bo‘ldi, lekin uning ichida birortasi bo‘lishi mumkinligini o‘ylab qo‘rqdi. U joyiga kirib yotdi, lekin anchagacha uxlay olmadi.


  Ertalab o‘zini yomon his qilishiga qaramasdan, nonushta Morrisonga juda yoqdi. Bir oz o‘ylangach, u yana bitta qovurilgan tuxumni paqqos tushirdi. Sindi pastga tushganida, u tovani yuvayotgandi.


  - Richard Morrison! Oxirgi marta itimiz kuchuklik paytida nonushtada tuxum yeganding.


  Morrison nimadir deb to‘ng‘illadi.


  - Chekib bo‘lgandirsan? - so‘radi xotini.


  - Yo‘q.


  - Tush paytiga borib chekasan, - dedi Sindi quvnoqlik bilan.


  - Zo‘r yordamchi ekansan, - o‘shqirdi Morrison xotiniga. - Siz chekmaydiganlar o‘ylaysizlarki... ha, mayli.


  - Sen rostdan ham chekishni tashlamoqchimisan?


  - Albatta. Buning qanchalik jiddiy ekanligini hech qachon bilmaysan, deb umid qilaman.


  - Bechora, - dedi xotini. - Sen tirik murdaga o‘xshab qolding.


  Morrison uni bag‘riga mahkam bosdi.


  Richard Morrison hayotidan lavhalar; oktyabr-noyabr: Morrison «Larkin studios»da ishlaydigan og‘aynisi bilan Jek Dempsining barida. Og‘aynisi Morrisonga sigaret uzatadi, u rad etadi:


  - Men chekishni tashladim.


  Og‘aynisi kuladi:


  - Ko‘pi bilan bir hafta chidaysan.


  Morrison avtobus kutayotib ko‘k kostyum kiygan yigitga ko‘zi tushadi. U bu yigitni deyarli har kuni va turli joylarda ko‘radi: Ondi barida, Sem Gudining musiqa do‘konida. Bir kuni Dik uni o‘zi golf o‘ynayotgan maydonda ham ko‘rib qoldi.


  Morrison mehmondorchiliklarda ichadi - judayam chekkisi keladi! - lekin bunga qo‘l uradigan darajada mast bo‘lmaydi.


  U o‘g‘lini ko‘rgani boradi, unga koptok sovg‘a qiladi. Elvin og‘zidan suvi oqib uni o‘pganida u ilgarigidek jirkanmaydi. Morrison o‘g‘lini quchoqlaydi va Donattilar kompaniyasi bir narsani juda yaxshi anglaganini tushunadi: sevgi - eng kuchli afyun. Xayolparastlar uning bor-yo‘qligi haqida bahslashaverishsin. Amaliyotchi odamlar undan o‘z maqsadlari yo‘lida foydalanishadi.


  Morrison asta-sekin tamakiga bo‘lgan jismoniy ehtiyojidan qutuladi, lekin ruhiy ehtiyojidan qutula olmaydi. Shuning uchun doim og‘ziga yo‘talga qarshi dori, qand yoki sigaret o‘rnini bosuvchi biror narsa solib yuradi.


  Bir kuni Morrison «Midtaun» tunnelida avtomobil tiqiniga duch keldi. Qorong‘ilik. Mashinalar to‘xtovsiz signal chalishar, atrof tutun hidiga to‘lib ketgandi. Morrison qo‘qqisdan mashina ichidagi qutichani ochib, uning ichida turgan sigaret qutisini ko‘rib qoldi. Sigaret qutisiga birpas qarab turib, ichidan sigaret oldi-da tutashtirdi. Agar biror narsa bo‘lsa, bunga Sindining o‘zi sababchi, dedi u o‘ziga o‘zi. Jin urgur, unga hamma sigaretlarni tashlab yubor, degandim-ku.


  Sigaretni ichiga bir tortgandi - qattiq yo‘tal tutdi. Ikkinchi tortishda ko‘zidan yosh chiqib ketdi, uchinchisida - boshi aylandi. Namuncha achchiq, o‘yladi Morrison.


  Birdan uning miyasiga boshqa fikr keldi: E, Xudoyim, nima qilyapman?


  Orqada to‘xtovsiz signal chalinardi. Oldindagi mashinalar yura boshladi. Morrison sigaretni o‘chirib, mashina oynalarini ochdi va qo‘llari bilan tutunni hayday boshladi.


  U tiqindan zo‘rg‘a chiqib uyiga keldi.


  - Sindi, men keldim, - dedi u.


  Jimjitlik.


  - Sindi? Azizam, qaerdasan?


  Telefon jiringladi, Morrison shoshib go‘shakni ko‘tardi:


  - Sindi? Qaerdasan?


  - Salom, janob Morrison, - dedi Donatti yoqimli, tetik ovozda. - Biz bir masalani ko‘rib chiqishimiz kerakka o‘xshaydi. Soat beshda oldimga kela olasizmi?


  - Xotinim sizlardami?


  - Shunaqa, - javob qaytardi Donatti.


  - Uni qo‘yib yuboringlar, - bidirladi Morrison, - boshqa bunday qilmayman. O’zimni tutolmay qoldim. Bor-yo‘g‘i uch marta tortdim. Xudo haqqi, hattoki chekish menga yoqmadi.


  - Ming afsus. Demak, soat beshda kelasiz?


  - Iltimos, - dedi Morrison. U yig‘lab yuboray dedi, - o‘tinaman...


  Lekin Donatti go‘shakni qo‘yib qo‘ygandi.


  Soat beshda qabulxonada Morrisonning devordek oqarib ketganiga e’tibor bermay unga jilmaygan kotibadan boshqa hech kim yo‘q edi.


  - Janob Donatti? - dedi u tugmani bosib. - Janob Morrison keldi. - U Morrisonga bosh irg‘adi. - Kiravering.


  Donatti uni eshik oldida «jilmaying» degan yozuvli mayka kiygan va qo‘liga 38-kalibrli revolver tutgan bir barzangi bilan kutib turardi.


  - Menga qarang, - dedi Morrison, - kelishishimiz mumkin. Sizlarga pul to‘layman. Men...


  - Ovozingni o‘chir, - dedi maykali kishi.


  - Sizni ko‘rganimdan xursandman, - dedi Donatti. - Uchrashuvimiz shunday qayg‘uli holatda kechayotganidan afsusdaman. Men bilan yuring. Tezroq tugatamiz. Xotirjam bo‘ling: xotiningizga hech narsa qilmaydi... bu safarcha.


  Morrison Donattiga tashlanmoqchi bo‘ldi.


  - Xayolingizga ham keltirmang, - dedi u. - Agar shunday qilsangiz, mana bu kishi revolver bilan boshingizga soladi, xotiningizni esa baribir tok bilan urishadi. Bundan sizga nima foyda?


  - Til tortmay o‘lgin, - dedi Morrison Donattiga qarab.


  - Agar mana shunday tilaklar uchun besh tsentdan olganimda edi, allaqachon nafaqaga chiqsam bo‘lardi. Bu sizga saboq bo‘ladi, janob Morrison. Yuring.


  Barzangi uni revolver bilan niqtadi.


  Xonaga birinchi bo‘lib Morrison kirdi va haykaldek qotib qoldi. Yashil parda surib qo‘yilgandi. Barzangi uni revolver bilan turtdi. Morrison tuynukdan mo‘raladi va talmovsirab turgan Sindini ko‘rdi.


  - Sindi, - dedi u, - Sindi, ular...


  - U sizni ko‘rmaydiyam, eshitmaydiyam, - dedi Donatti. - Keling, tezroq tugataylik. Gunohingiz uncha og‘ir emas - o‘ttiz soniya yetadi, deb o‘ylayman.


  Barzangi bir qo‘li bilan tugmani bosdi, ikkinchi qo‘lidagi revolverni Morrisonning biqiniga tiradi.


  Bu uning hayotidagi eng uzoq o‘ttiz soniya edi. Jazolash tugagach, Donatti Morrisonning yelkasiga qo‘lini qo‘ydi va so‘radi:


  - Ko‘nglingiz aynimayaptimi?


  - Yo‘q, - dedi Morrison zo‘rg‘a va devorga suyanib qoldi - uning oyoqlari qaltirardi.


  - Men bilan yuring, - dedi Donatti.


  - Qayoqqa? - so‘radi Morrison.


  - Xotiningizga biron narsa dersiz?


  - Uning ko‘ziga qanday qarayman. Unga qanday aytaman?


  Xonada divandan boshqa hech narsa yo‘q edi. Unda Sindi yig‘lab yotardi.


  - Sindi, - dedi Morrison.


  Xotini yig‘idan qizarib ketgan ko‘zlarini unga tikdi.


  - Dik, - pichirladi Sindi, - Dik? E, Xudoyim... Ikki kishi... Uyimizda... Ularni o‘g‘ri deb o‘ylabman, ular esa ko‘zimni bog‘lab bu yerga olib kelishdi.


  - O’zingni bos.


  - Lekin nima uchun? - so‘radi xotini. - Ular nima uchun..


  - Hammasi meni deb bo‘ldi. Senga bir narsani aytishim kerak.


  U hikoyasini tugatib, birpas jim bo‘lib qoldi va dedi:


  - Sen mendan nafratlanayotgan bo‘lsang kerak?


  Morrison yerga qaradi. Sindi uning yuziga kaftini qo‘ydi va o‘ziga qaratdi:


  - Yo‘q. Ketdik uyga.


  Bir haftadan keyin kechki payt telefon jiringladi va Donattining ovozini tanigan Morrison dedi:


  - Odamlaringiz adashishibdi. Men qo‘limga sigaret ushlaganim yo‘q.


  - Buni bilamiz. So‘nggi masalani kelishib olishimiz lozim. Ertaga kechki payt kela olasizmi?


  - Bu...


  - Qo‘rqmang. Aytgancha, lavozimingiz ko‘tarilgani bilan tabriklayman.


  - Buni qaerdan bilasiz?


  - Hisob-kitob ishlarini yuritamiz, - dedi Donatti va go‘shakni qo‘ydi.


  Ular xonaga kirishgach, Donatti dedi:


  - Nega asabiylashyapsiz? Sizni hech kim tishlab olmaydi. Bu yoqqa keling.


  Morrison yaqin keldi va yerda oddiy tarozini ko‘rdi.


  - Men sal semirdim...


  - Ha, ha, ha. Yetmish uch foiz mijozlarimizda bu holat ham kuzatiladi. Marhamat, taroziga chiqing.


  Tarozi yetmish to‘qqiz kiloni ko‘rsatdi.


  - Yaxshi, tarozidan tushishingiz mumkin. Bo‘yingiz qancha, janob Morrison?


  - Bir metru yetmish to‘qqiz santimetr.


  - Qani, - Donatti cho‘ntagidan qog‘oz chiqardi. - Juda zo‘r. hozir sizga semirishga qarshi dorilar ro‘yxatini yozib beraman. Ularni kamdan-kam iching. Sizning og‘irligingiz ko‘pi bilan... - U yana bir marta qog‘ozga qaradi. - Sakson uch kilo bo‘ladi. Bugun birinchi dekabr, demak, har oyning birinchi kunida vazningizni tortib ko‘ramiz.


  - Agar sakson uch kilodan og‘ir bo‘lsam nima bo‘ladi?


  Donatti jilmaydi:


  - Odamlarimizdan biri uyingizga borib xotiningizning jimjiloq barmog‘ini qirqib keladi. Salomat bo‘ling, janob Morrison.


  Oradan sakkiz oy o‘tdi.


  Morrison Jek Dempsi barida «Larkin studios»da ishlaydigan og‘aynisini ko‘rib qoldi. Morrison sport bilan shug‘ullanayotgan, ko‘rinishi zo‘r edi.


  - Qanday qilib chekishni tashlading? - so‘radi og‘aynisi.


  Morrison unga ma’noli qaradi, cho‘ntagidan tashrif varaqasini chiqardi.


  - Bilasanmi, - dedi u, - mana shu kompaniya hayotimni o‘zgartirib yubordi.


  Oradan bir yil o‘tdi.


  Morrison pochta orqali to‘lov qog‘ozi oldi:


  «Chekishni tashlang» korporatsiyasi


  237 Ist, Qirq oltinchi ko‘cha,


  Nyu York, Nyu York shtati, 10017


  Davolash kursi - 2500 dollar


  Mutaxassis xizmati (doktor Donatti) - 2500 dollar


  Elektr xarajati - 50 tsent


  Jami - 5000 dollar 50 tsent.


  - Itvachchalar! - baqirdi u. – Seni qiynashgan elektrni ham hisobga kiritishibdi.


  - To‘lay qol, - dedi xotini.


  Oradan yana sakkiz oy o‘tdi.


  Morrison va Sindi «Xelen Xeys» teatrida Jimmi Makkenni xotini bilan ko‘rib qolishdi. Ular so‘rashishdi. Jimmining ko‘rinishi ilgarigidan ham yaxshi edi. Morrison uning xotinini endi ko‘rayotgandi. Morrison u bilan qo‘l berib so‘rashdi. Ayolning qo‘l qisishi g‘alati edi. Faqat bir ozdan keyin Morrison buning sababini tushundi. Makkenning xotinining o‘ng qo‘lidagi jimjiloq barmog‘i yo‘q edi...


  Ruschadan Dilshodbek Asqarov tarjimasi.


  Stiven King



  QASOSKOR MUSHUK


  (hikoya)


  Xelstonga o‘ziyurar aravachada o‘tirgan qariya kasalga, nimadandir qattiq qo‘rqqan va o‘lishga tayyorga o‘xshab ko‘rindi. Unga bunday manzara tanish edi. O’z kasbining ustalari ichida Xelston tanho edi. «Faoliyati» davomida u o‘n sakkiz erkak va olti nafar ayolni o‘ldirgan, o‘lim nima ekanligini bilardi. Uy sovuq va jimjit edi. Jimjitlikni kamindagi olovning ovozi va tashqarida esayotgan noyabr shamolining uvillashi buzardi xolos.


  - Siz zarba berishingizni istayman. - Qariyaning ovozi eski qog‘ozning shitirlashini eslatardi. - Bilishimcha, siz aynan shu narsa bilan shug‘ullanasiz.


  - Sizga kim aytdi? - qiziqdi Xelston. Uning yoshi o‘ttiz ikkida, barvasta qomatli edi. Ammo uning harakatlari yengil, xuddi inson qiyofasidagi akulaga o‘xshardi.


  - Menga Sol Lodjia ismli kishi aytdi. Siz uni tanir ekansiz.


  Xelston bosh irg‘adi. Agar Sol tavsiya qilgan bo‘lsa, demak, hammasi joyida.


  - Kimga zarba berishim kerak?


  Drogan aravachasidagi qandaydir tugmani bosdi va aravacha xuddi shisha ichiga qamalib qolgan pashsha singari ovoz chiqarib oldinga siljidi.


  - Qurboningiz orqangizda turibdi, - dedi Drogan.


  Xelston keskin harakat qildi. Hayoti tez harakat qilishga bog‘liqligini bilgani uchun uning miyasi ham, gavdasi ham doim tayyor turardi. U divandan irg‘ib turdi, bir tizzasi bilan cho‘kkalab o‘tirdi va shu bilan birga plashi cho‘ntagidan 45-kalibrli to‘pponchasini chiqarishga ham ulgurdi. Soniya ichida u to‘pponchasini... mushukka o‘qtaldi.


  Xelston va mushuk lahza davomida bir-biriga qarab turishdi. Xelston uchun bu kutilmagan hol edi. Mushuk unga tanishdek ko‘rindi.


  Uning tumshug‘i xuddi ikkiga bo‘lingandek: yarmi oq, yarmi qora edi. Yarim qorong‘i xonada uning ko‘zlari katta-katta, kamin shu’lasi aks etgan qorachiqlari esa cho‘g‘dek ko‘rinardi.


  Xelstonning miyasida g‘alati bir o‘y chaqnab o‘tdi: biz bir-birimizni bilamiz. U to‘pponchasini qo‘yniga soldi va o‘rnidan turdi.


  - Sizni otib tashlashim mumkin edi, - dedi u Droganga. - Men hazilni yoqtirmayman.


  - Men hazillashayotganim yo‘q, - javob qildi qariya. - o‘tiring. Mana buni oling. - U tizzasini yopib turgan adyol ostidan qalin xatjild oldi va Xelstonga uzatdi.


  Xelston o‘tirdi. Mushuk uning oyog‘iga suykaldi. U bir oz Xelstonga qarab turdi, so‘ng g‘ujanak bo‘lib oldi.


  Xelston savol nazari bilan Droganga qaradi.


  - U o‘zini do‘stona tutadi, - dedi qariya. - Boshlanishiga. Bu mushuk uyimda uch kishini o‘ldirdi. Bitta men qoldim. Men qari, kasalman... Ammo ajalimdan besh kun burun o‘lishni istamayman.


  - Ishongim kelmayapti, - ming‘irladi Xelston. - Siz meni mana shu mushukni o‘ldirish uchun yolladingizmi?


  - Marhamat, xatjildni oching.


  Xelston uni ochdi. Xatjild yuz va ellik dollarlik pullarga to‘la edi. U uch minggacha sanab, sanoqni to‘xtatdi.


  - Bu yerda qancha bor?


  - Olti ming dollar. Qolgan olti mingini esa mushuk... yo‘q qilinganligini isbotlaganingizdan so‘ng olasiz. Janob Lodjia siz ishingiz uchun shuncha pul olishingizni aytgandi.


  Xelston jimgina bosh irg‘ab tizzasiga chiqib mudrayotgan mushukni siladi. Xelston mushuklarni yoqtirardi. Unga yoqadigan yagona jonivor desa ham bo‘ladi. Ular yolg‘iz yurishadi. Xuddi Xelston kabi.


  - Sizga hech narsani tushuntirmasligim ham mumkin edi, - dedi Drogan. - Ehtiyotkorlik - qurollanish demakdir, bu ishga mensimay qarashingizni istamayman. Bundan tashqari, o‘zimni oqlash uchun sabablar ham bor. Shunchaki, sizga tentakday ko‘rinishni xohlamayman.


  Xelston yana bosh silkidi. U ichida bu ishni osonlik bilan amalga oshirishiga ishonch hosil qilib bo‘lgandi, ortiqcha izohga hojat yo‘q edi. Ammo Drogan gapirmoqchi ekan, mayli, eshitadi.


  - Kimligimni bilsangiz kerak? Pulni qaerdan topishimni?


  - Drogan dori ishlab chiqarish korxonalari, - dedi Xelston.


  - Ha. Amerikaning eng yirik dori ishlab chiqaruvchi kompaniyalaridan biri. Bizning moliyaviy muvaffaqiyatimiz asosi esa mana bu. - U xalati cho‘ntagidan shishacha chiqardi va Xelstonga uzatdi. - Tri-dormal-fenobarbin, «J» tarkibi, - dedi Drogan.- Tuzalishiga umid qolmagan bemorlar uchun mo‘ljallangan. U og‘riq qoldiruvchi dori. Umidsiz bemorlarga yaxshi ta’sir ko‘rsatadi.


  - Siz ham shundan ichasizmi? - so‘radi Xelston.


  Dragon uning savolini javobsiz qoldirdi.


  - Dori butun dunyo bo‘yicha keng tarqalgan. U elliginchi yillarda bizning Nyu Jersidagi tajribaxonamizda yaratilgan. Biz dorini mushuklarda sinab ko‘rganmiz, chunki ularning asab tizimi murakkab tuzilgan.


  - Nechta mushukni shu tarzda narigi dunyoga jo‘natgansiz?


  Drogan qunishdi.


  - Bunday savol berishingiz noto‘g‘ri.


  Xelston yelkasini qisdi.


  - Dori ishlab chiqarilgan va federal farmatsevtika assotsiatsiyasi tomonidan tasdiqlanguniga qadar o‘tgan to‘rt yil davomida besh mingta mushuk... e-e, yo‘q qilingan.


  Xelston hushtak chalib yubordi. U mushukni asta silardi.


  - Endi esa, bu mushuk sizni o‘ldirgani kelgan, shunday deb o‘ylayapsizmi?


  - Men o‘zimni aybdor hisoblamayman, - dedi Drogan, uning ovozi qaltirab chiqdi. - Besh mingta mushuk yuz minglab insonlar hayotini saqlab qolish uchun qurbon qilingan.


  - Keling, bas qilaylik, - dedi Xelston. U o‘zini oqlashlarga toqat qilolmasdi.


  - Mushuk uyimizda yetti oy ilgari paydo bo‘ldi, - davom etdi Drogan. - Shaxsan menga u hech ham yoqmasdi. Infektsiya tashuvchi mavjudot... Duch kelgan joyda yuraveradi... Yoki axlat titadi... Opam uni boqmoqchi bo‘ldi. Hammasi o‘shandan boshlandi. Opamga bu qimmatga tushdi. - U mushukka nafrat bilan qaradi.


  - Siz mushuk uch kishini o‘ldirganini aytgandingiz.


  Drogan qaltiroq ovoz bilan hikoyasini boshladi. Mushuk Xelstonning tizzasida uxlar, qotilning kuchli barmoqlari uni silardi. Ba’zi-ba’zida kamin ichida yonayotgan o‘tin chirsillab ovoz chiqarar, shunda mushukning muskullari xuddi po‘lat prujinadek tarang tortardi. Tashqarida sovuq shamolning uvillashi eshitilardi. Bu shamol qish sovug‘ini yetaklab kelayotgandi. Qariyaning ovozi esa borgan sari g‘ijirlab chiqardi.


  Yetti oy ilgari ular bu yerda to‘rt kishi edilar: Drogan, yetmish to‘rt yoshli opasi Amanda, dugonasi Kerolayn Brodmur va uyda yigirma yildan beri xizmat qiladigan Richard Geyj. Yoshi oltmishdan oshgan Geyj «Linkoln» mashinasini haydar, ovqat tayyorlar va kechki payt ichimlik keltirardi. Kunduzi xizmatkor ayol kelib-ketardi. Shu tarzda ular to‘rttalasi o‘ziga xos boy qariyalar jamoasi sifatida ikki yilga yaqin yashab kelishdi. Ularning yagona mashg‘uloti kutish edi - kim kimdan uzoqroq yashaydi. Keyin esa mushuk paydo bo‘ldi.


  - Birinchi bo‘lib uni Geyj ko‘rib qoldi, - so‘zida davom etdi Drogan. - Dastlab u mushukni haydashga urindi, uni tosh, tayoq bilan urib haydadi. Ammo mushuk ketmadi. Uni ovqat isi o‘ziga tortardi. O’zi ham terisi suyagiga yopishib ketgan mushuk edi. Unaqa mushuklarni mashina yo‘liga ochidan o‘lsin deb tashlab ketishadi. Jonivorni ochidan o‘lishga majbur qilish - qanday dahshat, shafqatsizlik.


  - Nima, undan ko‘ra ularning asab tizimini sinab ko‘rgan ma’qulroqmi? - so‘radi Xelston.


  Drogan uning savolini eshitmaganga oldi va hikoyasini davom ettirdi. Uning mushuklarni ko‘rgani ko‘zi yo‘q edi. Mushuk ketmasligi ma’lum bo‘lgach, u Geyjga mushukni zaharlashni buyurdi - mushuklar ovqatiga tri-dormal-fenobarbin aralashtirib berdi. Bu ovqatga mushuk qarab ham qo‘ymadi.


  - Bu vaqt ichida Amanda Drogan mushukni ko‘rib qoldi va uni boqaman deb turib oldi. Droganning o‘zi bunga qarshilik qildi, ammo opasi ustun keldi. Opasi doim bunga erishardi.


  - Ha, Amanda aytganini qildi, - dedi Drogan. - Mushukni uyga olib kirdi. U xuddi hozir sizga suykalayotgandek Amandaga suykalardi. Lekin mening yonimga biror marta yaqinlashmadi. Ha, yaqinlashmadi... hozircha. Opam unga idishga sut quyib berardi. «Bechora och qolibdi», - opam yig‘lab yuboray degandi uning sut ichishini ko‘rib. U va Kerolayn mushukning atrofida parvona edilar. Ular mushuklarni yomon ko‘rishimni bilganlari uchun mening jig‘imga tegishardi. - U Xelstonga qayg‘uli nazar tashladi. - Ammo bu ularga qimmatga tushdi.


  May oyining o‘rtalarida Geyj odatdagidek uydagi chiroqlarni yoqish uchun soat oltida o‘rnidan turdi. Uning qichqirig‘i Droganni ham, Kerolaynni ham uyg‘otib yubordi. Amanda Drogan zina oldida likop siniqlari va «Mushukchalar» qutisi - mushuklar uchun ovqat - ustida yotardi. Uning qorachiqlari shiftga tikilganicha qotib qolgandi. Uning og‘zi va burnidan qon oqib yotardi. Amandaning umurtqasi, bir oyog‘i singan, bo‘yni esa majaqlanib ketgandi.


  - Mushuk uning xonasida uxlardi, - dedi Drogan. - Menimcha, u Amandani miyovlab uyg‘otgan, Amanda likop olib pastga yo‘l olgan - unga mushuk «Mushukchalar» ovqatini quruq yemaydiganga o‘xshardi. Shuning uchun sutga aralashtirib berardi. U likopga sut quyish uchun pastga tushmoqchi bo‘lgan. Amanda zina chetiga yetib kelganida mushuk uning oyog‘iga tashlangan. Amanda qarib qolgan, oyoqlari kamquvvat edi. Buning ustiga uyqusirayotgan bo‘lgan. Bir so‘z bilan aytganda, mushuk uni chalib yuborgan...


  «Ha, - o‘yladi Xelston, - shunday bo‘lgan bo‘lishi mumkin...» U kampirning zinadan dumalab tushayotganini, qichqirishga ham ulgurmaganini tasavvur qildi. «Mushukchalar» atrofga sochiladi, likop sinadi, kampir esa polga gursillab tushadi. Uning suyaklari sinadi. Mushuk esa atrofga sochilib yotgan ovqatni yeyish uchun pastga tushadi...


  - Tergovchi nima dedi? - so‘radi Xelston.


  - Baxtsiz hodisa. Lekin men bilardim.


  - Lekin nima uchun mushukni yo‘qotmadingiz? Amandaning o‘limidan so‘ng?


  Chunki u agar mushukni yo‘qotsa, Kerolayn Brodmur uydan ketishini aytgandi. U kasal edi, vaqt-vaqti bilan u turli bema’ni xayollarga o‘ralashib qolardi. Bir kuni u Droganga Amandaning ruhi mushukka o‘tganini aytgandi.


  Xelston birovlarning fikrini o‘qishga usta edi, shuning uchun ham u Drogan va Kerolayn Brodmurlar bir paytlar o‘ynash bo‘lishganini, bir mushuk uchun qariya undan ajralishni istamaganini darhol angladi.


  - U rostdan ham ketib qolishi mumkin edi. Bu esa o‘z joniga suiqasd qilish bilan teng, - dedi Drogan. - Axir uning hech kimi yo‘q edi. U bu yerda ikkinchi qavatda yashardi. U yetmishga kirgandi, janob Xelston. Men uning shu yerda qolishini istadim va mushuk ham qoldi...


  Xelston bosh irg‘ar va soatiga qarab qo‘ydi.


  - U iyun oxirlarida o‘ldi, - dedi Drogan, - o‘lim uyqu paytida yuz bergan. Shifokor bunga xotirjamlik bilan yondoshdi... Shunchaki kelib o‘lim haqidagi dalolatnomani qayd etib ketdi, bor-yo‘g‘i shu. Lekin uning xonasida mushuk bo‘lgan! Bu haqda menga Geyj aytdi.


  - Lekin kampir baribir kasallikdan o‘lishi kerak edi-ku, - dedi Xelston.


  - Albatta, - dedi Drogan yuzini burishtirib. - Shifokor ham aynan shunday dedi. Lekin men bilaman. Hammasi esimda. Onam aytib bergandi. Mushuklar qariyalar va chaqaloqlarni aynan ular uxlashayotganda o‘ldirishni xush ko‘rishadi. Ularni bo‘g‘ib o‘ldirishadi.


  - Bu afsona-ku, shunday emasmi?


  - Boshqa afsonalar singari haqiqatga asoslangan afsona, - e’tiroz bildirdi Drogan. - Mushuklar tirnoqlari bilan yumshoq narsalarni yumdalashni yoqtirishadi. Yostiq, qalin gilam yoki... adyol. Chaqaloqlarning yoki qariyalarning adyolini. Zaif odamning ustida qo‘shimcha yuk bo‘lishadi...


  Drogan jim bo‘lib qoldi, Xelston esa bu manzarani tasavvur qildi. Kerolayn Brodmur xonasida uxlayapti, uning kasal o‘pkasidan xirillab nafas chiqyapti. Oq-qora tumshuqli mushuk uning ustiga sakrab chiqadi va qariyaning ajin bosgan yuziga cho‘g‘dek ko‘zlarini tikadi. So‘ngra u kampirning qoqsuyak ko‘kragiga yotib oladi... Nafas asta-sekin to‘xtaydi... Mushuk esa kampirning joni uzilishini kuzatib turadi.


  U ancha-muncha narsadan ta’sirlanmasdi, ammo xayolidagi manzaradan eti jimirlab ketdi.


  - Drogan, - Xelston mushukni silashda davom etdi. - Lekin ayting-chi, nima uchun veterinarga olib borib, o‘sha yerda o‘ldirtirmadingiz? Amakim o‘tgan yili itidan shunaqa qilib qutulgandi va bu unga yigirma dollarga tushgan.


  - Ko‘mish marosimi birinchi iyul kuni bo‘lib o‘tdi, - Drogan Xelstonni eshitmayotgandek edi. - Kerolaynni opamning yoniga ko‘mdik. Uchinchi iyul kuni Geyjni shu xonaga chaqirdim va unga mushuk solingan xaltani berib Milforddagi veterinarga olib borishini buyurdim. U «Xo‘p bo‘ladi, ser», dedi va xaltani olib chiqib ketdi. Uni shundan so‘ng tirik ko‘rmadim. «Linkoln» soatiga oltmish mil tezlikda ko‘prikning beton to‘sig‘iga urilgan. Dik Geyj til tortmay jon bergan.


  Uning yuzida sanoqsiz shilingan jarohatlar bo‘lgan.


  Xelston jim bo‘lib qoldi. Uning xayolida navbatdagi dahshatli manzara paydo bo‘ldi.


  Dik Geyj «Linkoln»da Milford tomon burilishga yaqinlashyapti. Uning yonidagi o‘rindiqda xalta turibdi. Dikning e’tibori yo‘lga qaratilgan, ehtimol u yuk mashinasini quvib o‘tayotgani uchun eski xaltani yirtib chiqqan oq-qora tumshuqli mushukni sezmay qolgandir. U yuk mashinasini quvib o‘tayotgan paytda mushuk uning yuziga tashlanadi va o‘tkir tirnoqlari bilan chang soladi. Yovuz panjalar uning ko‘zini o‘yib olish uchun cho‘ziladi. «Linkoln» o‘ng tomonga og‘adi, yuk mashinasi haydovchisi jon holatda signal chaladi, ammo Dik hech narsani eshitmaydi. Ulkan o‘rgimchak misol bu maxluq Dikning yuziga butun tanasi bilan yopishib olgan. Uning yashil ko‘zlari xuddi do‘zax chiroqlaridek yonadi, og‘zidan ko‘pik sachraydi, kuchli orqa oyoqlari qariyaning bo‘yniga tirnoqlarini botiradi. Geyj ko‘prik chetiga urilayotganini ko‘rish tugul anglab ham yetmaydi. Mushuk mashinadan sakraydi, «Linkoln» esa o‘qdek kelib beton to‘siqqa uriladi. Geyj mashina ruliga uriladi va ko‘kragi majaqlanadi...


  Xelston g‘alati tovush chiqarib yutindi.


  - Mushuk qaytib keldimi? - ming‘irladi u. Drogan bosh irg‘adi.


  - Bir haftadan keyin. Aniqrog‘i, Dik Geyjni ko‘mishgan kuni.


  - U avtohalokatda ham tirik qolibdimi? Soatiga oltmish mil tezlikda-ya? Bunga ishonish qiyin.


  - Aytishlaricha, ularning to‘qqizta joni bo‘larkan. O’shandan so‘ng men uning iblis mushuk ekanligini o‘ylab qoldim. U meni...


  - Jazolamoqchimi?


  - Bilmadim. Lekin shundan qo‘rqyapman. Men uni boqaman, to‘g‘rirog‘i - uyni yig‘ishtiradigan ayol. Bu mushukni o‘sha ayol ham yoqtirmaydi. Uning aytishicha, bunday tumshuqli mushuk qarg‘ish ekan. Tangrining qarg‘ishi. Uni o‘ldirishingizni istayman, - dedi qariya. - U bilan yashayotganimga to‘rt oy bo‘ldi. U tunlari xonamga kiradi. U meni kuzatadi. Chamasi, u... Kutyapti. Oxir-oqibat men Sol Lodjia bilan gaplashdim va u sizni tavsiya qildi. Sizni u...


  - Yolg‘iz ish qiladi, dedimi? Ya’ni, sherigim yo‘q.


  - Ha. U yana shunday dedi: «Xelston hech qachon qo‘lga tushmagan. Hattoki undan birov shubha ham qilmagan. U doim yerga oyog‘i bilan tushadi... Xuddi mushukka o‘xshab».


  Xelston qariyaga qaradi. Kutilmaganda uning barmoqlari mushukning belini siqdi.


  - Yo‘q! - qichqirdi Drogan. U hansirab nafas olardi. Uning rangpar yonoqlari qizarib ketdi. - Yo‘q... Bu yerdamas.


  Xelston ma’yus jilmaydi. U mushukni ohista silay boshladi.


  - Yaxshi, - dedi u, - kelishdik. Uning jasadi kerakmi?


  - Xudo haqqi, yo‘q! - qichqirdi qariya. - Uni o‘ldiring! Ko‘mib tashlang! - U bir oz jim turdi. - Menga uning faqatgina dumi kerak,- dedi u. - Uni o‘tga tashlab, qanday yonishini tomosha qilmoqchiman.


  Xelston o‘zining 1972 yilda ishlab chiqarilgan «Mustang» avtomobilida ketayotgandi. Droganning uyidan u soat to‘qqiz yarimlarda chiqqandi. Noyabr oqshomining uvada bulutlari orasidan sovuq oy ko‘rinib turardi. Mashinaning barcha oynalari ochiq edi. Sovuq xuddi pichoqdek Xelstonning badaniga sanchilar, ammo bu unga xush yoqardi.


  U Pleysers-Glendan burildi va shahardan tashqariga chiqdi. Xelston tezlikni soatiga o‘ttiz besh mildan oshirmasdi. 35-shossega yetgachgina u «Mustang»iga erk berdi. Endi mashina soatiga yetmish mil tezlikda yurib borardi.


  Mushuk ikki qavatli xo‘jalik xaltasida yotar, xalta kanop ip bilan mahkam bog‘langandi. Falati topshiriq, o‘yladi Xelston va buni topshiriq deb hisoblayotganidan o‘zi ham ajablandi. Eng g‘aroyibi, mushuk unga juda yoqqandi. U uch nafar qariyani o‘ldiribdimi, demak uning quvvati ozmuncha emas ekan... Ayniqsa, uni veterinar bilan «uchrashuv»ga olib ketayotgan Geyj haqida gapiradigan bo‘lsak. Xelston shartnomani bajarmaslik niyatida bo‘lmasa-da, mushukni o‘ziga yaqin sezdi. U mushukni tezda va mohirona o‘ldiradi. Mashinani dala chetida to‘xtatib, mushukni xaltadan chiqaradi, uning bo‘ynini sindiradi, so‘ngra qariyaga ko‘rsatish uchun dumini kesib oladi. Keyin esa, o‘yladi u, mushukni ko‘maman.


  U mana shularni o‘ylayotgan daqiqalarda mushuk qo‘qqisdan uning ro‘parasida paydo bo‘ldi - uning oq-qora tumshug‘i vahshiyona jiyirilgandi.


  - Jin ursin! - dedi Xelston beixtiyor xaltaga qarab - ikki qavatli xaltada katta teshik paydo bo‘lgandi. U yana ro‘parasiga qaradi va xuddi shu lahzada mushuk uning yuziga chang soldi. U o‘zini orqaga tashladi... Va «Mustang» g‘ildiraklarining chiyillashini eshitdi.


  Mashina u yoqdan-bu yoqqa chayqaldi. Xelston mushukni bor kuchi bilan urdi, yirtqich pixilladi, lekin joyidan jilmadi. Xelston uni yana urdi, mushuk esa qochish o‘rniga uning yuziga sapchidi.


  «Geyjdaqa bo‘ldi, - o‘yladi Xelston. - Xuddi Geyjdaqa». U tormozni bosdi. Mushuk uning boshida o‘tirganicha tirnoqlarini yanada chuqurroq botirishga urindi. Uning qorni Xelstonning ko‘zini to‘sib qo‘ygandi. U mushukni urdi, keyin yana, yana urdi. Shu lahzada u kuchli zarbadan qalqib tushdi. U mushukka yana zarba berishga kuch topdi, lekin qo‘li mushukning baquvvat muskullariga ta’sir qilmadi. Uning qo‘li sirg‘alib pastga tushdi.


  Shuning barobarida uning ongi zulmat qa’riga singib ketdi.


  Oy ufq ortiga yashirinayotgandi. Tong otishiga bir soatcha vaqt qolgandi. «Mustang»ning old qismi temir-tersak uyumiga aylangandi.


  Xelston asta-sekin o‘ziga kela boshladi. U ko‘zini ochib birinchi ko‘rgan narsasi tizzasida o‘tirgan mushuk bo‘ldi. U xotirjam miyovladi va yashil ko‘zlarini Xelstonga qadadi. Xelston oyoqlarini his qilmadi.


  U mashinaning old qismi pachoqlanganini, dvigatelning bir qismi uning oyoqlarini majaqlab tashlaganini, o‘zini esa o‘rindiqqa qisib qo‘yganini ko‘rdi. Qaerdadir boyqush sayradi.


  Mushuk unga tirjayayotgandek ko‘rindi.


  Xelston uning o‘rnidan turib kerishganini ko‘rdi. Kutilmaganda mushuk Xelstonning yelkasiga sakradi. U mushukni yulqib olish uchun qo‘lini ko‘tardi. Lekin qo‘li harakatga kelmadi.


  «Umurtqam, - o‘yladi u xuddi malakali shifokorlardek. - Umurtqa suyagim sinibdi. Men falajman».


  Mushuk uning quloYoiga mig‘vladi va bu miyovlash unga momaqaldiroqdek tuyuldi.


  - Yo‘qol! - qichqirdi Xelston. Uning ovozi quruq chiqdi. Mushuk bir lahzaga sergak tortdi. Birdan uning tirnoqlari Xelstonning yonoqlarini tildi. Kuchli og‘riqdan uning tomog‘iga bir narsa tiqilgandek bo‘ldi. Issiq qon oqdi. Sezish qobiliyati yo‘qolmabdi.


  U boshini o‘ngga burdi. Uning yuziga yumshoq yung urildi. Xelston mushukka baqirdi. Mushuk o‘rindiqqa sakradi. U nafrat to‘la ko‘zlarini Xelstondan uzmasdi.


  - Bunday qilmasligim kerak edimi? - xirilladi Xelston.


  Mushuk tishlarini irjaytirdi. Xelston Drogan nima uchun uni iblis mushuk deb ataganini tushundi. U... Tirsaklari va yelkasida og‘riq turib uning fikri bo‘lindi.


  Sezish qobiliyati tiklanyapti.


  Mushuk tirnoqlarini chiqarib uning yuziga otildi.


  Xelston ko‘zlarini yumdi va og‘zini ochdi. U mushukni qornidan tishlamoqchi edi, ammo bir parcha yungni tishlashga ulgurdi, xolos. Tirnoqlar uning quloqlariga sanchildi. Chidab bo‘lmas og‘riq turdi. Xelston qo‘llarini ko‘tarishga urindi. Qo‘llari sal qimirladi, ammo tizzasidan ko‘tarilmadi.


  U boshini oldinga egdi va cho‘milib chiqqan odamdek silkidi. Mushuk mahkam yopishib olgandi. Xelston yonoqlaridan qon oqayotganini his qildi. Quloqlari xuddi o‘t ichida qolgandek qiziyotgandi.


  U boshini orqaga tashladi va baqirib yubordi - uning bo‘yni endi og‘rib ketdi. Lekin mushukni boshidan tushira olishga erishdi.


  Xelstonning bir ko‘ziga oqayotgan qon kirdi. U ko‘zini ishqalash uchun qo‘lini ko‘tarishga urindi. Uning qo‘llari qaltiradi, ammo tizzasidan ko‘tarilmadi. U qo‘ltig‘i ostida 45-kalibrli to‘pponchasi turganini esladi.


  «Agar to‘pponchamni chiqara olsam, sening to‘qqizta joningdan asar ham qolmaydi».


  Qo‘lida yana og‘riq turdi. Dvigatel majaqlagan oyoqlarida ham sanchiq turdi.


  «Balki zahirada jonim qolgandir?»


  Endi mushukni bir yoqli qilish kerak. Eng asosiysi shu. Keyin mana bu temir-tersak ichidan chiqib olish kerak - balki birortasi shu atrofdan o‘tib qolar. Bu kimsasiz yo‘ldan birov o‘tishi, ayniqsa sahar soat beshda o‘tishi amrimahol, ammo jinday bo‘lsa-da imkoniyat qolgan edi. Va... Mushuk nima qilyaptikin?


  U mushukning yana yuziga sapchishini istamasdi, ammo uning orqada, nazardan chetda turishini ham xohlamasdi. U peshoyna orqali mushukni ko‘rmoqchi bo‘ldi, biroq hech narsa chiqmadi. Peshoyna zarba ta’sirida qiyshayib qolgan, unda yo‘l cheti ko‘rinib turardi.


  Xelston kuta boshladi. Sezgilari qayta boshladi. Tong otib kelayotgandi. Qaerdadir qush sayradi.


  Xelston qo‘lini qimirlatib ko‘rdi, ammo tizzasidan sal yuqori ko‘tara oldi, xolos.


  Yon o‘rindiqda qandaydir tovush eshitildi. Xelston yoniga o‘girildi va cho‘g‘dek yonayotgan ko‘zlarni ko‘rdi. Xelstonning u bilan gaplashgisi keldi. - Hali biror marta topshiriqni uddalamagan kunim bo‘lmagan, - dedi u. - Bu mushukcha birinchisi bo‘lishi mumkin edi. Lekin tez orada qo‘llarim o‘ziga keladi. Besh, bor ana, o‘n daqiqadan so‘ng. Maslahat beraymi? Oynadan o‘zingni tashla. Hamma oynalar ochiq. Tezda o‘zingni ol.


  Mushuk undan ko‘zini uzmasdi. Xelston yana qo‘lini qimirlatib ko‘rdi. Qo‘li bir yarim santimetrcha ko‘tarildi. Mushuk unga qarab tishlarini irjaytirdi.


  Mushuk nima qilmoqchi ekanligini tushungan Xelston bor kuchi bilan qichqirish uchun og‘zini ochdi.


  Mushuk uning yuziga o‘qdek otildi. Shu lahzada Xelston nihoyat, mushuk o‘ldirish istagida yonayotgan maxluq ekanligini tushunib yetdi.


  U ola-bula qotilning nafrat to‘la nigohini ko‘rdi. U uch nafar qariyani tinchitgan, endi uning, Jon Xelstonning navbati kelgandi.


  Mushuk to‘g‘ri uning og‘zini nishonga olib sapchigandi. Xelston o‘qchib yubordi. Uning oq-qora tumshug‘i allaqachon Xelstonning og‘zi ichida edi.


  Xelstonning tanasi bir silkinib tushdi. So‘ng yana bir marta. Kaftlari musht bo‘lib tugildi, keyin asta bo‘shashdi. Ko‘zlari esa shishadek qotib qoldi.


  Uning og‘zidan oq-qora dumning uchi chiqib turardi. Keyin esa dum g‘oyib bo‘ldi.


  Qaerdadir yana qush sayradi... Tez orada Konnektikut dalalari tong nuridan yorishdi.


  Fermerning ismi Uill Ross edi.


  U dalada qolgan traktorini ta’mirlash uchun ketayotgandi. Tong yorug‘ida u yo‘l chetida turgan mashinani ko‘rdi.


  - E, Xudo, o‘zing asra!


  Rulda o‘tirgan kishining yuzi qonga bo‘yalgandi. Qotib qolgan nigohlar uzoq-uzoqlarga tikilib turardi.


  Uill ruldagi kishining hujjatlarini ko‘rish maqsadida uning plashi cho‘ntagini titkilamoqchi bo‘ldi. U endigina qo‘lini cho‘zgan ham ediki, murdaning qorin qismi do‘ppayib turganini ko‘rdi.


  - Bu nimasi? - dedi Ross. U jasadning ko‘ylagini ko‘tardi va ko‘rgan narsasi bir umrga yodida qoldi.


  Uill Ross bo‘kirib yubordi. Xelstonning qorni yorilgan va uning ichida mushukning qonga bo‘yalgan boshi ko‘rinib turardi. Mushukning ko‘zlari Uillga Yoazab bilan tikilgandi.


  Ross qichqirganicha o‘zini orqaga tashladi. Bo‘m-bo‘sh daladan o‘nlab qarg‘alar cho‘chib osmonga ko‘tarilishdi. Mushuk tashqariga chiqdi va kerishdi.


  So‘ngra esa yugurib ketdi. Ross uni kuzatib qoldi. Mushuk shudring bosgan o‘tlar ustidan chopib borardi.


  Go‘yoki uning tugallanmagan yana qandaydir zarur ishi bordek edi.


  Ruschadan Dilshodbek Asqarov tarjimasi.

